
Grafikoa 5 Albisteen interes geografikoa 
 

Webgunean ateratzen diren albisteek lotuta dauzkaten multimedia elementuetan ere 
jarri da arreta. Albiste bakoitzak argazkirik zeukan begiratu da, eta gutxi gora behera bi 
heren dira argazki bat gutxienez zeukaten albisteak: 
 

 
Grafikoa 6 Argazkien erabilera albisteetan 
 

Albisteei argazkiak gehitzea nahiko ohikoa bada ere, kopuruak guztiz desberdinak dira 
audioaren eta bideoaren kasuan. Hamar albistetik bakarrak baizik ez dauka bideorik 
laguntzeko, hala nola 828 albistetatik 83k. Batez ere Xaloa telebista, Karkara aldizkaria, 
Goiena, Goierriko Hitza, Uztarria eta Txintxarri dira bideoak erabili dituztenak. 

Audioaren kasuan, irratien webguneetan baizik ez dituzte sartu. 

4.3. Tokiko hedabideen audientzia 

§ Ale kopuruak 
Aldizkari bakoitza ehunka edo milaka aletan argitaratzen dute, batzuk doan banatzen 
dira, beste batzuk ordainpekoak dira. Ondoko grafikoan dago Hitza aldizkari 
bakoitzaren ale kopurua: 
 

 
Grafikoa 7 Hitza taldeko aldizkari eta egunkarien ale kopuruak 
 
Orotara, Hitza-ren baitako egunkariaren 27.950 ale argitaratzen dira.  
Hurrengo taulan daude Tokikom sareko aldizkarien ale kopuruak: 

Grafikoa 8 Tokikom taldeko aldizkarien ale kopuruak 
 
Tokikom sarearen baitan argitaratzen diren ale kopuruak (zenbakika) 97.300 dira. 
Tokikom-en baitan ez dauden Topaguneko aldizkarien datuak ere kontuan hartu behar 
dira, tokiko informazioaren inprimatze kopurua jakiteko. Ondoko taulan ageri dira 
haien ale kopuruak: 

Grafikoa 9 Tokikom-etik kanpoko Topaguneko aldizkarien ale kopuruak 
 
Pulunpe eta Artzape-ren datuak falta izanik, datu orokorra nekez atera daiteke; horiek 
kontuan hartu gabe, 24.310 ale inprimatzen dituzte. 
 
Ondoko grafikoan jarri dira talde bakoitzak inprimatzen dituen ale kopuruak: 
 

 
Grafikoa 10 Tokiko aldizkarien ale kopuruak, taldeka 
 
Orotara, Hitza taldekoak, Tokikom sarekoak, udal aldizkariak eta elkarteen beste 
aldizkariak gehituta, tokiko aldizkari edo egunkarien 187.000 ale baino gehiago 
zabaltzen dira Euskal Herrian. Kontuan hartuta zenbait aldizkariren datuak falta direla, 
litekeena da kopuru hori 200.000ra hurbiltzea. Topagunean (Tokikom-ekoak eta 

Tokikom-etik kanpokoak) dauden aldizkariek osatzen dute inprimatzen diren 
aldizkarien bi heren, gutxi gora behera. 

§ Irakurle, entzule, ikusle kopuruak 
Irakurle kopuruen kalkulu batzuk egin dira, CIES erakundeak edota Aztiker erakundeak 
eginda. Zenbait aldizkarik ez dauka bere irakurlegoari buruzko daturik. Hauek dira 
jasotako irakurle kopuruei dagozkien datuak, Hitza taldeari dagokionez: 
 

 
Grafikoa 11 Hitza egunkarien irakurle kopuruak 
 
Hurrengo taulan ageri dira Tokikom taldeko aldizkariek dituzten irakurle kopuruak: 

Grafikoa 12 Tokikom-eko aldizkarien irakurle kopuruak 
 
Hainbat aldizkaritako datuak ezin izan dira eskuratu. Tokikom-ek 194.000 baino 
irakurle gehiago dauzka. Horri gehitu behar zaizkio Euskalerria Irratiak dituen 8.000 
entzuleak. Tokikom-en ez dauden Topaguneko aldizkariek 29.500 irakurle baino 
gehiago dauzkate, hainbat aldizkariren datuak falta direlako. Hitza sarekoek 66.000 
baino irakurle gehiago daukate, sei Hitzetatik biren datuak ez daudelako eskuragarri. 
 
Zenbatutako irakurle kopuru guztien artean (Hitza, Tokikom, Topagunea, elkarteak eta 
udal aldizkariak), 268.300 irakurle dira, banatutako 100.500 alerentzat7. Proportzio 
kalkulu bat eginez gero, kontuan hartuta 162.320 ale gutxienez banatzen direla, 
euskarazko tokiko aldizkarien irakurle kopurua 433.444ekoa da. Dena den, irakurle 
horiek guztiak ez dira pertsona bakarrak; hain zuzen ere, Urola Kostan eta Tolosaldean 
Hitza aldizkaria eta tokiko besteren batere badaukate, kasu askotan, eta ondorioz 
litekeena da eskualde horietan irakurle berak bi aldizkariak irakurtzea. 

§ Webgunearen bisita kopuruak 
Webguneen bisitei dagokienez, konplikatuagoa da datu orokorrak ematea, batzuek 
eguneko bisita kopuruak aipatu dituztelako, eta beste batzuek hilabeteko bisita 
kopuruak. Kasu guztietan, orotara dozenaka mila (294.000) bisitari dauzkate tokiko 
hedabideen webguneek (aldizkari, irrati edota telebisten webguneek). Ondoko taulan 
ageri da Tokikom-eko aldizkariek zenbat bisita dauzkaten hilabetean: 
 

 
Grafikoa 13 Tokikom-eko hedabideen webguneen bisita kopuruak hilabetean 
 
Zenbait kasutan, egunean zenbat bisita dauzkaten zehaztu dute. Horiek ageri dira 
ondoko taulan: 

Grafikoa 14 Tokikom-eko hedabideen bisita kopuruak egunean 
 
Azkenik, Hitza taldeko egunkarien webguneen bisita kopuruak jarri ditugu: 
 

 
Grafikoa 15 Hitza aldizkarien bisita kopuruak hilabetean 
 
Azpimarratu behar da Oarsoaldeko Hitza-ri dagokionez, eguneko bisita kopuruari 
buruzko datuak eskuratu ditugula, hala nola egunean 600 bisita. 
 
Webguneetako bisiten batuketarik ez da egin, eskura dauden datuekin bakarrik zaila 
delako jakitea zenbat pertsona ezberdin sartzen den orotara euskarazko hedabide 
baten webgunean, edota zenbat pertsona sartzen diren webgune batean baino 
gehiagotan, bakoitza hilabetean zenbat aldiz eta abar. Kasu guztietan, aldizkari 
bakoitzaren webguneko bisiten zenbakiak esanguratsuak dira. 

§ Entzuleak eta ikus-entzuleak 
Irratien entzuleen eta telebisten ikus-entzuleen aldetik, ez dira lortu hedabide guztien 
datuak. Bi telebista eta bi irratiren datuak dauzkagu eskura: 

• Erlo Telebistak 3.000 ikusle ditu. 
• Goiena Telebistak 8.000 ikusle ditu. 
• Euskalerria Irratiak 8.000 entzule ditu. 
• Beleixe irratiak 500 bat entzule ditu. 

4.4. Tokiko hedabideetan lanean ari direnak 

§ Langile kopuru orokorrak 
Tokiko hedabideetan lanean ari diren langileei dagokionez, hedabide batzuen datuak 
falta dira, prentsa idatziari dagozkion ia datu guztiak baldin baditugu ere. Telebista eta 
irrati zenbaiten daturik ez dago. Egindako batuketen arabera, gutxienez 271 lagun ari 
dira lanean euskarazko komunikabide batean. Hedabide handiena Goiena da, 48 langile 
baititu. Ondoren dator Goierriko Hitza, 13 langilerekin. Hirugarren postuan letorke 
Anboto aldizkaria 11 langilerekin. Gainerako hedabideetan 10 langiletik behera 
dauzkate, eta horietan askok langile bakarra. 
 

• 10 langile dauzkate Kanaldude telebistak eta Euskalerria irratiak.  
• 9 langile dauzkate Urola Kostako Hitzak eta Irulegiko Irratiak. 
• 8 langile dauzkate Oarsoaldeko Hitzak, Tolosaldeko eta Leitzako Hitzak eta 

Xorroxin Irratiak. 
• 7 langile dauzkate Ttipi Ttapa hamabostekariak eta Aiurri aldizkariak (Aiurriren 

kasuan 4 lagun ari dira astekarirako eta 3 hamabostekarirako) 
• 6 langile dauzkate Gure Irratiak, Xiberoko Botzak, Irutxuloko Hitzak, 

Tolosaldeko Hitzak, …eta Kitto astekariak eta Hernaniko Kronikak. 
• 5 langileko taldearekin ari dira Antxeta Irratia, Barren astekaria, Txintxarri bi 

astekaria, UK hamabostekaria eta 28 Kanala eta Xaloa Telebista. 
• 4 langilerekin ari da Uztarria. 
• 3 langile dauzkate Aiaraldea.com atariak, Aikor, Karkara eta Pil-Pilean 

hilabetekariek, Galtzaundi hamabostekariak eta Guaixe eta Noaua astekariek. 
• 2 langilerekin ari dira Herria astekaria, Begitu hamabostekaria, Artzape, Baleike, 

, Berton, Danbolin, Mailope, Prest  eta Kontzejupetik hilabetekariak eta 
Oñatiko udal irratia. 

• Langile bakarra daukate Txolarre Irratiak, Berriketan, Drogetenitturri eta Aski 
Prexko aldizkariek eta Hirinet.net atariak. 

• Langilerik gabe ari dira Ttiki-Ttaka, Zorrotz Morrotz, Kalaputxi eta Eutsi Maruri 
aldizkariak. 

 
Gainerako aldizkarien daturik ez dago, baina hedabide handienen datuak bildu ditugu, 
eta beraz ez bide da hori baino askoz langile gehiago ari lanean tokiko hedabideetan. 
 
Bestalde, langile horien erdia ari da erredakzio lanetan, hala nola 134 lagun. 
Gainerakoak administrazioko lanetan eta komertzial lanetan ari dira. Halaber, zehaztu 
behar da 271 laguneko lan talde horretan ez ditugula sartu aldizkariak argitaratzen 
dituzten elkarteetako langile guztiak. Txintxarri edo Guaixe argitaratzen dituzten 
elkarteen kasuan, adibidez, beste langile batzuk badituzte, elkarteko beste 
kontuetarako. Guk zenbatu ditugun langileak aldizkarirako ari diren langileak dira soilik. 
 
Ondoko grafikoan ageri da hedabide multzo bakoitzak zenbat langile dauzkan: 

Grafikoa 16 Tokiko hedabideetako langile kopuruak, taldeka 
 
Langileen bi heren Topagunean biltzen diren aldizkari eta hedabideetan ari da lanean, 
eta horietatik ia denak Tokikom elkartearen baitan biltzen direnetan. 

§ Langile kopuruak, lanaldiaren arabera 
Lanaldiari dagokionez, 271 langile horietatik 178 denbora osora ari dira lanean. 
Hedabide gutxiengo bateko langileak bakarrik ari dira denak denbora osoz lanean. Hala 
nola 12 hedabideetakoak. 
 
Txolarre Irratia, Drogetenitturri eta Hirinet.net hedabideek daukaten langile bakarra 
denbora osora dago. Herria eta Begitu-ko bi langileak ere denbora osoz ari dira. Aikor 
eta Aiaraldea.com hiru langileak ere osora daude. Barren, UK, Gure Irratia, Irutxuloko 
Hitza eta Hernaniko Kronika dira langile guztiak denbora osora dituzten gainerakoak, 
batzuk 5 langilerekin eta beste batzuk 6 langilerekin. 
 
Gainerako hedabideetan gutxienez langile bat ez da ari denbora osoz. Berriketan 
aldizkariko langile bakarra lanaldi murriztuan ari da. Gauza bera Aski Prexko 
aldizkariaren kasuan. 
 
Bi langiletik bat denbora murriztuan ari da ondoko hedabideetan: Oñati udal Irratia, 
Baleike eta Oñatiko Kontzejupetik aldizkaria. 
 
Denbora osoz lanean ari ez den langile bat badute beste hainbat hedabidek ere, baina 
denbora osora langile gehiago dutenez, osora ari ez direnen pisua txikiagoa da.  
 
Denbora osoz ari ez den langile kopuru handiena Goiena-k baldin badu ere, lan talde 
osoa kontuan hartuta, %27 dira denbora murriztuan ari direnak. Beste aldizkari eta 
hedabideak txikiagoak dira langile kopuruaren aldetik, beraz denbora murriztuan ari 
direnen pisua handiagoa da, lan taldea zenbat eta txikiagoa izan. 
 
Tokikom sarean dauden hedabideetako langileen %66 ari da denbora osoz lanean, hala 
nola 169 langiletik 112 langile. 

§ Emakumeak eta gizonezkoak 
Generoari dagokionez, enpresa bakoitzean zenbat emakume eta zenbat gizon ari den 
lanean galdetu dugu. Zenbatutako 271 langileen artetik, 16 langileren sexua ez zaigu 
zehaztu. 246 langileetatik 164 dira emakumezkoak eta 92 gizonezkoak. Ondorioz, 
euskarazko tokiko hedabideetako langileen bi heren (%64) emakumezkoak dira. 
 
Tokikom sareko langileen %65 da emakumezkoa. 

§ Antzinatasuna 
Euskarazko tokiko hedabideetako ia langile guztiek bi urte baino gehiago daramaten 
lanean beren enpresan. 271 langileetatik 32 dira duela bi urte baino gutxiago hasi 
zirenak bertan lanean, hala nola langile guztien %12. 
 
Tokikom sarearen kasuan, pixka bat txikiagoa da bi urte baino gutxiago bertan lanean 
daramatenen kopurua, %8,5ekoa hain zuzen ere. 

§ Soldata 
Denbora osoz ari diren langileen artean inork ez du irabazten hilabetean 1.000 euro 
baino gutxiago.  

§ Azken urteetako bilakaera 
Euskal Herriko tokiko aldizkari nagusiek murrizketak jasan behar izan dituzte 2008tik 
hona. Hamar aldizkari nagusien artean, hamar langiletik gora galdu dituzten azkenaldian. 
Galera handienak Nafarroan gertatu dira, Guaixe eta Ttipi Ttapa aldizkariek hiruna 
langile gutxiagorekin funtzionatzen baitute gaur egun. Diru laguntzak murriztearen 
ondorioz, Guaixe aldizkariaren Beleixe irratiak egunero eskaintzen zuen saioa bertan 
behera utzi behar izan zuen, astean saio bakarra egiteko. Ttipi Ttapa-ren kasuan, 
telebista itxi behar izan zuten 2009an, eta 2013an orrialde kopurua murriztu dute. 
 
Aiurri aldizkarian bi kazetari gutxiago dituzte 2009tik hona. Anboto eta Eta Kitto 
aldizkarien artean bi postu eta erdi galdu dituzte. Goienak egokitzapenak egin ditu bere 
lan taldean, kazetariak ere hasi baitira bideo grabaketak egiten edota argazkiak hartzen. 
 
Hernaniko Kronika, Txintxarri eta Uztarria dira langile kopuru berarekin jarraitzen 
dutenak. 

4.5. Tokiko hedabideen azpiegitura 

§ Ordenagailuak 
Hedabide guztien ordenagailu kopuruak batuta, Mac baino PC gehiago daukate, hala 
nola 137 PC eta 104 Mac. Datu horiek hurbilagotik begiratuz gero, ikusten da PC-ak 
erabiltzen dituztela administrazio kontuetarako eta Mac-ak erredakzio eta edizio 
kontuetarako. Hortaz, enpresak zenbat eta ordenagailu eta kazetari gehiago eduki, 
orduan eta Mac gehiago dauzkate. Ondoko grafikoan ageri da bakoitzak dauzkan 
ordenagailu kopuruak (sailkapen irizpidea da ordenatzea PC baino Mac gehiago 
dituztenetik Mac baino PC gehiago dituztenetara). 

Grafikoa 17 Tokiko hedabideen Mac eta PC ordenagailu kopuruak 
 
Ageri da maiztasun handiena eta ordenagailu kopuru handiena duten aldizkari eta 
egunkariek PC baino Mac gehiago dauzkatela. Ordenagailu batekin edo birekin 
dabiltzan hedabideen kasuan, kasu guztietatik bada, batzuek Mac-a dute, beste batzuek 
PCa. Hala ere, bi ordenagailu dituztenen artean, gehiago dira PC-ak bakarrik 

dituztenak, biak bakarrik dituztenak baino. Ez dago biak Mac-ak dauzkanik. Ordenagailu 
bakarra dutenen artean ere gehiago dira PC-ak dituztenak. 
 
PC kopuru aski handia duten hedabideak irratiak eta telebista dira. Euskal Irratiei 
dagokienez, kontuan hartu behar da bertan biltzen direla Irulegiko Irratia, Gure Irratia, 
Xiberoko Botza eta Antxeta Irratia. Hernaniko Kronika salbuespena da idatzizko 
prentsan, ez baitaukate Mac-ik. 

§ Informatika programak 
Hedabideek erabiltzen dituzten informatika programez galdetu zaie maiztasun 
handienarekin ari diren Tokikom-eko hamar aldizkariri. Ia guztiek erabiltzen dute 
Photoshop argazkiak lantzeko. Infografietarako Freehand erabiltzen dute bik eta beste 
batek Adobe Illustrator. Bideoak editatzeko Final Cut erabiltzen dute bik eta Premiere 
beste batek. 
 
Maketaziorako, 7k Quark erabiltzen dute eta 3k InDesign. Haatik, azpimarratu behar 
da Quark erabiltzen duten hiru aldizkarik asmoa daukatela InDesign-era pasatzeko. 
Hiru horiek azaldu dute Quark “atzean” gelditzen ari dela. InDesign-en ari den batek 
ere adierazi du Quark “zaharkitua” dela. 
 
Bestalde, hamar aldizkarietatik bostek aitortu dute programa guztiak eskuratu dituztela 
ordaindu gabe. Beste hiru aldizkarik dauzkate legez erositakoak eta ordaindu gabeak. Bi 
aldizkari dira bakarrik dauzkaten programa guztiak legez erosi dituztenak. 

§ Prestakuntza beharrak 
Hedabide bakoitzak agertu ditu prestakuntza beharrak. Gehien aipatu den beharra 
“teknologia berriei” buruzkoa da, hala nola multimedia arloan. Baina prestakuntza 
teknikoaz gain, Interneterako idazketa lantzeko premia nabaritu du, Uztarria-k, 
adibidez. Begitu aldizkarian, bestalde, InDesign programan trebatzeko beharra aipatu 
dute. Goiena-k urtero egiten ditu prestakuntzak. Une honetan euskalgintzari buruz 
formatzeko beharra nabaritu dute. 

§ Egoitza 
Aldizkari gehienak udalak utzitako egoitzan daude. Guaixe, Ttipi Ttapa eta Txintxarri 
beren egoitzen jabe dira. Aiurri egoitza baten jabe da, baina beste bi egoitza ere 
badauzka, horietatik bat alokatzen du eta bestea udalak uzten dio. Goienak egoitza bat 
alokatzen du eta bestea udalak uzten dio. 
 
Oro har, nahiko gustura daude beren egoitzekin, arazo batzuk gora behera. 
Kokapenari dagokionez, Guaixe-k uste du oso toki egokian daudela, jendea bisitan 
etorri ahal izateko. Hain zuzen ere, Altsasuko plazan bertan daukate egoitza. Anboto 
aldizkariak ere antzeko iritzia du bere egoitzaz, Iurretan dago, oso toki zentrikoan, 
jendea bertara joateko moduan. Hernaniko Kronika-ren egoera ere antzekoa da, edota 
Uztarriarena. 
 
Egoitzaren handitasunari dagokionez, denak gustura daude. Guaixek eskertuko luke 
“biltegi handiagoa” edukitzeko tokia, eta bilera gelaren bat-edo, egoitza osoa gela 
bakarrean dagoelako. Gainerakoan, neurriz egokia dela diote. Aiurrikoak oso gustura 
daude Andoaingo egoitza berrian. “Luxu bat da guretzat. Lehen etxe zahar batean 
ginen. Oraingoa azken puntako berrikuntzetara egokitua da: informatika azpiegitura 
osoa oso ona da”. Langile gehiago hartzeko moduan daude, espazio aldetik, baina “ez 

askoz gehiago, hala ere”. Eta Kitto aldizkaria ere gustura dago bere egoitzan, argindar 
sarearekin arazo batzuk baldin badauzkate ere.  
 
Begitu aldizkariak oso egoitza txikia du. Bi gela txikitan daude. Une honetako 
“beharrizanetarako nahiko egokia” da, baina bi langileetatik baten lana, 
kudeatzailearena, etxetik egin daitekeelako eta gainerakoan kanpoan ibiltzen delako 
asko, komertzial lanetan edota udaletxeekiko harremanetan. Kazetari lanetan dabilena 
ere askotan egoten da kanpoan. Baina aldi berean bi pertsona edo gehiago egon behar 
badira, ez dela toki egokia diote. Hirugarren langile bat hartzeko asmoa dute, eta kasu 
hartan, egoitza handia beharko dutela diote. 
 
Kronika-k aipatu duen arazoa da eraikin berean izan arren, gela ezberdinetan bereizita 
daudela. Erredaktoreak eta arduraduna gela batean daude, eta publizitateaz arduratzen 
direnak beste batean. Goiena-k bere egoera “kaxkartzat” jo du. Egoitza bat daukate 
Arrasaten eta bestea Aretxabaletan. Baina udazkenean denak elkartuko dira egoitza 
berean, Arrasaten. Txintxarri-k dio bere egoitza txiki gelditzen ari dela eta beste 
aukera batzuk bilatzen ari direla. 
 
Aldizkari gehienek beren aldizkariari lotuta dagoen elkartearekin batera daukate 
egoitza. Guaixe, eta Kitto, Hernaniko Kronika, Begitu eta Aiurri aldizkaria argitaratzen 
duten elkarteen egoitzetan daude. Uztarria eta Urola Kostako Hitza-ren Azpeitiko 
ordezkaritza egoitza berean daude. 

4.6. Tokiko hedabideen aurrekontuak 

§ Aurrekontu orokorra 
Aldizkari eta hedabide gehienen datuak lortu dira, nahiz eta batzuenak falta izan. 
Hedabide nagusien aurrekontuekin, tokiko euskarazko hedabideetan gastatzen den diru 
kopuruaren hurbilpen bat egin daiteke, 2012ko aurrekontuak oinarri hartuta. 
 
Oarsoaldeko Hitza-ren aurrekontu orokorra falta da, baina pertsonal gastuen, 
inprimaketa eta banketa gastuen batuketa bat egin ondoren ikusi da Irutxulokoaren 
antzeko gastuak dituztela. Bataz besteko kalkulu bat egin da beste Hitza proiektuen 
aurrekontuen arabera, eta 330.000 euroko aurrekontua daukala ebaluatu da. 
 
Tolosaldeko Hitza-ko daturik ez dago, ordea. 
 
Aiurriren aurrekontuak ere ez dira lortu. Gutxi gora beherako bat kalkulatu dugu, 
hilabetean bataz beste Anboto-ren orrialde kopurua ateratzen baitute, baina Anbotok 
baino bi aldiz lanaldi gutxiagorekin. Halaber, astean Anboto-k argitaratzen duenaren 
%61 ale argitaratzen dute.  
Halaber, Hego Euskal Herriko irratien eta telebista lokalen aurrekontuak ez dira 
eskuratu. 
 
Bildutako datu horiekin egin dugun batuketa da, euskarazko tokiko hedabide guztien 
artean (telebista lokalak eta Hego Euskal Herriko irratiak salbu), 11 milioi eurotik 
gorako aurrekontua dagoela urtean. Falta diren hedabideen aurrekontu datuak 
eskuratuz gero, litekeena da aurrekontu orokorra 12 milioi eurotik gorakoa izatea. 

Aurrekontu handiena duen hedabidea, beste guztien gainetik, Goiena da, 2,1 milioi 
eurorekin. Bigarren postuan dago Euskal Irratiak federazioa (Gure Irratia, Irulegiko 
Irratia, Xiberoko Botza eta Antxeta Irratia), 1,2 milioi eurorekin. Ondoren datoz Hitza 
egunkariak, 500.000 euro inguruko aurrekontuekin. Hitza astekarien aurrekontuak, 
aldiz, 330.000 euro ingurukoak dira. 
 
Multzoka bilduz gero, Tokikom-en dauden hedabideen artean biltzen da aurrekontu 
horren erdia baino gehiago, laurdena baino gutxixeago hartu dute, aldiz, Hitza 
taldekoek. 
 
Grafiko honetan ageri da talde bakoitzaren aurrekontu orokorra: 
 

 
Grafikoa 18 Tokiko hedabideen aurrekontuen batuketa, taldeka 
 
Tokikom-en biltzen diren hedabideen artean 5,9 milioitik gorako aurrekontua daukate, 
kontuan hartuta Aiurri, Bilbo Hiria Irratia eta Ukberri-ren datuak falta direla. Horiez 
gain, Tokikom-en ez dauden Topaguneko aldizkarien artean, 561.000 eurotik gorako 
aurrekontua daukate, horietatik aldizkari batzuen datuak falta direlako. Elkarteen 
kasuan, 1,7 milioi euroko zati horretako handiena Ipar Euskal Herriko Euskal Irratiak 
federazioarena da, 1,2 milioiko aurrekontua baitute urtean. Kontuan hartu behar da 
Euskal Irratien aurrekontuaren zati bat Antxeta Irratiari dagokiola (baina aurrekontuak 
orokorrak direnez, ez dago bereizketa hori), eta beraz Antxeta Irratiari dagokion atala 
gehitu dakiokeela Tokikom-en aurrekontuari (eta elkarteen atalari kendu). 
 
Aurrekontuaren baitan lau multzo nagusi egin dira: pertsonal gastuak, inprimaketa 
gastuak, egoitzaren alokairua edo hipoteka gastuak eta banaketa gastuak. Hurrengo 
grafikoan ageri da atal bakoitzaren zatia. Kontuan hartu behar da inprimaketa eta 
banaketa gasturik ez daukatela irratiek eta telebistek, baina beste gastu batzuk 
dauzkatela. 

Grafikoa 19 Tokiko hedabideen aurrekontu orokorrak, gastu eremuka 
 
Grafiko honek ongi erakusten du tokiko komunikabideetan joaten den diru gehiena 
pertsonal gastuetan joaten dela. Azpimarratu behar da Tolosaldeko Hitza-ko datuak 
falta zirenez, Urola Kostako Hitza-ren datuak jarri direla, antzeko proiektuak direlako. 
 
Tokikom-eko hedabideei dagokienez, horrela gelditzen da banaketa: 
 

 
Grafikoa 20 Tokikom-eko hedabideen aurrekontu orokorrak, gastu eremuka 
 
Tokikom-en baitako hedabideen artean, are handiagoa da pertsonal gastuen multzoa, 
erdia baino gehiago hartzen baitu. Beste gastuen zatia nahiko handia da, baina hor 
kontuan hartu behar da Xaloa Telebistak, Euskalerria Irratiak eta Xorroxin Irratiak ez 
daukatela inprimaketa gasturik, bai, ordea, azpiegitura gastuak. 

§ Egoitzaren gastua 
Aurrekontu orokorraren baitan, egoitzaren gastua apala da, hain zuzen ere, aldizkari 
gehienen egoitza udalak berak ordaintzen duelako. Batzuk egoitzaren jabe dira, hala 
nola Ttipi Ttapa eta Guaixe. Ttipi Ttapa-k Lesakako egoitza erostea lortu zuen 
Nafarroako Kutxako obra sozialetatik. “Bezeroek erabakitzen zuten zein irabazirik 
gabeko elkarteri emanen zitzaion zati bat. Urteetan diru kopuru politak jaso izan 
ditugu. Horrek bidea eman zigun lokal hau erosteko. Gure zoritxarrerako, Nafarroako 
Kutxaren kontu hori desagertu da”, dio Ttipi Ttapa-koak. 

4.7. Diru laguntzak 
Egindako kalkuluen arabera, euskarazko tokiko hedabideen aurrekontuaren %39 
erakunde publikoen diru laguntzetatik estaltzen da. Ondoko lerroetan daude zehaztuta 
erakunde bakoitzak zenbat diru ematen duen. 
 
Ondoko grafikoan ageri da, oro har, tokiko hedabideei erakunde bakoitzak ematen 
duen diru kopurua (2012ko zenbakiak dira): 
 

 
Grafikoa 21 Erakunde publikoek 2012an tokiko hedabideei emandako diru-laguntzak 
 
Diru laguntzen pisu handiena Eusko Jaurlaritzarena eta udalena edo mankomunitateena 
da. Udalek eta mankomunitateek ziurtatzen dute diru laguntzen %47, hala nola ia erdia. 
Eusko Jaurlaritzak, aldiz, laguntzen %27 estaltzen du; horri gehitu behar zaio Euskararen 
Erakunde Publikoaren diru laguntzak osatzeko poltsara ematen duen dirua, Pirinio 
Atlantikoetako Kontseilu Nagusiarekin, Akitaniako Eskualde Kontseiluarekin eta 
Frantziako Estatuarekin batera, Euskal Irratiak, Kanaldude eta Herria astekaria 
laguntzeko. 
 
Ondoko grafikoan ageri da Tokikom-eko hedabideek diru publikoetatik jasotzen duten 
dirua nola banatuta dagoen erakundeen artean: 

Grafikoa 22 Erakunde publikoek Tokikom-eko hedabideei emandako laguntzak 2012an 
 
Grafiko honen arabera ageri da udalak direla tokiko hedabideei diru laguntzen zati 
handiena ematen dieten erakundeak, diru laguntzen erdia baino gehiago udaletatik 
jasotzen baitute. 

§ Udal laguntzak 
Udalek, orotara, 1,98 milioi euro eman zizkieten tokiko hedabideei, 2012an. Litekeena 
da kopurua handixeagoa izatea, hedabide batzuen datuak falta direlako. Azpimarratu 
behar da, hala ere, laguntza horretan ez dela sartzen aldizkari askori doan uzten dieten 
egoitzaren saria. Bestalde, horri gehitu dakioke mankomunitateek ematen dituzten 
120.000 euroak. Kasu gehienetan, mankomunitateek ez dute diru laguntzarik ematen, 
laguntza hori udalaren bitartez bideratzen baita. Laburbilduz, oro har, tokiko 
hedabideen aurrekontuaren ia %19 estaltzen du udalen eta mankomunitateen diru 
laguntzak. 

§ Foru aldundien laguntzak 
Foru Aldundien diru laguntzak askoz murritzagoak dira. Jasotako aldizkari guztien 
datuen arabera, orotara, 519.544 euro ematen ditu Gipuzkoako Foru Aldundiak, 
208.000 euro Bizkaiko Foru Aldundiak eta 9.000 euro Arabako Foru Aldundiak. 

§ Eusko Jaurlaritzaren laguntzak 
Eusko Jaurlaritzaren diru laguntzak 1,21 milioi eurokoak dira. Horrez gain, beste zati 
bat ematen du Euskal Irratiak, Herria eta Kanaldude laguntzeko, hain zuzen ere 
400.000 euro jasotzen dituzte Ipar Euskal Herriko hiru hedabide horiek, Euskararen 
Erakunde Publikotik. Euskararen Erakunde Publikoari dirua ematen dioten erakundeak 
Frantziako Estatua, Pirinio Atlantikoetako Kontseilu Nagusia, Akitaniako Eskualdea eta 
Eusko Jaurlaritza dira. Azpimarratu behar da Nafarroako Gobernuak ez duela dirurik 
ematen tokiko hedabideak laguntzeko. 
Zenbait hedabideren datuak falta dira. Azpimarratzekoa da Nafarroako Gobernuak 
diru laguntzari ematen ez duenez, Nafarroako hedabideek beren udal edo 
mankomunitateko eta Eusko Jaurlaritzako diru-laguntzak jasotzen dituztela bakarrik. 

§ Aurrekontuak eta diru laguntzak 
Diru-laguntzek hedabideen aurrekontuetan duten pisua kalkulatu da, kontuan hartuta, 
beti ere, zenbait datu falta direla. Ondoko grafikoak erakusten du zein den talde 
bakoitzarentzat, diru-laguntzen pisua: 
 

 
Grafikoa 23 Diru laguntzen pisua hedabideen aurrekontuan (milioi eurotan) 
 
Grafiko honek erakusten du Tokikom eta Topagunearen baitan dauden hedabideen 
aurrekontuaren %40 inguru diru laguntza publikoetatik datorrela. Zehazkiago, %40eko 
diru-laguntza zatia dute Topagunean bakarrik daudenek, eta %43koa Tokikom-en 
biltzen direnek. Hitza-koen aurrekontuaren %33 betetzen dute diru-laguntzek, eta pisu 
hori %25ekoa da elkarteen kasuan. Bataz beste, diru laguntzek estaltzen duten 
aurrekontu zatia %39koa da. 

5. Euskarazko tokiko hedabideen funtzionamendua 

5.1. Tokiko hedabideak eta teknologia berriak 
Ikerketa honetan aztertu da tokiko hedabideetako kazetariek eta laguntzaileek nolako 
harremana duten komunikazio teknologia berriekin. Zehazki, galdetu da zenbate 
kazetarik daukan blog bat eta zenbatek daukaten twitter kontu bat. Azpiko grafikoan 
ageri da tokiko hedabide guztien artean dauden kazetarien artean zenbatek daukaten 
blog bat eta zenbatek twitter kontu bat (zenbait aldizkariren datuak falta direla kontuan 
hartu behar da batetik, nahiz eta nagusiak badauden; bestetik, twitter erabiltzaile 
kopurua uda aurrekoa da). 
 

 
Grafikoa 24 Twitter eta bloga daukaten kazetariak 
 
Grafikoak erakusten duenaren arabera, kazetarien erdiak baino gehiago badu twitter 
kontua. Bestaldetik ere begira daiteke datu hau: kazetarien %45ek oraindik ez dauka 
twitter konturik. Bestalde, kazetarien %10ek baizik ez dauka bloga. 
 
 
Tokikom-en biltzen diren hedabideen artean, hauek dira datuak: 

Grafikoa 25 Twitter eta bloga daukaten Tokikom-eko hedabideetako kazetariak 
 
Grafiko honek erakusten duenez, Tokikom-en baitan biltzen diren hedabideetako 
kazetariek gainerakoek baino gehiago erabiltzen dute Twitter eta gehiago dira bloga 
daukatenak. Bloga daukatenen pisua ez da askoz handiagoa, ez baita %20ra heltzen, 
baina tokiko hedabideetako 14 blogarietatik 12 Tokikom-en biltzen diren 
hedabideetakoak dira. Twitterri dagokionez, ia bi herenek daukate Twitter kontua. 44 
twitterlarietatik 18 Goiena hedabidekoak direla ere zehaztu behar da, hala nola 
erredaktore guztiek daukate Twitter kontu bat. 

5.2. Lan antolaketa 
Ez dago lan antolaketa eredu bakar bat. Erredakzioek ere ez dute denek handitasun 
bera, eta horren arabera modu batera edo bestera lan egiten dute. Kronikaren kasuan, 
kazetari batek hurrengo egunekoa egiten du, astelehenetik ostiralekoa. Beste biek 
asteburuko bi zenbakiak egiten dituzte. Egunerokoa zenbakiak lantzen dituen kazetariak 
egiten ditu argazkiak eta jarraitzen ditu prentsaurrekoak. Beste biek erreportajeak 
lantzen dituzte.  
 
Ttipi-Ttapa aldizkarian, kazetari bakoitzak sail batzuk dauzka bere esku. Batek bere gain 
hartzen ditu kronika lokalak. Elkarrizketa orokorra beste batek egiten du, eta iritzia 
hirugarren batek kudeatzen du. Internet elikatzea, aldiz, lehen bi kazetariren artean 
egiten dute, astelehenetik ostiralera, egunero. Testuen zuzenketari dagokionez, batak 
besteari zuzentzen dio. Ostiral goizetan inprimeriara eramaten dute, eta hurrengo 
astean banatzen. 
 
Guaixe-ko erredakzioan pertsona bat arduratzen da kirol sailaz, “kirolak nahiko 
aktibitate zabala” duelako. Kiroletako arduradunak bere lana bukatzen duenean, beste 
sailetako lanak egiten ditu. Aldizkarian astero ateratzen den elkarrizketa, aldiz, nork 
egingo duen zenbaki hasieran erabakitzen dute, eta gainerako artikuluen banaketa 
horren ondoren egiten dute. 

Anboto-ko kazetarien artean hamabi herriak banatzen dituzte. Pertsona bat arduratzen 
da kirolaz, beste bat kulturaz, webguneak ere badu arduradun bat, eta beste batek 
elkarrizketak egiten ditu. 
 
Txintxarri astekarian astelehenetan gaien banaketa egiten dute. Gai konkretu batzuk 
hartzen ditu bakoitzak. Gai horiek kazetari berak garatu behar ditu paperean eta 
webgunean, bereak dira eta bere ardura da. Prentsaurrekora joaten da, webgunerako 
idazten du, eta gero papererako. Bideoa eta argazki albuma egitea ere berari dagokio. 
Azken uneko zerbait ateratzen bada, bukatu duenak edo gai atenporal batekin ari 
denak hartzen du. Bideo edizioan bi lagun ibiltzen dira. 
 
Hala ere, Txintxarriko arduradunak webguneak eragiten duen lan gehigarriaz ohartarazi 
du. Webguneak aparteko produkzioa eskatzen du. Normalean, paperak mugatzen gaitu, 
eta elkarrizketa edo erreportaje luzeegiak webgunean sartzen ditugu:  “webguneko 
albisteak badu beste nortasun bat, desberdina. Horrek ere lan karga bat suposatzen 
du”. Baina kontua ez da dena webgunera bideratzea, “betiko irakurlea” ez delako 
sartzen webgunera: “horri ere eskaini behar zaio webgunean sartzen duguna”. 
 
Eta Kitto-koek ostegunean egiten dute erredakzio kontseilua, eta horretan erabakitzen 
dute gaiak zeinek landuko dituen, bi erredaktoreen artean. Printzipioz ostiral eta 
astelehena erabiltzen dituzte publizitatea kudeatzeko, eta testuak astearte eta 
asteazkenetan egiten dituzte. Horrez gain, erredaktoreetariko batek kudeatzen du 
webguneko jario dena, egunero. Aldizkariaren helburua da egunean lau edo bost albiste 
zintzilikatzea. Azken urtean bereziki lantzen ari dira Twitter eta Facebook. 
 
Aiurri aldizkarian bi unetan egiten dute antolaketa. Ostegun-ostiralean asteburuko 
aurreikuspenak ikusi eta lan taldea antolatzen dute. Astelehenean asteburuan jasotako 
informazioa aztertu eta astekaria martxan jartzen dute. Libre dagoenaren arabera 
antolatzen dute banaketa, unean uneko ekitaldien arabera. Asteburuetan norbait behar 
bada lan egiteko, lan egiten duela dio arduradunak. Horrez gain, saiatzen dira webgunea 
egunero berritzen, egunean gutxienez albiste bat edo beste sartuz. Orain paperean 
sartzen ez dena webgunean sartzen dute, adibidez Urnietako antzerki lan baten 
inguruan izan den “iritzi zaparrada”. Paperean dagoena interneten egoten da, baina 
interneten gauza gehiago sartzen dutela dio. 
 
Uztarria-koek astero lan taldeko bilera egiten dute, asteko gaiak aipatzeko, eta 
ikusteko webgunean zeren jarraipena egin behar duten. Hilabete hasieran, ordea, 
aldizkariko gaiak zehazteko biltzen dira, eta ondoren aldizkariaren jarraipena egiten 
dute astero. Horrez gain, hilean behin erredakzio kontseilua biltzen da, eta orokorrago 
hitz egiten dute, ateratzen ari diren gaiak aztertzeko. Erran dezakete azkenaldian 
artikulu gehiegi egin dela gai baten inguruan, adibidez. 
 
Begitu-k kazetari bakarra dauka, baina zuzendaritza talde bat badago bakoitzaren arloak 
eta betebeharrak berrikusteko. Herriko albisteak eta erreportajea kazetariak egiten 
ditu; besteak kolaboratzaileek. Aldizkariaren %70 betetzen du kazetariak. 
 
Goiena-k antolaketa eredu berri bat hasi du 2013an. Taula bat daukate Google Drive-
en partekatzen dutena. Taula horretan ageri dira, zutabeka antolaturik, kazetariaren 
izena, interneteko egileak, telebistako programa, albistea paperean… Egiteko bakoitzak 
ordu kopuru bat asignatuta dauka. Ordu kopuru horretan sartzen dira artxibatzeko 

denbora eta twitterreko denbora ere. Kazetari bakoitzak betetzen du taula horretan 
zati bakoitzean zenbat denbora jartzen duen, eta astean 40 ordura iristen da. 
“Pantailara begiratuta, arduradunak badaki bakoitza zertan ari den”. 
 
Lanaren %80tik gora aurretik banatua da, finkoa da. “Bultzatu dugu kazetariak marka 
izatera: Arrasatekoa izatea, marka fisikoa izatea, kirola, ekonomia, tokiaren arabera… 
Eta orain lantzen ari gara marka digitala” (Iban Arantzabal). 
Erredakzio bilerak egunero egiten dituzte, lehen orduan. Bilera horietan biltzen dira 
edukien arduraduna, telebistako arduraduna, papereko arduraduna eta webgunekoa. 
Bileraren helburua da ikustea “batez ere zer gai dagoen katramilatuta, zer interesgarri, 
zeri eman garrantzia, zer landu dezakegun aurrerago eta hobeto”. 
 
Kronikakoei informazioa iristen zaie, jendeak bidaltzen dituelako, gehien bat email 
bidez, baina baita ere zuzenean erredakziora etorriz. Halaber, kazetariek egunero 
begiratzen dituzte beste egunkariak. Begitu-ko kazetariak, aldiz, informatzaile bakoitzari 
deitzen dio. 
 
Prentsa bulegoek garrantzia daukate, Ttipi-Ttapa-ren arabera. Egunean hainbat mezu 
elektroniko iristen zaizkie, “era guztietakoak” (instituzioak, kirola, gizartea…). Gai 
lokalak, aldiz, “agenda informatibo guztietatik aparte dira”. Herrialde mailako gaien 
kasuan, besteak beste Nafarroako Gobernuaren albisteetatik datozenetan, beren 
“eskualdearen interesekoak direnean” aipatzen dituzte, edo “eskualdeari ekartzen” 
dute, “elkarrizketa bat gehituz edo erreportaje bat eginez”.   

5.3. Tokiko hedabideen kazetaritza eredua 
Kronika ahalegintzen da “herritarrekiko gertukoa eta oso aktiboa” izaten. Bulegoan 
“lan asko” egiten badute ere, “kalean ere denbora asko pasatzen” dute, elkarrizketak 
egiten edo eguneko prentsaurreko edo ekitaldiak jarraitzen. Asteburuko zenbakiak 
“gehiago egiten dira barrutik”. Begiratzen dute “momentuan zer gai dagoen pil-pilean”. 
Beste batzuetan gai “atenporalekin” dabiltza edota gai batzuen “bila joan behar” da. 
 
Anboto-k garrantzia ematen dio “elkarlanari eta militantziari”, horregatik “oso 
interesgarritzat” jotzen dut kolaboratzaileen lana. Lau kolaboratzaile dauzkate astean, 
sailka. Bestalde, webgunean albiste gehiago garatzen dute, paperean ez daukatelako 
tokirik. “Gauzak iragartzen dira, eta hurrengo astean ez dira kabitzen paperean, eta 
webgunean sartzen ditugu. Saiatzen gara pasako direnez hitz egiten, ez aurreko asteaz”. 
 
Gauza bera egiten du Eta Kittok ere. “Gertatuko dena aurreratzen saiatzen gara, eta 
pasatutakoari errepasoa egiten. Baten bat baldin badator edo hitzaldi bat eman behar 
badu, saiatzen gara aurretik publikatzen. Eta gero errepasoa izaten da argazki notizia 
moduan”. 
 
Aiurri-k bi produktu oso berezitu dauzka: hamaboskaria eta astekaria. Horri gehitu 
behar zaio, gaur egun, webgunea. Hamaboskaria, magazin modukoa da, “adin batetik 
gorakoek asko estimatzen” dutena. “Bere biziraupena luzeagoa da, aste bat gutxienez”. 
Astekaria lotuta dago, aldiz, gaurkotasuneko gaiekin: bizitza politikoa (plenoak eta 
abar), agenda eta gizarte ekitaldiak, kirola. “Lehenago irensten den informazioa da, 
denboran gutxiagoan luzatzen den irakurketa (egunkarien antzera)”. Formatu honek 
“beste abiada batean” jarri zituen kazetariak informazioa lantzeko unean.  

Goiena-ko kazetariak “asko ateratzen dira kanpora, ezinbestez”. Hain zuzen, irudiak 
grabatu behar izaten dituzte, albistegirako. “Oso kaleko kazetaritza egiten dugu” (Iban 
Arantzabal). Ez dute agentzietako teletiporik jasotzen. “Orain obsoletoak dira. Ez dago 
premiarik. Adibidez, Bostoni buruzko albisteak berehala heltzen dira, ez dago 
informazio faltarik. Uholdea dago. Aukeratu behar da”. 
Uztarria ahalegintzen da “tokikoa, gertukoa, objektiboa eta neutrala izaten”. Estilo 
denetik lantzen dute, “ahal diren irakurle guztiengan” iristeko, “80 urteko apaiz jesuita, 
gaztetxoko bat…” 
 
“Gertutasuna” bilatzen du Guaixe-k. Kazetariak “todoterrenokoak” dira: “orain 
elkarrizketa bat, bihar prentsaurreko bat, eta gero txosten bat hartu eta irakurri, 
jendeari azalpenak emateko”. Gertutasuna helburu, ahalegintzen dira “fokua ez jartzen 
arazoan, eta jarri behar bada, ez egurra ematen”. Guaixe-ko kazetarien ustez, mina 
egon den tokietan “mina ez gehiago handitzeko ardura” daukate, “badakitelako zerbait 
publikatzen badute Sakanan, beste hedabide batzuek anplifikatu dezaketela polemika”. 
 
Begitu-koek aitortu dute ez direla heltzen heldu beharko luketen leku guztietara. 
“Batzuetan ematen du inpresioa herriarengandik “urrun” gaudela. Hor nahi ditugu 
aurrerapausoak eman. Horregatik nahi dugu erredakzio taldea sendotu. Batzuetan 
esaten digute instituzioetako berri asko dugula, eta herritarren elkarteak gutxiago 
aipatzen ditugula, beti errazenera jotzen dugula eta betetzen ditugula orriak iristen 
diren oharrekin”. 

§ Eragileekin harremana 
Denek aipatu dute eragileekin (erakunde zein elkarteekin) harreman ona dutela.  
Guaixe-koek diote saiatzen direla “ahalik eta harreman zuzenena eta zintzoena” izaten. 
“Ahal dela zuzenean hitz egiten dugu, bai telefonoz, bai aurrez aurre. Eragileekin ere, 
ahal dela, beraien ondoan egoten gara”. Eragileek zerbait zabaltzeko izaten dute, eta 
Guaixe-k “horretan laguntzen” ditu. Halaber, ahalegintzen dira “herri mugimenduei 
tokia egiten”. Ildo horretan, euskara eragileekin badute “tratu berezi bat”, euskara 
bultzatzea delako haien “helburu nagusietariko bat”. 
 
Kronikak harreman “ona” du, “elkarteekin batez ere”. Informazio dena iritsi egiten 
zaie, baita Udaletxetik ere. Presioak “askotan” izaten direla aitortu dute: “batzuk 
normal bidaltzen dute informazioa, beste batzuk daude esaten dutenak nahi dutela 
ateratzea ez dakit zenbat egunez, orri osoa, argazkia… Orduan geratu behar dituzu, 
tokiaren arabera aterako dugu… Udaletxeari argi uzten zaio Kronika objektiboa dela 
eta ezin dela erabili herriaren buletin bezala. Zaila da hori ulertaraztea”. 
 
Ttipi-Ttapa-k harreman handia du kirol arloko elkarteekin, jende mordoa inplikatzen 
dutelako. “Marketin hutsa da, interesatzen zaigu”. Horrez gain, prentsa ohar pila bat 
iristen zaie, eskualdearekin zerikusirik ez dutenak. Baina eskualdekoa bada, beste bide 
batetik ere iristen zaizkie (Etxerat, adibidez).  
Aiurri-k ere ez dauka arazorik informazioa jasotzeko: “oso sustraituta gauden 
hedabidea izanik, oso erraza da informazio hori jasotzea, guregana etortzen dira kasu 
askotan”. Udal instituzioetako sail ezberdinek bidaltzen dizkiete deialdiak eta 
erantzuten diete. Elkarteekin berdin jokatzen dute, “nahiz eta informalagoa izan”. 
Presioak beti egon direla dio, “kolore guztietakoekin lan egiten” dutelako. 

Goiena-k horrela laburbildu du harremana: “gertukoa gara, onerako zein txarrerako”. 
Eragileekin harremana “jarraikia” daukate. “Eguneko hedabideak dira internet eta 
telebista, jatera eman behar zaio horri. Eta papera ia 20.000 etxetara heltzen da. 
Informatzaileek, udalek, oso ongi dakite, eta erabiltzen saiatzen dira”. Presioak izan 
daitezke zerbait tentuz lantzeko eskatzea: “gure egunkaria saltzen jarri behar bagenu 
kioskoan, beste era batera titulatu behar genuke. Ez da babesten dugun kazetaritza, 
baina ez saldu arren, nahi dugu zalantza argitu: zenbateraino egin nahi dugun zerbitzu 
publikoa. Gauza batzuk kolaboratzaileek ez dituzte atera nahi, eta guk uste dugu atera 
behar direla”. Orokorrean “errespetuzko harremana” dutela eta “oso 
independenteak” direla diote. 
 
Eskualdean, Goiena da erreferentzia, Diario Vasco “oso atzetik” daukatelako, 15.000 
irakurlerekin. Goiena-ren penetrazio maila %90ekoa da, Aztikerren arabera. 
 
Uztarria-ren kasua berezia da, komunitatearen bidez. “Gure helburua beti izan da 
eragileen ispilu bat izatea, Uztarrian bere lekua ematea. Komunitateak ere laguntzen 
du: eragileen ahotsa da. Harreman zuzena daukagu eragileekin”. 

5.4. Tokiko hedabideen laguntzaile sarea 
Aztertutako aldizkari guztiek daukate talde profesional bat oinarrian. Talde hori, ordea, 
handiagoa da batzuen kasuan, beste batzuen kasuan baino. Erredakzio taldearen 
handitasunaren arabera, kanpoko berriemaile edo kolaborazioen laguntzaile sare 
handiagoa edo txikiagoa dute. 
 
Hainbat motako laguntzaileak daude. Ia aldizkari guztietan ageri den laguntzaile figura, 
zutabegilearena da. Informatzaileei dagokionez, bi motakoa daude: kazetariek herrietan 
dauzkaten kontaktu finkoak batetik, eta berri-emaileak bestetik. Hirugarren osagai 
garrantzitsua, herriko euskara elkarteko parte izatea da, aztertutako aldizkarien erdien 
kasuan. Ez da hain zabaldua, ordea, aldizkariaren diru laguntzailearen figura edota 
ekitaldien antolaketetan lan egiten duten boluntarioena. 
 
Laguntzaile sarearen zenbaketa zehatza egitea zaila da, batzuetan eta besteetan 
laguntzaile figura ez delako bera. Orotara 1.083 laguntzaile zenbatu dira ikerketa 
honetan, baina litekeena da kopurua handiagoa izatea. Halaber, datu horrek ez dakar 
xehetasunik laguntzaile horien jarraikortasunari dagokionez. Laguntzaile horietako 
10etik ia 7 Tokikom-en bilduta dauden aldizkarietakoak dira, hala nola 681 lagun. 
Ondoko grafikoak erakusten duen bezala: 

Grafikoa 26 Tokiko hedabideen laguntzaile kopuruak, taldeka 
 
Ia laguntzaileen hiru laurdenak Topagunean biltzen diren hedabideetakoak dira, 
Tokikom-en egon edo ez. Azpimarratu behar da elkarteetako hedabideetako 
laguntzaileen pisua ere. Pisu hori batez ere Euskal Irratien 150 laguntzaileei zor zaie, 
irrati horiek sare zabala daukatelako irratsaioak egiteko eta diru bilketa kanpainak 
antolatzeko. 

§ Zutabegileak 
Ia aldizkari guztiek daukate iritziaren txokoa, eta bertan beren herriko edo eskualdeko 
herri bakoitzeko zutabegile batek idazten du, bakoitzak bere txandan. Herritarren 
parte hartzea sustatu nahi izaten dute, horrela. Hori horrela da bereziki Guaixe, Ttipi 
Ttapa, Begitu, Txintxarri eta …eta Kitto aldizkarien kasuan. 
 
Webgunearekin zerikusi gehiago dauka, ordea, Uztarria eta Goiena aldizkariekin 
gertatzen denak. Bi aldizkari horiek badaukate iritziaren txokoa beren papereko 
edizioan, eta bertan agertzen dira zutabeak. Baina, horrez gain, komunitatea sortu dute 
webgunerako. Uztarria.com webgunean izena emana duten herritarrak dozenaka dira: 
“jendeak aukera du edukiak edota argazkiak igotzeko. Asko daude erregistratuta, baina 
gutxik erabiltzen dute” (komunikazio pertsonala). Goiena-ren kasuan, ehun bat blogari 
dauzkate. Komunitatea blogen bidez dago antolatuta, blog horiek iritzia emateko 
erabiltzeaz aparte, informazioa zabaltzeko ere baliatzen dituzte. 

§ Blogariak 
Zenbait hedabidek aukera eskaintzen diete irakurleei bloga zabaltzeko. Bereziki Goiena 
eta Uztarria dira horretan aurreratuenak. Tokikom-eko hedabideen kasuan, 220 
erabiltzailek emana dute izena Uztarria-ko blogetan. Goiena-k 52 blogari dauzka. 
Ondoren dator Baleike, 24 blogarirekin. Barren-ek 14 blogari dauzka eta Euskalerria 
Irratiak 10. Seina blogari dituzte Pil-Pilean eta Prest-ek. 5 edo 5 baino gutxiagorekin 
dabiltza, aldiz, Aiaraldea, Mailope, Berton, Galtzaundi eta Txintxarri. Gainerakoek ez 
daukate blogaririk. Sakonago ikertu behar litzateke blogari bakoitzak zenbat aldiz 
berritzen duen bere bloga, baina azpimarratu behar da tokiko hedabide guztien artean 

dauden 377 blogarien artean ia denak Tokikom-eko hedabideetakoak direla, hala nola 
350. 

§ Berri-emaileak 
Berri-emaileen figura aldakorra da aldizkari batetik bestera. Kasu gehienetan, ez 
daukate herri edo auzoetako berri-emailerik edo albisteak bilatzen edo idazten 
dituenik. Hala ere, informazioa ematen dieten pertsonen sare sendo bat daukatela 
erran daiteke, gehienentzat. Informatzaile horiek “kontaktuak” deitzen dituzte 
hainbatek.  Guaixe aldizkariak, adibidez, Sakanako herri guztietan dauzka kontaktuak, 
“duela urte asko herriz herriko sarea lortzeko lana egin zelako”. Kontaktu sare horrek 
bi norabidetako harremanaren bidez funtzionatzen du: erredakziokoak joaten dira 
kontaktuengana informazioa galdetzera, baina alderantzizkoa ere gertatzen da, “haiek 
guregana etortzen dira, informazioa ematera”. 
 
Anboto-k ere kontaktu sare bat dauka. Durangaldeko hamabi herrietan erredaktoreen 
artean banatzen dituzte, eta erredaktore bakoitzak dauzka kontaktuak dagozkion 
herrietan. Kontaktu horiek elkarteetako arduradunak dira, baina ez daukate 
“informatzaile zerrendarik”. Hala ere, badira informazioa emateko deitzen dutenak. 
 
Aiurri aldizkariak ere herri guztietan dauzka kontaktuak: “Aldizkaria sortu zenean, asko 
zaindu zen alderdi bat izan zen, eta mantentzen da”. Horietatik gehienek telefonoz, 
bisita eginez edo posta elektronikoz bidaltzen ditu albisteak. Batzuek artikulu 
erredaktatuak bidaltzen dituzte: “elkartearen bueltan dabiltzan batzuk kazetari dira, 
edo irakasle. Idazteko joera dute: beste batzuek ez dute joera hori”. 
 
Begitu aldizkariak badu kontaktu sare bat, “erredakzio taldeak” egiten dituzte. Talde 
horri esker, Begitu-ko kazetariak badaki norengana jo behar duen:  ere baditu 
berriemaileak: “figura hori beti eduki dugu, mahai gainean behar dugula herri 
bakoitzean informatzaile bat. Beste era batera estaltzen dugu: kalean ibiltzen gara, 
jendeak erreferentzia modura hartzen gaitu, beren informazioa ematen digute”. 
 
Hala ere, Begitu-k badauka berriemaile figura ere, aldiro-aldiro artikuluren bat bidaltzen 
duten pertsonek osatutako multzoa, alegia. Kolaboratzaile horiek “kazetaritza ikasi edo 
mundu horretan dabiltzanak, eta zenbakiz zenbaki idazten dutenak, kobratu gabe. 
Horietatik lau finkoak dira”. Zutabegileen artean edo beren herrietako berriak idazten 
dituztenen artean, Arratiako herri guztietako jendea daukate aldizkarirako idazten, 
salbu Udabe herrikoa. Han, udaletxearekin zuzeneko harremana daukate, eta baita 
hango mendi talde batekin ere. Bestalde, azpimarratu behar da bailarako ikastetxeei 
aldizkariaren txoko bat irekitzen dietela, zenbakiz zenbaki haiek idatzitako artikulu bat 
argitaratzeko. 
 
Ttipi-Ttapa-ren kasua antzekoa izan arren, pixka bat desberdina da. Herrietako 
kronikak eta kiroletako albisteak zein emaitzak berriemaileek idazten dizute, baita 
argazkiak bidali ere. Orotara 17-18 kolaboratzaile dituzte, eta kronika bakoitzeko 16 
euro ordaintzen diete, “gratifikazio modura”. Berriemaile horiek irakasleak, irakasle 
erretiratuak, ikasleren bat edo beste, gizarte langile bat, zinegotzi bat, zurgin bat eta 
lantegi bateko beharginak dira. Herri handienetakoek astero igortzen dute kronika bat, 
eta besteek ia astero. Berriemailerik ez daukaten herrietako berriak jasotzeko, 
erredakziotik deitzen dute herri haietako udal idazkaritzara. 

Berriemaileen testuek lana eskatzen diete kazetariei: “Batzuen lanak berridatzi behar 
dira. Ia testu gehienak berridatzi beharrekoak dira. Ez den-denak. Nabari da ez direla 
kazetaritza ikuspegitik eginak. Batzuek lehen pertsonan idazten dute, gero testu berean 
hirugarren pertsonan jarraitzen dute: konkordantzia arazoak dituzte. Eskarmentu luzea 
dutenak hobeki moldatzen dira. Hizkuntza ere zuzentzen diegu, batu estandarrera 
egokituz.” (Ttipi Ttapa) 
 
Elkarteetatik eta mugimenduetatik ere iristen dira artikuluak edo albisteak, baina ez 
dira aldizkarirako erredaktatuak izaten, Anbotoren kasuan, adibidez. Erredaktatutako 
testuak prentsa kabinete batetik etortzen direnak izan ohi dira. 
Berriemaile sare finko edo egituratu batez harago doaz Uztarria eta Goiena, 
komunitatearen bidez. Jendeak badauka edukiak eta albisteak webgunera igotzeko 
aukera. Baina oraindik ere askok emaila erabiltzen dute, telefonoz deitzen dute edo 
bisitan joaten dira zerbaiten berri ematera. 
 
Goiena-k ehunka laguni eskatzen dio idazteko, Interneten. Blogei ematen diete indarra, 
eta beren informatzaileek bloga daukate, eta bertan idazten dute. Parte hartzaileak 
Debagoiena osokoak dira, eta badira Euskal Herrian bizi diren eta Deba Goienarekin 
lotura dutenak. Blogean idazten dituzten albisteak webguneko albiste nagusi bihurtzeko 
aukera ere badago. Ondorioz, kolaboratzaile sare horren bidez, kolaboratzaileak 
Goienaren “iturri” bihurtzen dira. “Aurten, helburua da paperaren %5-10 iturriek 
idatzitakoa izatea. Ez egitea komunitatearentzako bakarrik, baina komunitatearekin. 
Parte hartzea irabazi nahi dugu, eta sakontasuna artikuluetan.” 
 
Zenbait aldizkarik, ordea, dena beren gain hartzen dute, informatzaile sarerik gabe 
funtzionatuz. Hori da Hernaniko Kronikaren kasua. Txintxarri-k ere ez dauka 
berriemailerik edo kontakturik, nahiz eta jende asko joaten zaien informazioa ematera, 
batez ere Ttakun elkarteko bazkideak. Eta Kitto aldizkariak badauka informazio sare 
bat, gehien bat elkarteen inguruan mugitzen direnak, beren elkarteari buruzko 
informazioa emateko. Zer edo zer gertatuz gero herrian, jendea kazetariekin jartzen da 
harremanetan. 

§ Elkarteak 
Aldizkari anitz lekuko euskara elkartearen parte dira. Txintxarri aldizkaria Lasarteko 
Ttakun euskara taldeak sortu zuen, eta elkartearen egoitzan bertan daukate 
erredakzioa. Elkartearen eta aldizkariaren arteko harremana estua da. Aurrekontua 
bera orokorra da, eta hortik atal bat dago aldizkariarentzat. 
 
Eibarko Eta Kitto aldizkariaren funtzionamendua ere antzekoa da. Euskara elkartearen 
parte da aldizkaria, eta egoitza berean daude aldizkaria eta elkartea. 
 
Hernaniko Kronika Dobera euskara elkartetik sortu zen, eta elkarte modura 
funtzionatzen du. Zuzendaritza talde bat dago langileen gainetik. Langileek 
zuzendaritzari edo egunkariaren sortzaileei galdetzen diete edozein zalantza 
daukatenean. Anboto aldizkaria Durangoko Berbaro euskara elkarteak sortu zuen. 
 
Guaixe aldizkaria fundazio batena da, eta beraz fundazio honen zuzendaritza daukate 
gainetik. 

§ Boluntarioak 
Laguntzaile sareaz mintzatzerakoan, aztertu behar da boluntario sarerik ere baduten, 
diru bilketa antolatzeko, ekitaldiak antolatzeko eta abar. Zenbait kasutan herri 
ekimenetan parte hartzen dute, beste batzuetan dirua ematera mugatzen dira. 
 
Elkarte batekin lotuta dauden aldizkarien kasuan, elkarteko kideak dira behar orduan 
aldizkaria laguntzen dutenak. Anboto astekariak hamargarren urtea ospatzeko ekitaldia 
antolatu zuen 2012an, eta 2013an 500. zenbakia ospatzeko beste ekitaldi bat antolatu 
dute. Elkarteko kideek lagundu dute ekitaldi horren antolatzen. Baina hortik aparte ez 
dute deus egiten Anbotorentzat dirua biltzeko edo beste. Antzera, Begitu aldizkaria 
argitaratzen duen elkarteak 42 bazkide ditu, eta hauek antolatu zuten hamargarren 
urteko ekitaldia. Aiurri aldizkariaren inguruan ere badira 20 bat laguntzaile, ekitaldiak 
antolatzen dituztenerako, adibidez Urnietako San Migel jaietan antolatzen duten egun 
osoko ekitaldian laguntzeko sare bat lortzen dute. 
 
Uztarria-k 25-30eko laguntzaile sare bat dauka, herriko jaietan tonbola antolatzeko. 
Horrez gain, 1000 lagun dituzte bazkidetza bat ordaintzen dutenak. Horren ordainez, 
hainbat abantaila eskaintzen dizkie Uztarriak: zozketak, produktu osagarriak (liburu 
biografikoak, mendi gida, bertso zaharren bilduma) eta abar. 
 
Guaixe-k egoera ekonomiko larriari aurre egiteko laguntzaile sare bat sortu zuen 
2012an. Herriz herri “sare indartsu bat” sortu zuten, sare horretan herriz herriko 
hamabi arduradun eta beste hogei bat pertsona. Sare hori sortzeko hasierako ahalegin 
guztia fundaziotik egin behar izan zuten, baina orain herriz herriko kontaktuekin 
funtzionatzen dute. Aurreko urtean egin zen lan handiena sarea egituratzen, eta sare 
horretako kideek asko lagundu dute Guaixe bazkide kanpainan zehar. Diru bilketa 
kanpainez gain, azkenaldiko egoera ekonomiko larriaren ondorioz, herriz herri ekitaldi 
txikiak antolatzen hasi dira: kontzertuak, bazkariak, bingo txapelketak, kultura 
ekitaldiren bat edota kirolarekin zerikusia dutenak. Batzuk Guaixe-koek berek 
antolatzen dituzte, beste batzuk sare horretako kideek beren kabuz antolatu dituzte. 
 
Ttipi-Ttapa ez da doakoa, eta harpidedunak dauzka. Horrez gain, Txipi txartela 
banatzen dute, harpidetza arrunta baino pixka bat gehiago ordainduz gero. Honi esker, 
hainbat dendetan deskontuak dauzkazu, irakurleen eta komertzioen fidelizazioa 
lortzeko asmoz. 
 
Hernaniko Kronikak 500 bat “bazkide” dauzka, hala nola dirua ematen dutenak, beren 
borondatez, nahiz eta aldizkaria bera doan banatzen den. 
 
Begitu ere doan da, baina Uztarria edo Kronikaren gisan, urtero diru bat ematen duten 
laguntzaileak baditu, hala nola 396. Laguntzaileek ematen dutena hirugarren indarra da 
diru sarreretan.  
 
Eta Kitto ere doakoa da, baina argitaratzen duen elkarteko bazkideek badituzte 
deskontuak, elkarteak antolatzen dituen ekitaldi guztietan edo aldizkarian ordaindu 
beharreko ataletan: zorion agurrak, eskelak, iragarki laburrak… 

5.5. Artxiboaren antolaketa 
Tokiko aldizkarien artxiboaren antolaketa ez da uniformea, eta ez oso landua. Artxiboa 
nola antolatuta daukaten galderari erantzuterakoan, inork ez du jakin garbi adierazten, 

aplikazio zehatz bat aipatzen. Ahal bezala egiten dute, PDFtan, CDtan, ordenagailuak 
edo testu tratamenduak berak duen bilaketa sistemari erreferentzia eginez. 
 
Hainbat aldizkariren artxiboak ez daude sarean. Hori da Hernaniko Kronikaren egoera. 
Dena artxibatuta daukate, zerbitzari batean. Urteka antolatu dute dena, “karpeta pila” 
batean, non sailkatuak diren argazkiak, aleak (Quark-eko artxiboa eta PDFa), 
koordinazioa, publizitatea… Ez daukate, ordea, bilaketa sistemarik.  
 
Antzekoa da Guaixe aldizkariaren egoera ere. Artxibo guztiak CDtan dauzkate, PDF 
formatuan. Argazkiak ere CD-tan dauzkate, eta badute bilaketak egiteko programa bat 
(CD Finder), “nahiko ongi funtzionatzen” duena. Argazkien artxiboa herrika antolatzen 
dute. Albisteak, aldiz, File Maker Pro programan sailkatu dituzte. Sarean ere badago 
aukera Guaixe-ren artxiboak kontsultatzeko, dena webgunean daukatelako. 
 
Ttipi-Ttapa aldizkariak ere File Maker Pro erabiltzen du artxiboa kudeatzeko. 
Artxiboak, berez, disko gogorretan eta DVDetan dituzte, eta programan jartzen 
dituzte dokumentuen erreferentziak eta loturak.  
 
Begitu aldizkarikoek garbiki azaldu dute artxiboaren kontua dela haien “punturik 
txarrena”: ez daukate “ezer”. Zehazkiago, ordenagailuan daude ateratzen diren 
aldizkarien karpetak, hala nola idatzizko dokumentuak eta oinarrizkoak. Ez daukate 
artxibo zehatzik klasifikatuta. “Desastre hutsak gara. Horretan behar genuke laguntza 
edo ikasi zelan kudeatu”. 
 
Eta Kitto aldizkariak “txarto” antolatuta dauka artxiboa. Argazki artxiboa karpetaka 
antolatu dute, eta DVDtan sartzen dituzte. Zerbitzariaren kontua aurreikusia dute, 
baina ez dute egin. Artxiboaren erabilera “oso txikia” dela diote. Urtean bi edo hiru 
zenbakitarako erabiltzen dute. 
Anboto aldizkariak ere argazkiak disko gogor batean biltzen ditu, karpetaka antolatuta. 
Oraindik ez dute antolatu, baina “egitekoen zerrendan” daukate antolatzea. Astekariak 
enkuadernatzen dituzte. Artxibo digitalik ez daukate, baina sortutako eduki guztia 
webgunean daukate eta “bilaketa sistema webgunearena da”. Sistema “erraza” dela 
diote: “albiste bat idazten duzunean webgunean, hitz gakoak jarri behar dira”. 
 
Uztarria-k artxibo zaharrenak CDtan edo paperean dauzka. Aldiz, azken urteetan 
webgunea garatu dutenetik, webgunean argitaratutako testuak eta argazkiak sarean 
daude. Izenez gordetzen dituzte, eta “bilatzaile batekin” aurki daitezke. 
 
Txintxarri-k  badauka zerbitzu bat webgunean. Webgunean argitaratzen duten guztia 
artxibatuta dago. “Batez ere PDFa igotzen” dituzte. 2005etik honako argazkiak eta 
testuak webgunean dauzkate, sarean daude eta deskargatu daitezke. Argazki 
zaharragoak, aldiz, paperean daude. Aldizkarien PDF aleak ere sarean daude. 
 
Aiurri aldizkariak ere sistema misto bat dauka. 2003 baino lehenagoko argazkiak 
paperean dauzkate, albumetan sailkatuta. Sailkapen hori Access-eko dokumentu batean 
antolatuta daukate, eta han dauzkate erreferentziak. 2003tik honako argazkiak artxibo 
digitalean dauzkate, urtez urte, hilabeteka, egunka eta herrika antolatuak. Haatik, 
argazki horiek guztiak zerbitzarian izan arren, artxiborako sarbidea Aiurrikoek daukate 
bakarrik. Hemendik aurrera Flickr erabiltzeko asmoa dute argazkiak bertan 
zintzilikatzeko. Antzeko zerbait egin nahi dute bideoekin. Bideoei dagokienez, 

grabatzen dutenaren %20 zintzilikatzen dute, besteak editatzeko “astirik ez” dutelako. 
Argitalpenak ere denak gordeta dauzkate: zaharrak CD-tan eta azken urteetakoak 
zerbitzarian (Quark maketa, irudiak, testuak). 
 
Goiena aldizkariaren “estrategiaren zentroan internet kokatzen da, testuetarako”. 
Bilaketak “erraz xamar” egiten ditu. Inbertsioa egin zuten eta “lortu” dute artxibo 
multimedia izatea, “Artxiboa” izeneko aplikazioaren bidez: albiste berriak, argazkiak… 
Ez daukate dokumentalistarik, eta ez dute aurreikusten. Edukia sortzen duen langile 
bakoitzak artxibatzen du. Horretarako arautegi bat egin dute. Goiena Telebistatik 
sortu zen artxiboaren ideia, Hamaika Telebistarekin eta Tokiko telebistekin 
partekatzen dutelako. Elkartrukerako ere balio du, motor bakarrari esker. 

5.6. Tokiko hedabideen arteko harremana 

§ Eskualdeko beste tokikoekin 
Buruntzaldea eskualdeko aldizkariek “nahiko harreman onak” dituzte, Kronika-ren 
arabera. Tokikom-en ordezkaritza bat daukate. Txintxarri-k “urtetako bilerak, urtetan 
prentsaurrekoetan elkartu izana, informazioa eta argazkiak trukatu” izana aipatzen du 
“harreman onak” azaltzeko. 
 
Buruntzaldea eskualdeko tokiko aldizkariek webgune bateratu bat ateratzeko ahalegina 
egin zuten, baina azkenean ez da aurrera atera, Kronikaren arabera. Txintxarri-k ez du 
hitz berekin azaldu egoera: “Orain, proiektu komun bat egiteko bileretan gabiltza. 
Oraindik trabatu gara. Ikusten dugu eskualdeko zerbait digitalaren beharra. Baina 
aldizkari bakoitza oso errotuta dago, herriko aldizkariak dira”. Txintxarri-k aitortzen 
du “zailtasun” bat badagoela. Aiurri aldizkarikoak ere dio ez dela gauzatu: 
“Buruntzaldean saiakera batzuk egin dira baina ez dira ezertan gauzatu, nahiz eta modu 
pertsonalean harremana daukagun”. 
 
Horrez gain, Buruntzaldean argitaratzen diren aldizkarien artean, Buruntzaldeari 
buruzko erreportajeak egiten dituzte erregularki, Udaletxeetako euskara 
zerbitzuarekin batera. Urtean sei izaten dira. Aldizkari bakoitza arduratzen da 
erreportaje hori egiteaz, eta eskualdeko aldizkari guztietan argitaratzen dute, denek 
aste berean. Bestalde, Buruntzaldeko agenda bateratua kudeatzen dute. 
 
Aiurri Tolosaldera ere begira dago, baina hango gainerako hedabideekin ez daukate 
harremanik, salbu Txolarre irratiarekin. “Hitza sortu zenean, gatazka bat izan zen, eta 
geroztik bakoitzak bere bidea” egin zuen. 
 
Ttipi-ttapa telebista zegoenean, elkarlanean aritzen ziren Xaloa Telebistarekin. 
Asteburuetako ekitaldiak elkarren artean banatzen zituzten. Nafarroako tokiko 
hedabideek elkar ezagutzen dute, bereziki Nafarpress taldeko kide izan baitziren. 
 
Uztarria-ren kasuan, Urola Kostako Hitza egunkariko langile bat dago haien egoitza 
berean. “Harreman estua” daukate. “Batzuetan joaten da bat prentsaurreko batera eta 
ateratzen du argazkia, eta uzten dio besteari. Eta alderantziz. Informazioak 
elkarbanatzen ditugu. Gure webgunean Azpeitiari buruzko Hitza-ko albisteak sartzen 
dira”.  

Eskualdeko beste aldizkariekin ere badute harremana Uztarria-koek (Zestoako 
Danbolin, Zumaiako Baleike, Orioko Karkara, Getariko Artzape), eskualdeko tokiko 
hedabideen batzorde bat badutelako. Hausnarketa bat egiten ari dira enpresa egitura 
bateratzea aztertzeko, enpresa eredua bateratua, baina produktuak aldatu gabe. 
Uztarria-koak beldur dira “denak batera eginez, irakurleak galduko” lituzketela. 
 
Arratia eskualdeko Begitu aldizkariak ez dauka harremanik bertako beste 
aldizkariarekin (“erdaraz dago, irabazi asmokoa, maiztasun irregularrekoa”) eta 
eskualdeko irratiarekin (“indarra galtzen ari da, bi langiletik batera jaitsi dira). Aldiz, 
irratiko kolaboratzaile batzuk Begitu-ko kolaboratzaile ere badira. 
Goiena-koek ez daukate harremanik eskualdeko beste aldizkariekin, ez Mondraberri-
rekin, ez Diario Vasco-koekin. 
 
Debabarrena eskualdearen kasuan, Eta Kitto-koek harreman “nahiko ona” dute 
eskualdeko gainerako aldizkariekin. Elgoibarkoekin informazio trukaketa “nahiko 
handia” dute.  

§ Euskal Herriko beste tokikoekin 
Uztarria-koek diote harreman gutxi dutela gainerako tokikoekin, “bakoitzak tokian 
tokikoa lantzen duelako”. Tokiko aldizkarien arteko harremana “informala” da. 
Azkenaldian harremana handitu da, Tokikom-en inguruan hainbat aldiz bildu direlako 
elkarrekin. Aldizkari guztietako ordezkariek aipatzen dute Tokikom-ek elkar 
ezagutzeko arrazoi nagusi gisa. Horrela dio Txintxarriko ordezkariak: “besteekin ez 
daukagu harremanik, eguneroko lanean ez dugu beharrik eduki. Baina ez genuke 
arazorik edukiko. Tokikom-ek lagundu du elkar ezagutzen, harremana sakontzen”. 
 
Zenbait aldizkariren arteko trukea egiten da, hala ere. Ttipi-Ttapa aldizkarikoek ez dute 
“apenas deus konpartitzen beste aldizkariekin, ez bada testu eta argazki trukerik 
Guaixerekin”. Hala ere, Bizkaiko futbol talde batean ari den lesakar batena argazki bat 
behar izaten badute, adibidez, hango aldizkari bati galdetzen diote argazkia. 
 
Anboto eta Goiena aldizkarien arteko harreman bat badago, azken hauek ikastaro bat 
eman zietelako lehenei sare sozialez, webgunean “aurrerapausoak” egin nahi 
zituztelako. Halaber, Goiena-koek irakatsi diete argazkiak ere kazetariek beren gain 
hartzen edota argazkilaririk gabe funtzionatzen, aurreztera begira. Uztarria-koek diote 
batzuetan beste aldizkariei galdetzen dietela nola egiten duten diru laguntza batzuk edo 
publizitatea lortzeko. Aholkuak galdetzera joaten dira Begitu-koak ere besteengana, 
baina ez dute beste harremanik. Eta Kitto-k ere maila berean ikusten du Tokikom-en 
biltzen diren aldizkarien arteko harremana: diru laguntzen inguruko informazio trukea 
egiten dute, baina ez argitaratzeko informazioari buruzkoa. 
 
Goienak Erlo telebista, Hamaika telebista eta Goierrikoarekin ere badauka harremana. 
Hala ere, tokikoen arteko hitzarmenik ez dagoela idatzita dio Goiena-ko ordezkariak, 
baina elkarren arteko harremana “anai-arreben” artekoa bezalakoa dela gehitu du. 
Dena den, Tokikom-ekin daukaten harremanaz aparte, kazetaritza harremanik ez 
dagoela zehaztu du. 

5.7. Tokiko hedabideen eta nazionalen arteko harremana 
Harreman “gutxi” dauka Kronika-k hedabide nazionalekin. Berria-rekin “erdi elkarlan” 
bat daukate webgunean, Hernaniko eta inguruko tokiko informazioa, RSS bidez 

Kronika-ren webgunetik hartzen dutelako. Argiarekin harreman handiagoa daukate, 
“batez ere langileekin, hango batzuk Kronikan ibilitakoak” baitira. Berria eta Diario 
Vasco-rekin argazki trukea egiten dute. 
 
Berria-rekiko argazki trukeak mugak dituela argitu dute Ttipi-Ttapa-koek. Hain zuzen, 
Berria ez da bere argazkien jabe, argazkiak Argazki Press agentziak saltzen baitizkio. 
Ondorioz, harremana norabide bakarrekoa da: “guk normalean argazkiak ematen 
ditugu, haiek ez digute ematen”. Anboto-k harreman gehien Berria-rekin duela diote, 
baina harreman hori zehazterakoan, Berria-ren “Ziztaden” kanpainaren harira izan zela 
gehitu dute. Baina kontsulta batzuk egiteko ere deitzen dute Berria-ra. Norabide 
bakarreko harremana aipatu du Aiurriko ordezkariak ere. Puntualki, Aiurrik sortutako 
bideo-bat edo Berria, Gara eta Argiari utzi izan diote. “Askotan informazioa eskatzen 
digute, edo argazkiak”. 
 
Goiena-k gero eta harreman gehiago dauka Berria egunkariarekin. Bakoitzak bere 
webgunean badauka eskubidea bestearen edukiak jartzeko. Horrez gain, Berria-rekin 
batera, Araba osorako proiektu bat lantzen ari dira. 
 
Zehazki ez dugu elkarlanik. Gu Berriatik oso gertu gaude, beraz hango jendearekin 
harreman zuzena daukagu, baina hitzarmenik ez”. 
 
Uztarria-ren kasuan ere Berria-rekin daukaten harremana pertsonala da, hango langile 
batzuk Uztarrian ibilitakoak baitira. “Azken uneko teletipo bat baldin bada Azpeitiari 
buruz, berehala bidaltzen” diete Berria-ko lagun horiek. Halaber, Uztarria-ko 
webgunean sartzen dituzte Berria-ko artikuluak, Azpeitiko albisteak direnean. 
 
Webgunea egunero lau edo bost albisterekin elikatzeko ahalegina egiten dute, baina 
aitortu dute baliabide gutxiago daukatela horretarako. Beraz papererako idazten 
dutena, webgunerako gordetzen dute, nahiz eta egunean bertan idazten eta egunean 
bertan webgunean argitaratzen ahalegintzen diren. Ostiraletan sartzen dituzten 
albisteak, aldiz, paperean argitaratuta dauden bezala sartzen dituzte, ez dituzte 
egokitzen webgunerako. Goizetan eguraldiari edo trafiko arazoei buruzko berriak 
ematen dituzte.  
 
Ttipi-Ttapa-koek argazkiak trukatzeko daukate harremana Diario de Navarra eta 
Noticias de Navarrako berremaileekin. Harreman hori pertsonala izan ohi da, Uztarria-
koek Diario Vasco-ko berriemailearekin dutenaren antzera, argazkiak trukatzeko. 
Antzeko harremana dute Txintxarrik eta Diario Vasco edota Noticias de Gipuzkoa 
egunkariek ere; ez egiturazkoa, baizik eta berriemaileen artekoa: “berriemaileekin 
harreman estua dugu, argazkiak eta informazioa trukatzen dugu. Batzuetan gu joan gara 
toki batera eta haiek ez, edo alderantziz”. Eta Kitto-koek gisa bereko harremana dute 
Diario Vasco-ko eta El Correo-ko Eibarko kazetariekin, informazioa eta argazkiak 
elkartrukatzeko. 
 
Begitu-ko kazetariak badu harremana hedabide ezberdinekin, zehazkiago Arratiaz 
idazten duten kazetariekin: “Arratiak presentzia gutxi du hedabide nazionaletan, El 
Correok pixka bat gehiago ematen du, baina gutxi. Ez gara notizia Bizkaian”. Argazki 
trukea egiten dute Deia eta El Correo-rekin, baina ez dago hitzartuta. 

5.8. Tokiko hedabideen indarguneak 
Talde giroa da Tokikom sareko aldizkari nagusien indargune nagusia. Hernaniko 
Kronikarentzat, indargunea da “erabakiak denen artean” hartzea: “nahiz eta ardura 
puntu hori eduki, denek hitz egiten dute, eta lan egiteko orduan, bakoitza da 
erantzulea”. Goiena-k ere talde giroa azpimarratu du: “Antolatzerako asko laguntzen 
du. Aurreko astean atez atekoaren kontrako manifestazioa izan zen, eta kazetariak ez 
zuen zalantzarik izan goizeko 1ak arte geratu eta Goienan albiste txiki bat idazteko”. 
Iban Aranzabalen ustez talde giro horrek laguntzen du kazetarien inplikazioan. 
 
“Inplikazioa” aipatu du Guaixe aldizkariak ere, “esperientzia eta militantziarekin” 
uztartuz. “Horrek eramaten gaitu denek denetatik egitera”. Horrela, elkar laguntzeko 
aukera dagoela diote: “Nik ezin badut, eta publizista baldin badoa Irurtzunera, hark 
egiten ditu argazkiak”. 
 
Alderantziz, Ttipi-Ttapa-k indargune gisa aurkeztu du “lan sistema egituratua” 
edukitzea eta bakoitzaren “ardurak eta eginbeharrak finkatuta” izatea. Horrek 
“eraginkortasuna” ematen duela diote. 
 
Aipatu duten bigarren indargune nagusia jendearenganako “gertutasuna” da. Begitu-k 
aipatu du beren indargunea “jendearengandik oso hurbil izatea” dela. Eta Kitto-ren 
kasuan, “herrigintzatik oso gertu izatea” da indargunea. “Jendearen prestutasuna” 
azpimarratu dute. Halaber, elkartea bera da aldizkariaren indargune handiena. Uztarriak 
ere gertutasuna aipatu du, denboran zehar lortu duten erreferentzialtasunarekin 
sendotasunarekin batera: “Azpeitian denek dakite Uztarria zer den, eta parte hartzeko 
aukera daukate”. 

5.9. Tokiko hedabideen ahulguneak 
Tokikom sareko hedabide nagusiei galdetu zaie zein diren haien indarguneak. Batzuek 
eta besteek sail ezberdinak, eta batzuetan kontrajarriak, ikusten dituzte. Hernaniko 
Kronikaren ahulgunea, “talde dinamika eta ardurarik ez banatzea” da: “askotan gogorra 
da beste bati zerbait gaizki egin duela esatea. Askotan askoz errazagoa da nagusi bat 
edukitzea”. Uztarriaren egoera antzekoa da: “Gu lau gaude, nagusirik ez dago; orduan, 
antolatzerakoan, gabezia batzuk egoten dira. Kalitatea ere posible da jefe bat baldin 
badago, detaile batzuk gehiago zaindu daitezke”. 
 
Begitu aldizkaria trantsizio batean dago eta horretan ikusten du ahulezia, bakoitzak 
izango dituen funtzioak zehazten ari direla. 
 
Guaixek antolaketari buruzko gabeziak aipatu ditu, azkenaldiko murrizketekin zerikusia 
dutenak. “Gure egitura ez da oso sendoa. Iazko murrizketen kontura, jende pila batek 
lagundu zuen, eta fundazioak inplikazio handia izan zuen. Baina guk ere jasaten ditugu 
murrizketen ondorioak”. Orain norabide bat finkatu dutela diote, eta “gabeziekin 
jarraitzen” badute ere, nahiz “bidea garbi” daukate. Funtzionamenduaren aldetik, 
“bilera luzeak” eta “prestakuntza falta” aipatu dituzte. “Askotan badakigu gauza asko 
egiten, baina espezializazio beharra badugu”.  
 
Eta Kitto-k ere prestakuntza falta aipatu du, zehazki teknologia berriei dagokionez. 
Pertsona bakarra daukate teknologia berrien arloan. “Orduan ezintasun batean sartzen 
gara etengabe. Nahi dugu baina ezin. Normalean arazo ekonomiko bat baino gehiago da 
langile falta”. Astekariak egiteak denbora asko “jaten” du. Eta orain dauden bi 

kazetarietatik batek teknologia berriekiko pausua ez du oraindik eman, ez du erabiltzen 
Twitter edo Facebook. “Webgunearen bitartez zerbait aurreratu dugu, baina ez 
gehiegi. Antolaketaren aldetik ongi dago, dena kudeatzen dugulako bi pertsonen artean, 
baina motz geratzen gara. Beharko genuke pertsona bat gehiago, teknologia berriei 
begira egongo litzatekeena”. Ttipi-Ttapa-k antzeko arazoa du, ez dira iristen nahi duten 
leku guztietara, batez ere Internet arloan. Goiena-ren zailtasuna “etengabeko aldaketa” 
da. Egunero dauzkate teknika berriak ikasteko. “Aukera bat da, baina denbora eskatzen 
du”. 

6. Kasu azterketa: Limburg-eko egunkaria 
 
Ikerketa hau osatzeko, kasu azterketa bat egin da, zehazki Flandriako Limburg 
eskualdeko tokiko egunkari batera bisita egin da, Hasselt herrira. Het Belang Van 
Limburg egunkariaren egoitzara joan eta hango edizio arduradun Bart Bijnens-ekin 
elkarrizketa sakona egin da. 

6.1. Eskualdearen eta egunkariaren aurkezpena 

§ Limburg eskualdea 
Limburg eskualdea Flandrian dago, Herbehereekin mugan. 900.000 biztanle dauzka, eta 
48 komunitatetan banatuta dago. Komunitate txikienak 4.000 biztanle ditu eta Hasselt-
ek 70.000. 
 
Bertako herritarrek beren burua flandriartzat daukate, baina “lehenik limburgarrak” 
dira. “Badago limburgar nortasun azkar bat. Batzuek uste dute gehiago lan egin behar 
litzatekeela Herbehereetako Limburgekin eta Alemaniakoarekin”. Baina Bart Bijnensek 
ez du ikusten Belgikatik bereizteko aukerarik: “Belgika hain da txikia… Ez du merezi 
beste eskualde bat sortzea”. Euroeskualde bat sortu dute, Herbehereetako 
(Maastricht), Alemaniako (Aix-la-Chapelle) eta Belgikako Limburg eskualdeen artean. 
Badago telebista kate bat euroeskualde horretakoa. 

§ Het Belang Van Limburg 
Concentra enpresa da Het Belang Van Limburg egunkariaren jabea. Enpresa horren 
egoitza Hasselt-en dago, egunkariaren egoitzaren eraikin berean. Concentra enpresa 
familia enpresa bat da. Gaur egun, enpresaren jabeak 83 urte dauzka. Horrek kezka 
sortzen die egunkariko langileei, jabearen seme-alabek ez dutelako enpresaren 
ardurarik hartu, eta ondorioz ez dakitelako zer gertatuko den jabea hilko denean. 
 
Egunkaria Concentra taldearen produktu nagusia da, baina gehiago ere badauzka. 
Egunkarien aldetik, beste bi egunkariren jabea da: Anberes aldeko Gazet Van Antwerpen 
egunkaria, eskualde hartako egunkari nagusia batetik, eta Metro doako egunkaria 
bestetik. Azken honen bi bertsio ateratzen dituzte, bata nederlanderaz, bestea 
frantsesez. 
 
Horrez gain, Nostalgie irrati nazionalaren akzioen %50 dauzka Concentra taldeak. 
Badituzte ere hiru eskualde telebista, telebista digital bat, eskualdeko hainbat doako 
egunkari edo astekari eta hedabide digitalak. Telebista kateak dira: TV Limburg, Acht, 
atv, TV Oost eta Havana. Doako egunkariak: JET magazin, Jet!, De Zondag, De 
Streekkrant, De Weekkrant Groep eta Nederland. 
  
Produktu desberdinen artean “elkarlanean” aritzen dira. Het Belang Van Limburg 
egunkariko erredakzioak “sinergia handia dauka Anbereseko erredakzioarekin”. Bi 
egunkariek daukagu kirol erredakzioa, baina elkarrekin lan egiten dute, nazioarteko 
futbolaz adibidez. Txirrindularitza kazetariak Anberesen daude, eta 1 Formula 
jarraitzen dutenak Hasselt-en daude. Metro egunkariarekin ez daukate harremanik. 
Eskualdeko telebistekin bai, “harreman asko” daukate: “elkarrekin lan egiten dugu, 
nahiz eta lehiakide izan. Nahi nuke eskualdeko telebista eta gure denak erredakzio 
berean izatea”. 

Azkenaldian egoera ekonomiko franko zaila dute. Azken bi urteetan dirua galdu dute, 
etekinak atera beharrean. “Erreserba erraldoi” bati esker egiten dute aurrera, 130 
urteko historian “metatu” duten erreserbari esker, hain zuzen. “Orain taldea horrek 
sostengatzen du. Gure egunkaria da taldean dirua irabazten duen bakarra. Irratia ongi 
dabil, baina telebistaren merkatua oso zaila da”. 

6.2. Egunkariaren eta webgunearen deskribapena 

§ Egunkaria 
Het Belang Van Limburg egunkaria tabloid formatuko egunkari bat da, 56 orrialdekoa. 
Dena koloretan argitaratzen dute. Egunkariak berak 32 orrialde ditu, baina badauka 16 
orriko kirol gehigarri bat eta 4 orrialdeko beste bat jokoak, eguraldia eta telebista 
programarekin. 
 
Aipatutako bi gehigarri horiez gain, egunkariak hiru bloke nagusi ditu: albisteak, “Uit 
Uw Gemeente” (zure herritik abiatuta) eta “achterkrant” (egunkariaren atzekaldea). 
Sail bakoitza kolore batekin identifikatzen da. Orrialde zenbakia kolorezko koadro 
batean sartzen da, eta zenbait marra ere bai. Albisteena urdinez jartzen dute, lekuko 
berrien saila berdez, eta azken orrialdea laranjaz. 
Albisteen sailak hamabi orrialde dauzka. Bertako orrialde gehienak Limburg eskualdeko 
berriei eskaintzen dizkiete. Beste orrialde pare bana eskaintzen dizkiete Flandriako eta 
nazioarteko politikari eta gertakariei. 
 
Bigarren atalak tokian tokiko informazioa eskaintzen du, batzuk luze, batzuk labur 
herriz herri. Sail horren barruan sartzen dira, bestalde, eskelak. Ondoren datoz iragarki 
laburrak. 
 
Azken sailak bost orrialde dauzka, aisialdiari eta kulturari eskainiak. 
 
Diseinuaren aldetik, argazkiei toki handia ematen diete, bereziki pertsona askoren 
argazkiak sartzen dituzte.  

§ Egunkariaren beste produktuak 
Astean behin, ostiraletan, laguntzaileek idatzitako 16 orrialdeko hamar gehigarri 
argitaratzen dituzte, hamar azpi-eskualdetan banatzeko. Gehigarri horietako orrialdeak 
komunitateka ordenatuta daude. Komunitate bakoitzak 2 eta 4 orrialde artean dauzka, 
gutxi gora behera. Artikuluak franko motzak dira gehienetan, eta argazkiak nahiko 
handiak. Argazki asko argitaratzen da bertan. Komunitate bakoitzaren orrialdean 
iragarki franko izaten da, komunitate horretako saltegienak. 
Larunbatetan hiru gehigarri argitaratzen dituzte, bata Sjiek, emakumeentzako aldizkaria, 
beste bat Hallo, telebista programa eta telebistari buruzko artikuluak eskaintzen 
dituena eta hirugarrena, De Markt, kontsumoari buruzkoa. Emakumeentzako aldizkaria 
48 orrialdeko A4 baino formatu handixeagokoa da, aldizkari paperean inprimatua, dena 
koloretan. Telebistari buruzkoa 32 orrialdeko A3 baino formatu txikixeagoko 
aldizkaria da, egunkari paperean inprimatua, dena koloretan. Kontsumoari buruzkoak 
72 orrialde dauzka, denak koloretan. Iragarki laburrek eta publizitateak tokia handia 
daukate bertan. 



EUSKAL HEDABIDEEN ETXEA, tokikoen ikuspegitik  

TOKIKOMen Gogoeta taldea, 2013ko udazkena 172 

§ Webgunea 
Webguneak badauka albiste nagusi bat lehen orrian, bigarren mailako albiste batzuk 
beherago, eta ezkerreko zutabean “azken” berriak. Sail bakoitzak ere badauka bere 
gunea eta azpi saila. 
 

 
1. irudia. Het Belang Van Limburg egunkariaren webguneko azala. 
 
Irudian ageri den bezala, zortzi sail nagusi dauzka, eta sail nagusi bakoitzak beste 
azpisailak dauzka. Sail nagusietan lehena albisteei dagokie, eta bertan sartzen dira 
nazionalak, nazioartekoak, ekonomia, kultura eta abar. Bertan dago sarbidea bideoetara 
ere. Limburg izeneko sailean daude albiste lokalak, eta sail hori ere azpi-eskualdetan 
antolatuta dago. 
 
Paperean lor ez dezaketena webgunean daukate. Komunitate bakoitzak badauka bere 
txoko propioa egunkariaren webgunean. Eta atal horretan beren komunitateari 
buruzko albisteak dituzte bakarrik. Paperean ez dagoen elementu gehiago gehitzen dute 
webgunean: agenda, hildakoen zerrenda, medikuak, zerbitzuak, lan eskaintzak, etxe edo 
auto saltzeei buruzko iragarkiak eta abar. 
Paperean baino “askoz informazio gehiago” argitaratzen dute webgunean, eta 
webgunea da haien etorkizuneko apustua: “epe luzera begira, nahi nuke paperik ez 
ateratzea, internet bakarrik edukitzea. Inprimatzea garestiegia da. Baina noiz utz 
dezakegu papera eta webgunearekin gelditu?”. Oraindik ez dakite, baina oraingoz 
egunkariari eusten diote, hori baita diru iturria. Publizitatea sartzen zaie: “tokiko 
jendeak, okinak, harakinak eta abar, iragarkiak paperean jartzen dituzte, ez dute 
ohiturarik webgunean jartzeko”. Het Belang Van Limburg egunkariari “publizitatea oso 
ongi” doakio, nahiz eta krisia jasaten ari diren. “Oraindik indar handia dauka. Eskualde 
mailako prentsan funtzionatzen du oraino, ez daukatelako beste sistemarik beren berri 
zabaltzeko”. Hala ere, azken bi urteetan %12ko beherakada izan du publizitateak beren 
egunkarian. 

Une honetan papera errentagarria bada ere, Bart Bijnensek aurreikusten du epe luzera 
defizitarioa izanen dela, “editoreak behar” direlako eta horrek “lanordu eta diru asko” 
eskatzen duelako. 

6.3. Audientziak 

§ Salmenta kopuruak 
Het Belang Van Limburg egunkaria 100.000 aletan ateratzen dute. Ostiraleko 
gehigarriaren edizio bakoitzak 10.000 ale ditu, gutxi gora behera. 

§ Webguneko bisitak 
Egunkariaren webguneak, orokorrean, 120.000 bisita dauzka egunean. Baina ez daukate 
komunitateen araberako daturik. 
 
Egunkariak badauka Facebook orri bat aski garatua, non komunitate bakoitzak bere 
azpi-orria ere badaukan. 2013ko uztailaren 10ean 38.956 jarraitzaile zeuzkan Facebook 
orriak. Askoz jarraitzaile gutxiago dauka, aldiz, Twitter kontuak, hala nola 6.823. 

6.4. Mikro lokalaren eta eskualdearen arteko osagarritasuna 
 
Egunkaria bera da egunero argitaratzen dute, igandeetan salbu, egun horretan ez 
baitago egunkaririk, Belgikan. Ostiraletan hamar gehigarri argitaratzen dituzte, 
informazio lokalagoarekin (laguntzaileek idatzitakoarekin). Komunitate bakoitzak ez 
dauka bere gehigarria, materialki eta teknikoki ezinezkoa delako 48 edizio inprimatzea. 
Gehigarria gau bakarrean inprimatzen dute, eta gau batez ezin dituzte hainbeste edizio 
inprimatu, hogei minutu behar dituztelako makinak gelditu, plakak aldatu eta berriz 
martxan jarri arte. Horrez gain, banaketarako arazoak ere sortuko lizkieke. 
 
Komunitate eta herri bakoitzak bere edizioa ez izateak sortzen ditu irakurleen kezkak. 
Irakurleen edo laguntzaileengana joaten direnean, herrietan antolatzen dituzten bilera 
publikoetan, “gai hori maiz ateratzen da”. Hain zuzen, jendeak hauxe dio: “gehiago nahi 
dugu gure herriari buruz, beste herriek ez gaituzte interesatzen”. Egunkariak “hilabete 
batzuk behar izan zituen, jendea gustura gelditu arte”. Bart Bijnensen arabera, 
“denbora behar da onartzeko ez bakarrik beren komunitateko informazioa ematea”.  
 
Egunkari az da mugatzen eskualdeko berrietara. Egunkari “oso bat” dira, “Limburgeko 
biztanle guztientzat”. Hots, helburua da Limburgeko biztanleek Het Belang Van 
Limburg egunkaria irakurriz bakarrik, munduan gertatzen denaren berri jakitea. 
Horregatik, “politika nazionala inportantea” da haientzat. Politika “nazionalaz” mintzo 
direnean, Flandriako politikaz ari dira, Wallonia “askoz gutxiago” aipatzen dute. Beti 
ahalegintzen dira lotura egiten beren eskualdearekin. “Bruselako politika aipatzen dugu, 
baina ahalegintzen gara gurera ekartzen”. 
  
Zehazkiago, gai nazionalek Limburg eskualdeari ekar diezaiokeen mesedea edo kaltea 
aipatzen dute, egunkariaren izenak aditzera ematen duen bezala “Limburgen 
mesedetan” erran nahi baitu. “Normalean eskualde mailako politika edo nazionala 
aipatzen dugu, baina Limburgen mesedetan. Batzuetan Limburg defendatzen dugu 
politika nazionalaren kontra (argindarraren dosierra, errekonbertsioa…). Beti Limburg 
defendatzen dugu Flandriaren aurka”. 

Interes nazionaleko gaiak Limburgera ekartzeaz gain, prentsaren munduan lehen 
lerroan ibiltzea ere lortzen dute. Bi kazetarik eguna pasatzen dute Bruselan, baina ez 
dira hango berriemaile finkoak, Hasselt-etik joaten dira egunero (ordu bateko bidean 
daukate). Politika nazionaleko gaietan “ere” izaten dituzte “esklusibak”. Horrez gain, 
egunkariko politikako arduraduna irrati nazionaleko gonbidatua izaten da goizetan.  
 
Nazioarteko politikan, aldiz, gai gutxiago lantzen dute, eta “hautuak egin behar” izaten 
dituzte. Egunero bizpahiru gai hautatzen dituzte. Kirolean ere nazioarteko “kirol 
handiak” jarraitzen dituzte (Roland Garroseko finala, Europako txapeldunen liga). 

6.5. Kazetarien lana 

§ Antolaketa 
Het Belang Van Limburg egunkariak 70 kazetari dauzka. Egunkariaren erredakzioak alde 
batetik badauka edizio zuzendaritza bat, orri banaketa egiteko. Zuzendaritzak dauka: 
erredakzio zuzendari bat, erredaktore buru bat eta sei “newsmanagment”.  
 
Bestetik, erredakzioaren talde handiena, albisteak lantzen dituzten kazetariek osatzen 
dute. Politika eta nazioartea ere jarraitzen dituzte: “eskualdeko egunkaria gara, baina 
egunero badugu nazioarteko orri bat”. Kirol sail bat ere badaukate, baita kultura saila 
ere. Asteburuetan aldizkariak ateratzen dituzte, egunkariarekin batera, eta bakoitzak 
bere erredakzio taldea dauka: bata emazteentzat, beste bat gizarteko gaiei buruzkoa, 
beste bat “komertziala”. Egunkariaren erredakzioa “horren arabera antolatua” da. 
  
Interneteko kazetariak bi txandetan antolatuak dira, goizetakoa eta arratsaldetakoa. 
Goizetako txandakoak 6:00etan hasten dira, 14:00ak arte. Newsmanagment-ak 8:30ean 
etortzen dira. 9:30ean goizeko txandako kazetariak heltzen dira. 10:15ean lehen bilera 
egiten dute edizio arduradunek eta kazetariek, lana banatzeko. Egunean zehar 
gertakariak garatzen dira. 15:00etan arratseko erredaktoreak eta albiste arduradunak 
iristen dira. 16:00etan bilera egiten da goizekoen eta arratseko taldeen arteko lotura 
egiteko. 17:00etan egiten da azaleko bilera. Goizeko kazetariak 18:30-19:30 artean 
ateratzen dira. Iluntzeko kazetariak gauerdi arte egoten dira. 
 
Igandetan ez dute egunkaririk ateratzen; baina astelehenetan bai. Astelehenetako 
edizioak orri gehienak – 44 – kirolari buruzkoak ditu. Igandetako zerbitzu bat egoten 
da lanean, baina “oso jende gutxi”. 

§ Internet eta multimedia 
Egunkariaren webgunea kudeatzeko eta eguneratzeko talde bat dago, hiru 
erredaktorek osatzen dutena (webguneko arduradunarekin aurrez aurreko 
elkarrizketa). Prentsa agentzien albisteak, eta “kazetari hiritarren” argazkiak edo 
albisteak eskuratzen dituzte, eta horiek erabiltzen dituzte. Erredakzioko kazetariek ere 
bidaltzen dituzte artikuluak. 
 
Hain zuzen, papererako idazten duten kazetariek webgunerako ere idazten dute. “24 
ordu” izeneko orrialderako idazten dutenek, internetera ere bidaltzen dituzte 
albisteak, gertakarien berri emanez. Artikulu labur bat idazten dute webgunerako, 
argazki batekin, eta papererako luzeago idazten dute. Alderantzizkoa ere gertatzen da, 
hala nola papererako idatzitako testuaren bertsio luzea webgunean argitaratzea gero. 

“Hasi ginean, inork ez zuen idatzi nahi interneterako ere. Gero, pixkanaka gero eta 
gehiago ari dira idazten interneterako. Orain erdia ari da idazten. Zerbait gertatzen 
denean, kazetariari eskatzen diogu idatz dezan”. 
 
Batzuetan bideoa ere jartzen dute, zehazkiago Youtubera igotzen dituzte bideoak. 
Adibidez, jarraitzaile batek bere futbol taldeko presidentearen batzarrari buruzko 
bideo bat igo zuen. Kazetariek ere badute smartphona, eta “batzuek erabiltzen dituzte 
bideoak eta argazkiak egiteko, baina ez dute edizio lanik egiten”. Erredakzioko 
argazkilariek ere egiten dituzte bideoak. Argazkilari bat bidali behar dutenean toki 
batera, bideoa ere egiten du. 
 
Bideoa “gustatzen” zaio webgunearen arduradunari. Ohartu da artikulu bati loturik 
bideo bat jartzen dutenean, artikulu horrek bisita “asko” izaten duela. “Jendeari normal 
iruditzen zaio bideoak izatea zerbait gertatu denean”. Batzuetan bideoa gordinean 
jartzen dute, beste batzuetan argazkilari batzuek editatzen dituzte beren bideoak. Baina 
30 segundotik gorako bideoetan ikusleek arreta galtzen dute, webguneko 
arduradunaren iritziz. Horregatik, ez dute nahi egin “telebistako bideoak bezalakorik”. 
Bideo mota horrek “ez du funtzionatzen”. Arrakasta duten bideoak irudiak dira, 
“suarenak, istilu batenak eta abar”. Baina erreportaje landuek ez dute hainbeste bisita 
lortzen. 
 
Web 2.0. tresnei dagokienez, webguneko arduradunak adierazi du ez dutela 
horrelakoak lantzeko ohiturarik, garestiegia delakoan: “hori egunkari handiek egiten 
dituzte. Artikulu bat irakurri dut erraten duena garestiegia dela horrelakoak egitea 
egunero. Diru asko eta jende asko behar da hori egiteko. Ezin dugu hori egin egunero”.  

§ Aplikazioa 
Internet-eko taldeak beste lan bat ere badauka, alegia egunkariaren bertsioak egitea 
tabletarako eta smartphonerako. Egunkaria era digitalean irakur daiteke (PDF 
aberastuan). Harpidedunek edo egunkari digitala unitateka erosten dutenek dute, soilik, 
PDF aberastu horretarako sarbidea. “Konplikatua da hori egitea”, ordea. Xehetasun 
teknikoak azaldu ditu, gainetik bada ere. Teknikoki konplikatua baino gehiago, denbora 
eskatzen duen prozedura bat da, artikuluz artikulu blokeak osatu behar direlako. 
 
Horrez gain, webguneko edukiak smartphone-etan ikusteko app bat badaukate. Lehen 
orrian albisteen selekzio bat dago, eta beste orri batean daude artikulu guztiak. 

§ Sare sozialak 
Dena ez da webgunean bakarrik. Limburgeko herri guztiek badute beren txokoa 
Facebooken. Facebook erabiltzaileak botoi batean klikatzen duenean, bere (edo nahi 
duen) komunitateko albiste guztiak Facebook-eko denbora lerroan agertzen dira. 
Facebook-en 40.000 jarraitzaile dituzte, nahiz eta kazetariak eta “kazetari hiritarrak” ez 
diren Facebook-en “oso aktibo”. Twitterrek, aldiz, ez dauka arrakastarik. Twitter 
automatikoki erabiltzen dute albisteen loturak zabaltzeko, baina “Belgikan Twitter ez 
da oso herrikoia”.  

6.6. Laguntzaile sarea 
Het Belang Van Limburg egunkariak bi kolaboratzaile mota dauzka. Batetik, berriemaile 
figura daukate. 48 komunitateetatik bakoitzean badaukate bat, freelance modura 
ordaintzen dutena. 1930eko hamarkadatik funtzionatzen du horrela egunkariak. Tokiko 
sailak horien artikuluekin osatzen dira. 

Bestetik, 2010ean erabaki zuten “sistema berri bat martxan jartzea”, egunkari 
horretarako idatzi nahi duen jendearekin. Sare hori boluntarioek osatzen dute; hots, ez 
zaie deus ordaintzen idazten dutenagatik. Sare hori antolatu zuten pentsatu zutelako 
“garaia egokia zela, jendeak bazituela tresnak idazteko, bere iritzia emateko, 
informazioa emateko eta abar”. Honekin, komunitate bakoitzeko “kazetari soilaz 
harago” joateko aukera ikusi zuten. 2013ko ekainean 9.830 laguntzaile zeuzkaten. 
“Batzuentzat denbora pasa da, zaletasuna. Beste batzuentzat, zerbait daukatelako 
irabazteko”, hala nola beren karrikako zerbaiten berri eman nahi dutelako, edo kirol 
talde batean direlako eta talde horri buruzko albisteak jakinarazi nahi dituztelako. 
Laguntzaileen erdia egunkariko harpideduna da. 
 
Laguntzaile sare zabala lortzea bi arlotan oinarritzen da. Batetik, “misiolari” lanak egin 
dituzte egunkariko langilek: “komunitateetara goaz, bilerak egiten ditugu; motibatzen 
ahalegintzen gara”. Bestetik, egunkariak berak dauka eragina, 100.000 ale saltzen 
dituztelako egunero, Limburg eskualdeko egunkari salduena izanik. Horrez gain, 
motibazioa sustatzeko, ostiralero ateratzen dute gehigarri bat, hamar edizio 
ezberdinetan, laguntzaileek idatzitako artikuluekin. Eskualde osoa hamar eremutan 
banatzen dute; gutxi gora behera 90.000 biztanleko eremu bakoitzeko edizio bat 
ateratzen dute. Gehigarri hori da “estimulagarri handiena”, laguntzaileentzat, “beren 
izena ikusten dutelako egunkarian, eskualdeko egunkari handienean”. Edizio batzuetan 
artikulu guztiak argitara ditzakete, beste batzuetan selekzio bat egin behar dute. 
 
Laguntzaile sareari buruzko estatistikarik ez daukate. Sare aldakorra da. “Klase sozial 
aski altuko” jendeak parte hartzen du gehienik. “Jakin behar da artikuluak idazten. Klase 
apalekoak beldur dira idazteko”. Laguntzaileak ez dira “oso gazteak”, hain zuzen, 
gehienek 40 urtetik gora dauzkate.  Gazteak ez dituzte erakarri, eta haiengana iristeko 
asmoz, smartphone-etarako app bat sortu dute, artikuluak telefonotik zuzenean idatz 
eta igor ditzaten. 
 
Laguntzaile asko “motibaturik” hasten dira, baina gero ez dute jarraitzen, beraz beti 
badituzte laguntzaile berriak. Laguntzaileen %5ek “aski maiz” idazten dituzte artikuluak. 
Badira %12 behin edo beste baizik idatzi ez dutenak, eta ez dutenak berriz idatzi. 
Gainerakoek, %83k alegia, hilabetean artikulu bat edo beste idazten dute. Egunkarikoei 
interesatzen zaizkienak “batez ere %5 horiek” dira: “horiek badakite zer gertatzen ari 
den beren komunitatean”. Laguntzaile dinamiko horiekin badute harremana; 
komunikazioa internetez eta telefonoz egiten dute: “maiz deitzen diegu, ea hori ikusi 
duten, egin dezaketen. Izan daitezke jubilatu bat, irakasle bat, futbol taldeko 
presidentea eta abar”. Laguntzaile horiek “berri bilatzaileak” deitzen dituzte, “hala nola 
ez dakizkigun berriak ekartzen dizkigutenak dira”.  
 
Laguntzaile horiek beren ordenagailu pertsonaletik igortzen dituzte edukiak. Egunkariak 
ez die materialik ematen lan hori egiteko. Software aldetik, ez dute ezer berezirik 
behar, interneteko nabigatzailearekin aski dute. “Ez diegu ezer eskaintzen, beraz ezin 
diegu ezer eskatu”. Batzuetan azaltzen diete nola egin argazkiak edo nola idatzi 
artikuluak. 
 
Sistema informatiko bat daukate laguntzaileen artikuluak kudeatzeko. Datu base edo 
biltegi moduko bat da, zutabeka antolatua. Zutabe batean artikuluaren data ageri da, 

besteetan artikuluaren titulua, komunitatearen izena, sarean dagoen ala ez (irakurri, 
zuzendu edota sarean jarri duten), autorearen izena eta abar.  
 
Datu base horretan badaukate laguntzaileen zerrenda osoa.  
 
Egunean laguntzaile horien ehun bat artikulu jasotzen dituzte, luzera guztiz 
desberdinekoak, “esaldi batetik orri askotara”. Batzuek noizbehinka idazten dute. 
“Adibidez, goiz honetan, gizon batek Hasselt-eko komunitatetik bidali digu albiste bat 
eta argazki batzuk (argazkian ageri da kamioi bat sutan). Kazetaritza ikuspegitik 
interesgarria da. Gizon hori sartu da gurekin harremanetan. Kazetaritza aldetik hain 
ongi lan egin du, eskertzeko, gure egunkariaren hiru hilabeteko harpidetza eskaini 
diogula. Hori ez dago araututa, baina salbuespen modura egin diogu, saritzeko”. Kasu 
horretan, suteari buruzko albistea sartu zuten biharamuneko egunkarian, baina 
artikulua komunitate hartako freelance berriemaileak idatzi zuen; argazkia, aldiz, 
laguntzaile horrena erabili zuten, nahiz eta beren argazkilaria ere bertara bidali. 
Argazkilariaren argazkian kamioia kiskalita ageri zen, eta laguntzailearen argazkian su 
garretan. 
  
Artikulu horiek berridatzi behar izaten dituzte. Erredakzioko bost kazetari denbora 
osoz ari dira lanean, artikulu horiek jaso, berridatzi eta webgunean argitaratzen. “Ez 
dugu artikulurik argitaratzen interneten, kazetari profesional batek irakurri aurretik”. 
Berridazte lan franko daukate: “jendeak ez daki egunkariko artikuluak idazten; bakar 
batzuek artikuluak ongi egiten dituzte, eta beste guztien artikuluak berridazten ditugu”.  

7. Euskarazko hedabideak eta Internet 
Azkenik, euskarazko hedabideak (tokikoak zein nazionalak) gaur egungo teknologietara 
nola egokitu diren eta zer erronka daukaten aztertzeko, hedabideetan lanean eta 
Interneten ardura daukaten zazpi lagunekin eztabaida talde bat egin da. Bildu dira: Joxe 
Rojas Tokikom eta Topagunekoa, Koldo Isusi Bizkaie.biz webgunekoa, Pello Urzelai 
Berria egunkarikoa, Lander Arbelaitz Argia astekarikoa, Julene Frantzesena 
Uztarria.com webgunekoa, Iban Arantzabal Goienakoa eta Gari Araolaza Codesyntax-
ekoa. 

7.1. Atomizazioaren kezka 
Eztabaida taldean bildutakoek nabarmendu dute euskarazko hedabideen arteko 
“atomizazioak” sortzen diela kezka. Joxe Rojasen ustez, “indar asko galtzen” da 
atomizazio horren ondorioz: “Paperean gertatu zena digitalean gertatzen ari da: ekimen 
lokal asko dago, bakoitzak bere bidea egin du. Atomizazio horretan indar asko galtzen 
da. Tokiko denak antzeko bidean jartzeko modu bat bilatzen ari gara. Oso hurbil gaude 
elkarrengandik, indar handia dugu irabazteko, baina ez dugu asmatu”. Rojasen ustez, 
hedabide asko “txikitasunetik dago bere indarrari begira”. Hedabide bakoitzak egiten 
duen “ahalegina saretzea” falta dela dio. 
 
Baina indarrak batzearen kontuak eztabaida piztu du. Koldo Isusik “ondo ikusten” du 
indarrak batzea, “baina esparru edo proiektu bakoitzak bere berezitasunak” dituela 
azpimarratu du: “Ez da erraza uztartzea. Geurea bizkaieraz idatzita dago, ez da erraza 
Berria-rekin uztartzea”. Pello Urzelaik erantzun dio “teknologiak ez daukala 
hizkuntzarik”, baina Isasiren ustez beren kasuan euskalkia da “markatzen” duena. 

Beste arazo bat ere ikusten du Koldo Isusik, hala nola “bakoitzak bere 
funtzionamendua” duela. Zehaztu du denen arteko “batasuna sortzea ona” dela badio 
ere, horrek “goitik beherako aldaketa” eskatuko lukeela eta ez dela “erraza”. Puntu 
batzuetan “adostasun bat lortu” dutela argitu du Isusik. 
 
Herri mailako hedabidearen indarra galtzeko kezka zabaldu du Julene Frantzesenak: 
“Azpeitian Uztarria-com-ek dezente funtzionatzen du. Eredugarritasun hori galduko 
luke besteekin batuz gero”. Uztarria eskualdeari begirako proiektuak dabilela eta oso 
txikia dela zehazturik, besteekin batzea “oso zaila” ikusten du. Hala ere, ez du dudan 
ezartzen “indarrak batu behar direla, gainerako herri aldizkari eta hedabideekin”. 
 
Tokikoen gertutasunak eskaintzen duen aniztasunaren eta indarrak batzearen arteko 
oreka bilatzeak “bertigoa” sortzen dio Joxe Rojasi: “nola lortu galtze ahalik eta 
txikiena, pluralitatearen aldetik?” Argi duena da “oraingo kudeaketa ingobernablea” 
dela, “bakoitza bere aldetik ari” delako. “Ur fuga asko daukagu gure hodietan”. 
 
Ildo beretik jarraitu du Pello Urzelaik: “atomizazioaren ondorioz lanak biderkatzen 
ditugu, ez daukagu gaitasunik lerro batzuk markatzeko, konpartitzeko”. Arrazoi 
teknologikoak ere ikusten ditu Urzelaik: hedabide bakoitzak “unitate ezberdinak 
erabiltzen” dituela dio. Tokiko mundua ere ez du batuta ikusten, “etxe bakoitzak bere 
plataformak edota gustuko kodeak erabiltzen dituelako”.  

7.2. Gaur egungo multimedia eskaintza 
Multimedia arloan egiten denari dagokionez, iritzi desberdinak dituzte. Batzuek ikuspegi 
baikorragoa dute, beste batzuek ezkorragoa. Lander Arbelaitzen ustez, “panorama ez 
da txarra garenak izateko (800.000 euskal hiztun). Erreferentzialtasuna irabazten ari da 
euskal kazetaritza” Arbelaitzen ustez “jende askok kontsumitzen du informazioa 
euskaraz”. Arbelaitzek dio euskal kazetaritza, bere “txikitasunetik” ari dela “munduko 
joerak nondik doazen begiratzen” eta badaukala “harantz joateko intentzioa”. 
“Kazetaritzan ari gara asmatzen gure lekua egiten”. 
 
“Ezkorragoa” da Pello Urzelai. “Entzuten” dituen “diskurtso positibistekin gure burua 
engainatzen dugula” dio. Zehazki, “trena garaiz harrapatu dugula” diotenei erantzun die 
horrela. “Euskarazko hedabideak nahiko ahul daude eta garapen eskasarekin. 
Noraezean daude, markatu gabe zer garapen behar duten. Ez nuke inbertituko indar 
gehiegi ikerketa soziologikoetan, eta bai teknologikoetan, jakiteko apps-ak behar diren, 
nolakoak, nola eraman negozio eremura”. 
 
Gari Araolazak ez du teknologikoan ikusten erronka. “Prest dago duela hamar urtetik 
hona. Zain daukagu. Hor dago. Aldatzen da, bai. Baina RSSarekin arazo asko konpondu 
daitezke”, dio Araolazak. “Baina ez dena”, erantzun dio Pello Urzelaik. Araoalazaren 
ustez, egin ez dena “antolaketa arazoengatik” gelditu da egin gabe. “Ikusiko dugu 
Tolosaldekoari zer erantzun teknologiko emango zaion”, zehaztu du Urzelaik. Eta 
Araoalazak erantzun: “arazoa ez da teknologikoa izango. Beste bat izango da. Eremu 
libre asko dugu. Okupatu behar ditugu”. 
 
Iban Arantzabal ere “Lander baino ezkorragoa” da. “Ez gara heltzen heldu behar dugun 
toki guztietara. Paperean lortzen ditugu kopuru batzuk, Interneten lortzen ez 
ditugunak. Heldu behar dugu euskaraz irakurri eta kontsumitu dezaketen guztiengana, 
eta oraindik ez gara heltzen. Negozio eredua ez dugu asmatu. Erronka bat da hori”. 

Arbelaitzen ustez, Euskal Herriko kazetariek badauzkate bideoak, twitter eta abar. 
“Hemengo kazetariek twitter, facebook, youtube eta abar ez dituzte etsai gisa ikusten. 
Baliabide gehiago dituztenak hobeto joango dira. Baina gu ari gara azken tendentziak 
gurera ekartzen, adaptatzeko gogoz”. Pello Urzelaien ustez, hori Argia-ko kazetarien 
kasua da: “begi zorrotzekin begiratuz, nire etxetik hasita, konturatzen zara ezetz. 
Guaixe non dago? Hamaika Telebista? Zer azterketa egin du Internetez?”. Gari 
Araolazak dio kontuan hartu behar dela Hamaika Telebista txikia dela: “Malagan, 
antzeko telebista bat ez legoke hobeto”. ETBren mailakoa izan behar duela uste du, 
aldiz, Urzelaik. 
 
Goienakoek Internet “pakete  moduan” ikusten dutela azaldu du Iban Arantzabalek. 
Arbelaitzek “ikaragarriko aukerak ikusten” dizkio Interneti. “Irabazteko daukagu 
galtzeko baino askoz gehiago. Ez bagara horretara joaten, hor bai galduko dugu”. 

7.3. Paperaren etorkizuna 
Paperak etorkizunik baduen, Internet-ek ordezkatuko duen edota negozio eredua non 
dagoen, adostasunak eta desadostasunak uztartu dira eztabaida taldekoen artean. Alde 
batetik, nahiko garbi ikusten dute “papera galtzera” doala, Lander Arbelaitzek dioen 
gisan. “Baina Internetek irakurleak irabazten baditu, pozik nago”. Negozioari buruzko 
ondorioak “hizkuntza guztiek” dituztela gehitu du. “Mundu guztia ezin asmatuz ari da”. 
 
“Internet da etorkizuna” Koldo Isusiren ustez. “Papera galduko da”. Arbelaitzek “garbi” 
ikusten du “hogei urte barru esango dugula bizitu dugula el papelón, aldaketa”. Isusik 
berak paperik ez duela erosten dio: “Gazteek papera ez dute erabiltzen. Nik papera ez 
dute erosten, eta badira urte batzuk. Esaiozu 16-18 urteko bati papera hartzeko. Hor 
dago biharkoa: interneten”.  
 
Gazteek eskutan “telefonoa” daukatela dio Gari Araolazak, eta uste du gazteek 
irakurtzen dutela. Iritzi berekoa da Koldo Isusi ere. “Horregatik atzeratuta gabiltza, 
edukiak telefonoan eskaintzeko moduan”, nabarmendu du Pello Urzelaik. Gari 
Araolazaren ustez, kalitatea ez da berdina Internet-en eta paperean. “Telefonoan ezin 
duzu irakurri artikulua sakon”, dio Araolazak. Baina Arbelaitzek ez du bat egiten: “sofan 
harrapatzen bazaitu eta ongi badago irakurtzeko…”. Arbelaitzen iritziz, bilatu behar 
dena da “erabiltzailea eroso sentitzea”. 
 
Tokiko komunikabideen kasuan, internetek pisu gutxi daukala uste dute, hala ere. 
Tokiko informazioaren arloan, papera ez dela galduko uste du Isusik. “Txikien kasuan, 
Internetek indar gutxi dauka, paperak bai”, gaineratu du Julene Frantzesenak. Ildo 
horretatik ari da Iban Arantzabal ere: “oraingoz eutsigarria den bakarra papera da. Eta 
paperak egiten du Internet eutsigarri. Hortik ihes egiten ez dugu jakin. Ezin dugu 
plantilla osoa Internetera bideratu”. Egoera hori “orokorra” dela dio Araolazak ere. 
Arbelaitzen ustez, hori gertatu da “paperaren eredua finkatu delako”. Pello Urzelaien 
ustez, “ez badugu hartzen Landerren filosofia, jai daukagu”. Gaur egun papera eutsigarri 
baldin bada ere, “bihar igual ez” dela izango uste du. 

7.4. Diru iturrien kezka 
Eztabaida taldean bildutakoek ez dute ikusten diru iturri garbirik. “Erronka handia dago. 
Beste medioentzat ere arazo bera da, Vocentorentzat askoz handiago”, dio Gari 
Araolazak. Hedabide handiek “orain ordainarazten” dutela argitu du Koldo Isusik. 

“Baina Azpeitian ez dute ordainduko”, erantzun du Julene Frantzesenak, bertako 
edukiei dagokionez. Hedabide handien kasuan ere “funtzionatzen” duen galdetu du Iban 
Arantzabalek. “Klaro! Hori gaurko kontua da” erantzun dio Isusik, zehaztu hori 
“kanpoan” gertatzen dela. 
 
Hedabide guztiak ezin direla maila berean jarri dio Araolazak. “Ez da gauza bera mila 
bisita edo milioi bat dauzkan egunkari bat. El Pais hasi da Idealista.com-ekin tratuan. 
Bisita bakoitzeko zerbait emango dio El Pais-i”. Isusik onartu du Euskal Herriko 
hedabideen merkatua Euskal Herrian dagoela: “ez gara lehiatuko New York Times-
ekin”. 
 
Hedabide handiak ordainarazten “probatzen ari” direla dio Araolazak. “Zer 
errentagarritasun du? Nik ez dut ikusten. Atomizazioa desabantaila bezala ikus daiteke, 
baina baita aukera bezala ere, malgutasuna eman dezakeelako. Arazoa da, kasu 
konkretu batzuetan, publizitate instituzionala jasotzeko. Baina orokorrean, abantaila bat 
da”.  
 
“Txikitasuna abantaila” dela dio Lander Arbelaitzek ere. “Berria ere komunitatetik oso 
gertu dago, handiena izan arren. Asmatu behar dugu negozio eredua finkatzeko modua. 
Ez gara El Pais bat. Beste konnotazio bat dugu”. Internet eta papera biltzen dituen 
“pack-ean ikusten” du finantziazio aukera. “Argia ez da astekari bat: proiektu 
komunikatibo bat da. Iraungo du funtzio soziala betetzen badu, asmatzen badu 
komunitate horrek ekonomikoki sostengatzeko bide txukuna jartzen”. Halaber, 
proiektua “modu iraunkorrean planteatzea” garrantzitsutzat dauka, adibidez “langileek 
aurrera begira garapen bat egiteko bidea ikustea proiektu gisa”. Bidea “luzarora begira” 
egin behar da Arbelaitzen iritziz. 
 
Joxe Rojasen iritziz “finantziazioa egin daiteke elementuen oreka bilatuz”. Ildo 
horretan, irakurleari “gehiago” eskatzea planteatu daitekeela dio. Nola eskatu laguntza 
kontsumitzaileei? Arbelaitzek “txikitasunean” ikusten du aterabidea, jakinez 
kontsumitzaileek nahi dutela proiektua segitzea. “Aurrera begira, eskatzen dugunean 
laguntza, positiboki planteatu behar dugu: begira zer egiten dugun, uste baduzu 
proiektu honek merezi duela, lagundu ezazu”. Arbelaitzen ustez, “beltz jokatuz, jendea 
uxatuko” lukete. “Mezu positiboa eman behar da: nire ahaleginak ez duela balio zuloa 
tapatzeko, baizik eta aurrera egiteko”. 
 
Baina Iban Arantzabalek beste kezka bat azaldu du. Irakurleei dirua eskatzek bere 
mugak dituela esplikatu du. “Oso zaila da. Arazo bat dugu: ailegatzen gara jende 
horretara, eta eskatzen diogu beti ahalegin gehiago. Nik iritsi nahi dut jende 
gehiagorengana. Badago jendea ez duena emango dirua aldizkaria bere buzoira 
heltzeko”.  

7.5. Nola iritsi publiko zabalarengana? 
Iban Arantzabalek aipatu duen “erronka handiena da euskaldun kopuru handiagoari 
begiratzea, gure buruari begiratzea baino”. Uztarriakoei erantzun die gisa horretan, 
nahiz eta onartu aztertu behar dela “arrakasta duten kasuei nola eutsi”. Oro har, 
“gutxik altxatzen du zoom-a gora”, Arantzabalen arabera. “Webgunetik altxa behar 
dugu begirada paperera, telebistara, eskualdera”.  

Lander Arbelaitzen iritziz, Hekimen eta Tokikom hori egiten ari dira, baina 
Arantzabalek “oraindik berde” daudela erantzun dio. “Horregatik nago baikor”, 
ihardetsi dio Arbelaitzek. “Orain arte ez ginen horretaraino iritsi. Noski ez garela 
euskaldun guztiengana iristen. Baina konparatu duela zenbait urte zenbatek irakurtzen 
zuten euskaraz eta orain zenbatek irakurtzen duten”. Zalantza gehiago dauka Gari 
Araolazak. Sareko irakurleko kopurua igotzen ari dela “garbi” dela dio, baina galdetu du 
ea igoera hori Telecinco-ren bisitena baino handiagoa izan den. 
 
Iritzi baikorra du Lander Arbelaitzek. Interneten munduan “hasiera” denez, “eredu 
asko dago libre”. Adibide gisa aipatu zuen, Argia.com-eko web telebista. “Jende pila bat 
erakartzen duzu inondik ez zena sartuko Argia-ra. Ohiturak aldatzen dira. Badaude 
potentzial handia daukaten ereduak, identifikatu behar direnak. Hor dago abantaila 
txikitasunean”. 
 
Formen gainetik, edukietan jarri du arreta. Helburua “jende gehiagorengana” iristea 
dela dio Pello Urzelaik, eta arazoa edukietan ikusten du. “Gogoeta bat egin behar dugu 
sortzen ditugun edukiak ez ote diren eremu batentzako, ez ote dugun 
autokonplazentzia egiten. Noraino lortzen dugu eduki batzuk sortzea beste esparru 
batentzat, punteroa, jendea harritzeko?” Eredu gisa aipatu du Ipar Euskal Herrian 
Berria, Euskal Irratiak eta Kanalduderen artean hasi duten elkarlana. “Ahoan bilorik 
gabe” izeneko saioa aipatu du: “indarrak bilduz, lortzen dute jende batengana iristea”. 
Haatik, hutsa eduki horiek “zabaltzeko moduan” dagoela dio: “bakoitzak bere bidetik 
zabaltzen du, eta ez dago elkarlanik”. 
 
Urzelaien ildotik mintzatu da Joxe Rojas: “Kopuru zabalagoetara heltzeko galdu behar 
ditugu beldur batzuk lokatzetan ibiltzeko, platerak saltzeko… Bide hori ez dugu landu. 
Eduki aldetik, Telecinco lider baldin bada, ez da Siriari buruzko gai landuak egiten 
dituelako. Eta hor ez gara sartzen. Pentsatu behar da gure baliabide apurrekin zer 
dedikatzen duzun Siriara eta zer zaborrera”. Julene Frantzesenak aitortu du Uztarrian 
bisita gehien eduki zuen albistea “luizi batek bota zuen etxearen argazkia” zela. 
 
Iban Arantzabalek ere uste du “nukleoarentzat” ari direla edukiak sortzen. Iruña 
Veleiaren kasua aipatu du adibide gisa Gari Araolazak. “Veleia da euskal hedabideetako 
gai “tema”, eta nire inguruan inork ez daki deus”. Arantzabal ere iritzi berekoa da: 
“Ehun lagun gaude. Hori frikientzat da. Eta egun erdi pasatu nuen gai horrekin”. 
 
Are gehiago, gai horiek eta lan hori “duplikatzen” dela dio Koldo Isusik, “50 hedabidek 
albiste bera” ematen dutela zehaztuz. Azpeitiko kasua hori da, Julene Frantzesenaren 
arabera: “guk bi langile ditugu eduki bera sortzen, bata Uztarriarako eta bestea 
Hitzarako”. 
 
Beste giltza “kalitatean” dagoela dio Iban Arantzabalek. “Gure edukiak erosteko 
modukoak dira? Gure konpetentziak, igual, eduki hobeak sortzen ditu. Irakurle gazteak 
lortzeko zailtasunak ditugu, kalitatea ez dugulako eskaintzen”. Ildo beretik jo du Koldo 
Isusik: “kalitatea eskaintzen baduzu, gutxika jende gehiago lortuko duzu”. 



EUSKAL HEDABIDEEN ETXEA, tokikoen ikuspegitik  

TOKIKOMen Gogoeta taldea, 2013ko udazkena 182 

8. Ondorioak 

8.1. Ondorio nagusiak 
Ikerketa lan honen bi helburuak Euskal Herriko tokiko informazioaren euskarazko 
eskaintza neurtzea izan da, eta bakoitzaren egoera ezagutzea. Egindako lanarekin 
hainbat ondorio atera daitezke. 

§ Argazki nagusia 
Alde batetik, ageri da hiru multzo nagusitan banatzen dela euskarazko tokiko 
hedabideen mundua. Batetik daude Topagunearen sarean biltzen diren tokian tokiko 
hedabideak, batzuk herri mailakoak, bestetik eskualde mailakoak. Bestetik daude Hitza 
taldearen baitako proiektuak, eskualde mailakoak. Azkenik, federatuta ez dauden 
hedabideak genituzke, nahiz eta horietan ere sartzen diren elkarren artean federatuta 
dauden Ipar Euskal Herriko irratiak. 
 
Hiru multzo horiek erakusten dute tokiko hedabideek bakoitzak beren izaera eta 
autonomia baldin badute ere, ia denak modu batera edo bestera federatuta daudela. 
Eta elkargune handiena Topagunea da. Topagunean biltzen diren hedabide gehienak 
Tokikom elkartean bildu dira. Elkarte horren pisua handia da euskarazko tokiko 
hedabideen artean, gehienak bertan biltzen baitira. 

§ Euskal Herriko mapa 
Haatik, euskarazko tokiko hedabideen eskaintza zabalena eta handiena Gipuzkoan eta 
Bizkaian kokatuta dago. Tokikom elkartean biltzen direnak izan edo Hitza sarean 
daudenak izan, bi herrialde horietako eskualde gehienak estalita daude.  
 
Gipuzkoari dagokionez, herri guztietan dago euskarazko bertako informazioa jasotzeko 
aukera. Kasu gehienetan eskualde mailako hedabideari esker, eta beste zenbait kasutan 
herri mailako hedabide bati esker. Kasu hoberenean, hedabide bat baino gehiago 
daukate zenbait eskualdek, egunero, irrati bidez edo egunkari bidez. Kasu txarrenean 
astean behin bakarrik daukate informazioa. 
 
Bizkaian egunero daukate tokiko informazioa euskaraz Lea-Artibai eta Busturialdea 
eskualdeetan, Hitza egunkariari esker, Uribe Kostan eta Txorierrin, webguneari esker 
eta Bilbon irratiari esker. Durangaldean astean behin daukate aldizkaria, baina 
informazio emankorra aurki dezakete bertan. Arratian eta Uribe Kostan bi astero 
eskuratzen dute aldizkaria, eta Txorierrin Hilero. Enkarterriak eta Mungialdea tokiko 
hedabiderik gabe daude. 
 
Arabaren kasuan, biztanle gehien daukan eremuan badago egunean eguneko 
informazioa, webgunean. Hala ere, Aiaraldea eta Aramaio kenduta, Araba iparraldeko 
zati batean ez dago euskarazko tokiko informaziorik, ez eta ere Arabako lautada 
gehienetan. 
 
Nafarroan euskarazko informazioa egunero edo astero dauzkaten eskualdeak Iruñerria 
(Euskalerria Irratiarekin) eta Sakana dira. Hamabost egunean behin Bortziriak, Baztan, 
Bertizarana, Basaburua, Malerreka eta Xareta eskualdeetan daukate tokiko informazioa. 
Hots, Nafarroa ipar-mendebaldean dago euskarazko tokiko informazioa, gainerakoan 
ez dago. 

Ipar Euskal Herrian tokiko informazioa Euskal Irratietatik edota Herria astekarietatik 
daukate bakarrik, baina herrialde mailako hedabideak izanik, herri bakoitzak izan 
dezakeen tokia oso diluituta gelditzen da. 
 
Laburbilduz, Euskal Herriko gune jendetsuenetako tokiko informazioa eskaintzen da 
euskaraz, maiztasun aldakorrarekin bada ere toki batetik bestera. 
 
Tokikom presente dago Bizkaiko Durangaldean, Uribe Kostan, Txorierrin, Bilbon eta 
Aiaraldeko herrietan, Gipuzkoako Debagoienan, Azpeitian eta Buruntzaldean, Arabako 
Aiaraldean eta Gasteizen eta Nafarroako ipar-mendebaldean. 

§ Informazio kantitatea Hilero 
Hedabide bakoitzak hilabetean ekoizten duen A4 formatuko orrialde kopuruari 
begiratuz (A3 formatukoak ekoizten dituztenen kasuan, bi A4 ekoiztuko balituzte 
bezala egin da kalkulua) gero, 4.252 orrialdetik gora ekoizten da hilabetean, egunkari 
arrunten formatua izanez gero, 2.126koa litzateke kopurua. Hots, gutxi gora behera 
egunean 70 orrialdeko tabloid formatuko egunkari baten adina argitaratzen dute 
euskarazko tokiko hedabideek, denak gehituta. Hortik 37 orrialde dira Tokikom-en 
federatuta daudenen artean ekoizten dituztenak. 
 
Haatik desorekak badaude herritar bakoitzak bere herriko edo eskualdeko informazioa 
euskaraz jasotzerakoan, denek ez dutelako maiztasun berarekin edukitzen informazio 
hori. Batzuek egunero, beste batzuek hilabetean behin bakarrik. 

§ Zabalkunde handia 
Hedabide bakoitzak argitaratzen duen papereko aldizkari bakoitzeko ale kopuruak 
gehituz gero, 180.000 aletik gora ateratzen direla neurtu da ikerketa honetan. Kopuru 
horretatik erdia baino gehiago (97.000tik gora) Tokikom sareko aldizkariena da. 
180.000 ale horiek guztiak ez dira eremu guztian zabaltzen, noski; baina indargune 
handia da, denak gehituta euskarazko tokiko hedabideen sarea baita tirada gehien 
daukana.  

§ Irakurle kopuru handia 
Kasu honetan ere ez daiteke dena batu, baina bakoitzaren sarbide maila izugarria dela 
argi gelditu da. Orotara 400.000 irakurletik gora dauzkate tokiko euskarazko 
hedabideek. Horietatik erdia edo gehiago Tokikom elkartean dauden hedabideek 
dauzkate. Litekeena da batzuek bi irakurtzea, beren eskualdean bi tokiko euskarazko 
hedabide baldin badaude, baina ukaezina da euskarazko tokiko hedabideen eragina 
zinez handia dela. Litekeena da, halaber, 400.000 irakurle horietatik den-denak ez 
euskal hiztunak izatea edo bederen elebidun hartzaileak soilik izatea, baina datu hori ez 
dago. Kasu guztietan, denek batera daukaten pisu hori benetan kontuan hartzekoa da. 
Webguneko bisita kopuruen kalkulua egitea zailagoa da, baina bakoitzak hilabetean 
milaka bisita jasotzen ditu. Bakoitzaren bisitak aparte kontabilizatuta daude, baina 
plataforma bakarretik abiatuta konektatuko balira irakurleak beren eskualdeko 
informaziora, webgune horrek hilabetean lituzkeen bisitak dozenaka milakoak izango 
lirateke, eta horrela, benetan pisu handiko webgunea izango litzateke. Tokikom-ek 
153.000 bisita baino gehiago dauzka hilabetean. Zenbaki orokorrak 355.000 bisitatik 
goragokoak dira. 

§ Enplegu iturri 
Ikerketa honetan egindako neurketaren arabera, eta kontuan hartuta hedabide bakar 
batzuen datuak falta direla, ondorioztatu ahal izan da euskarazko tokiko informazioa 
lantzea enplegu sortzaile dela. Gaur egun 270 lagunetik gora ari da lanean euskarazko 
tokiko informazioa lantzen edo tokiko hedabidearen kudeaketan lanean. Horietatik 169 
daude Tokikom elkarteko hedabideetan. 
 
Banaka hartuta, enpresa txikiak direla dirudite, gehienek 10 langile baino gutxiago 
daukatelako. Baina denak batera hartuz gero, lan talde handia dela garbi gelditzen da. 
Tokiko informazioaren alde egitea Euskal Herrian lana mantentzea eta sortzea da. 
Zehaztu behar da, gainera, lanaldi gehienak denbora osokoak direla eta bi urte baino 
antzinatasun luzeagokoak. 

§ Milioi batzuetako aurrekontua 
Nahiz eta azken urteak murrizketen eta krisi garaiak izan, tokiko euskarazko 
informazioak diru kopuru handiak mugitzen ditu, handitasunarena erlatiboa baldin bada 
ere. Tokikom sarean daudenen artean bakarrik 6 milioi eurotik gorako aurrekontua 
dute urtean, orotara. Eta denak gehituz gero, aldiz, 12 milioi euro baino gehiago 
mugitzen dute. Aurrekontu horretako talde batek Euskal Herrian daukan pisua 
ukaezina litzateke. 

§ Diru laguntzen garrantzia erlatiboa 
Euskarazko tokiko hedabideak ez dira soilik diru laguntzetatik bizi. Hori ere garbi 
gelditu da ikerketa honetan. Zenbaki orokorrak hartuta, erakunde publikoek tokiko 
hedabideen aurrekontuaren %39 baizik ez dute beren gain hartzen. Gainerakoa (ia bi 
heren) beste bide batzuetatik bilatzen dituzte. Horrek erakustera ematen du ez direla 
osoki erakunde publikoen menpe, baina erakunde publikoen parte hartze horri eustea 
ezinbestekoa dela proiektua aurrera eramateko. 

§ Antolaketa eredu antzekoak eta desberdinak 
Hedabide bakoitzak lantalde ezberdina du, eta horren arabera era batera edo bestera 
antolatzen dute lana. Maiztasun desberdina izateak ere badu eragina antolatzerako 
eran. Kazetari bat edo bi dituztenean, haren esku gelditzen da dena egitea, talde 
handiagoa denean, ohikoagoa da langile bakoitzak ardura batzuk bere gain hartzea. 
 
Antzekotasunetan aipa daiteke gaur egun kazetari guztiek daukatela webgunerako ere 
produzitzeko ardura, nahiz eta hori ere hedabide bakoitzaren handitasunaren arabera 
aldatzen den. Kazetari guztiak ez dira egokitu teknologia berrietara eta sare sozialetara, 
baina pixkanaka horretara doazela argi dute denek. 

§ Kazetaritza eredua: gertatuko denari begira 
Gertutasuna da denek bilatzen dutena, beren eskualdeko informazioa ematea. Horrek 
eragina dauka ildo editorialean, ahalegintzen direlako ez alde batean edo bestean 
lerratzen; bestetik, albiste gehienak beren herri edo eskualdekoak dira, nahiz eta 
badiren interes orokorragoko albisteak ere, Euskal Herriko edo Euskal Herritik 
kanpoko pertsona ezagun bat beren eskualdera etortzen denean, adibidez. 
 
Kazetaritza eredu aldetik, albiste anitz iristen zaie, herrian eta eskualdean errotuta 
daudelako; baina berak ere joan behar dira albisteen bila, gaien bila. Nahiz eta denek 
dioten gertatu denari baino gehiago jartzen diotela arreta gertatuko denari, beren gaiak 
bilatzeari edo elkarrizketak egiteari, kazetariaren lana aipatzerakoan, denek aipatu dute 



EUSKAL HEDABIDEEN ETXEA, tokikoen ikuspegitik  

TOKIKOMen Gogoeta taldea, 2013ko udazkena 185 

sistematikoki, eta lehenbizikorik, prentsaurrekoetara joatea. Honek erakusten du herri 
eta eskualde mailako prentsan ere erakunde eta elkarteek prentsaurrekoak egiten 
dituztela eta tokiko hedabideek jarraitu behar izaten dituztela, horri garrantzia emanez, 
hein batez. Lehen hitza “prentsaurrekoak” denean, erakusten du kazetari horientzat 
informazio iturri oinarrizkoa (nahiz eta hain segur ez nagusia izan) edo lan nagusia 
prentsaurrekoak direla. 

§ Laguntzaile sarea: indargune, dagoenean 
Laguntzaile sareari dagokionez, egoera ezberdina da hedabide batetik bestera. Askoren 
kasuan, laguntzaileak aipatzerakoan, urtean zehar antolatzen den ekitaldiren batean 
laguntzera etortzen direnetara mugatzen da. Beste batzuek kolaborazio finkoak 
dauzkate, zutabegileak. Beste batzuek berriemaile sarea badute, informazioa eskuz 
ekartzen dietenak edota webgunean beren txokoa daukatenak (Goiena eta Uztarria 
dira horretan aurreratuenak). Berriemaile sarea dutenen kasuan, informazio gehiagora 
iristeko aukera handia daukate. 

§ Artxiboa antolatu gabe 
Laburbilduz, tokiko hedabideek ez daukate artxibo antolaturik era digitalizatuan. 
Gehienek CD-tan edo disko gogorretan dauzkate eta katalogazio sistema bat daukate, 
baina ez daude sarean eta beren barne erabilerara muga daitezke bakarrik. Ez dago, 
halaber, artxiboa antolatzeko era komunik, bakoitzak bere erara antolatzen baititu. 
Artxibo hori era antolatu eta koherente batean jartzeak lan handia eskatuko luke. 

§ Elkarren arteko harreman desorekatua 
Tokiko hedabideak, oro har, bakoitza bere aldetik dabiltza. Auzo eskualdeetako 
hedabideen artean badituzte harreman aski jarraikiak, baina ez denek berdin edo hein 
berean. Batzuetan argazki edo albiste trukeak aski ohikoak dira. Kolaborazio bideak, 
aldiz, korapilatsuak bihurtzen dira zenbait aldiz. Buruntzaldean ez dute lortu elkarren 
arteko proiektu komunik sortzea. Debabarrena eskualdeko aldizkarien artean badago 
harremana, baina bakoitza bere bidetik ari da. 
 
Beste kasu batzuetan, Hitza proiektuek eta lehendik zeuden herri aldizkariek egiten 
dute topo, eta proiektu komunetan sartzea konplikatu dute, Andoain inguruko herrien 
eta Tolosaldekoen artean, adibidez. Azpeitiko kasuan, harreman ona daukate Hitza-
koek eta Uztarriakoek, gainera egoitza berean daude. Baina maiz albiste bera bi aldiz 
lantzea eragiten du horrek, nahiz eta elkar laguntzen duten. 

§ Nazionalen eta tokikoen arteko harreman informala 
Ez dago harreman egituraturik tokiko hedabideen eta nazio edota herrialde mailako 
hedabideen artean. Herrialde mailako hedabideek badituzte beren kazetariak 
eskualdeetan eta, zenbait kasuetan, herrietan; herri bereko kazetarien arteko 
harremana badago, elkar lagundu ohi dute. Baina harreman hori informala da. 
 
Nazio mailako egunkariekin dagoen harremana ere ez da egituratua. Hedabideen 
arabera, harreman hobea edo txarragoa dute batzuekin edo besteekin. Informazio eta 
argazki trukea, maiz, norabide bakarrekoa da, eta herrietako aldizkariak dira nazio 
mailakoei beren herriko argazkiren bat igortzen dietenak. Alderantzizkoa ezinezkoa da, 
nazio mailako egunkari horiek ez direlako beren argazkien jabe (Argazki Press-enak 
dira). 

8.2. Gomendioak 
Ondorio horietatik abiatuta, hainbat bide urratu daitezke. Ondoko lerroetan daude 
gomendio batzuk. 

§ Sare zabala, indargune 
Tokiko euskarazko informazioa lantzen den herri eta eskualdeen zerrenda ikusiz, begi 
bistakoa da Euskal Herri zati gehiena estalita dagoela. Ia Euskal Herri osoan daude 
tokiko informazioa lantzen duten kazetariak eta hedabideak. Batzuk Tokikom-en 
federatuta daude, beste batzuk Hitza sarean, beste batzuk Topagunean daude baina ez 
Tokikom-en eta beste batzuk ez daude sarean antolatuta. 
 
Kasu guztietan, sare zabal bat badago. Sare hori indargune handia da, eskualde batetik 
bestera desoreka batzuk egon badaitezke ere. Eskualdeetako informazioa lantzen da, 
eskualdetik eskualdera edo herritik herrira. Baina zabalkunde handi hori saretzen 
asmatuz gero, euskarazko tokiko hedabideek indargune handia daukate Euskal Herriko 
tokiko albisteen agentzi zerbitzua eskaintzeko ere. Hain zuzen ere, Euskal Herriko 
hedabide nazionalentzat ezinbesteko tresna bihur daiteke tokiko hedabideen sare hori, 
beren albistegiak eta egunkariak osatzerako orduan. 
 
Informazioaren eskaintza zabal hori egituratzea indargunea izan daiteke ekonomikoki 
ere, hedabide nazionalek kanpoko agentziei informazioa eskaintze zerbitzua ordaintzen 
dieten bezala ordain dezaketelako Euskal Herriko tokiko informazioak jasotzeko. 

§ Laguntzaile sarea eta komunitatea sustatu 
Limburgeko esperientzia interesgarria da, herritar-berriemaile figura sortzen asmatu 
baitute. Berez, herritarrek sortutako albiste horiek webgunean argitaratzen dira, eta 
batzuk paperean, astean behin. Limburg eskualdeko eta Euskal Herriko hizkuntza 
egoerak eta demografia banaketa desberdinak dira, eta kontuan hartu behar da 
Limburg-eko egunkaria dela hango handiena, gain-gainetik. Beraz, paperean 
laguntzaileek sortutako berriekin gehigarri bat argitaratzea zaila izan daiteke, baina 
webgunerako tresna interesgarria, bai, aldiz. 
 
Laguntzaile sarearen helburua da albiste mikro-lokalak ematea edo elkarte bakoitzak, 
kirol taldeek eta abar beren informazioa sortzea. Horretan aski aurreratuta daude 
Goiena eta Uztarriakoak. Herria astekariak ere badu bere berriemaile sarea. Euskal 
Irratiek ere bai. 
 
Laguntzaile sarea eta komunitatea sustatzea interesgarriak dira informazio gehiago 
jasotzeko, baina baita ere eskualde hedabideak are gehiago errotzeko eta herritarren 
artean erreferentzia izateko. Kontuan hartuta gaur egungo irakurleek “hitz egin” nahi 
dutela, hitza ematea beharrezkoa da eta lagungarria hedabidera erakartzeko. 
 
Ez daiteke hutsetik has halako esperientzia bat; eta Limburgekoak ere ez ziren aise 
iritsi milaka laguntzaileko sarea osatzera. Herriz herri, auzoz auzo eta etxez etxe bilera 
asko antolatu izan dituzte. Baina bilera horiek berak ere herritarrak tokiko hedabideari 
gehiago lotzeko tresna dira. 

§ Tokikom marka orokortu eta indartu 
Ikerketa honek argi uzte du euskarazko tokiko hedabideek zenbateko pisua daukaten. 
Hedabide bakoitza bere aldetik ikusiz, txikia da eta daukan pisua araberakoa. Denak 
batera multzo berean aurkeztuz, aldiz, indar handiko hedabide gisa ager daiteke. Beraz, 

hedabide guztiek batera daukaten pisua azpimarratzea ezinbestekoa da. Pisu hori 
nabarmendu behar da, eta horretarako Tokikom marka orokortu eta indartu. 
 
Tokikom markak ez du erran nahi denak uniformizatzea, eta bakoitzak bere nortasuna 
galtzea. Beso askotako hedabide nagusi gisa aurkeztuz, ordea, indarra hartuko du 
kanpoko eragileei begira, bai erakunde publikoei begira, bai iragarleei begira eta baita 
nazio mailako hedabideei begira. 
 
Nabaria da oraindik tokiko hedabide batzuk ez daudela Tokikom-en. Bakoitzak bere 
arrazoiak izango ditu, eta begi bistakoa da inor ez daitekeela behartu federazio batean 
sartzera. Baina guztientzat mesedegarriago izango da talde sendo baten parte izatea, 
horrek ez dituelako itoko, baizik eta babes gehiago emango baitie batetik. Tokikom-
entzat ere mesedegarria da are eragin handiagoa lortzeko. Horregatik, Tokikom-ek 
jarraitu behar du ahalegina egiten oraindik bere baitara bildu ez diren Topaguneko 
elkarteak taldean sartzeko eta baita ere Ipar Euskal Herriko irratiak eta Kanaldude 
sarean integratzeko, gisa horretan Euskal Herri osoko elkartea bihurtuz. 

§ Kalitatea eta berrikuntzak uztartu 
Teknologia berriak ez dira mirarizko aterabidea. Edukiaren kalitateari garrantzia eman 
gabe, ez dute ezertarako balio. Baina edukiaren kalitatea ere ez da nahikoa gaur egun, 
komunikazio tresna berrietara egokitu behar baita. 
 
Kontuan hartu behar da teknologiak eta komunikazio bideak etengabe aldatzen ari 
direla, etengabe sortzen direla tresna edo aplikazio berriak, informazioa jasotzeko 
modu berriak. Gainera, azkar pasa daitezke modaz edo iraun dezakete. Ez da beti 
erraza asmatzea. Baina euskarazko tokiko hedabideek adi egon behar dute dauden 
joeren gainean, eta beti prest egon behar dute eredu berrietara egokitzeko. 
 
Paperak oraindik etorkizun luzea dauka, batez ere tokiko hedabideen kasuan. Baina 
webguneak ere arrakasta dauka, baita tokiko albisteak jasotzeko ere. Eta etorkizun 
hurbil batean gauzak asko alda daitezkeela ere ez da burutik kendu behar. Ondorioz, 
ezinbestekoa da informazioa era digitalean jasotzeko tresnak garatzea, smartphone eta 
tabletetarako bertsio bereziak lantzea eta, horrekin batera, parte hartzea sustatzea. 
 
Kazetariek gero eta gehiago egokitu behar dute multimedia errealitatera, twitter erabili 
behar dute eta bideoak sortu, argazkiak partekatu eta abar. Horrek, ordea, beste 
gogoeta bat eskatzen du: nola izan kazetari multimedia, orain arteko lan karga astunago 
egin gabe? Hori da kazetari askoren kezka, eta horri erantzun behar zaio. Goiena-k 
sortu duen denbora banaketa taula abiapuntu interesgarria izan daiteke. 
 
Horrez gain, Tokikom marka indartuz eta euskarri digitala oinarri berean eraikiz, 
irakurgarritasuna errazteaz aparte, hedabide bakoitza gehiago dedikatu ahal izango da 
edukiak sortzera. Oraingo atomizazioak bakoitza bere webgunea garatzera darama, 
horrek dauzkan muga handiekin. Denek plataforma eta tresna berak erabiliko balituzte 
eta horien oinarria talde tekniko eta zentralizatu baten esku gelditzen bada, tokian 
tokiko langileek edukiak are gehiago lantzeko asti gehiago izango lukete. Talde tekniko 
horren esku izango litzateke berrikuntzetara adi egotea eta behar den unean 
berrikuntzak sartzea. 

Komeni litzateke, halaber, edukien kalitateaz gogoetatuko lukeen eta jarraipena egingo 
lukeen talde bat sortzea. Honen lana izan daiteke Tokikom-en baitako hedabideen 
arteko estilo liburu komun bat sortzea eta jarraipena egitea, koherentzia eta 
osagarritasuna helburu. Papereko produktu bakoitzak bere estiloa izateak arazorik sor 
ez badezake ere, webgune plataforma bera izatean oinarri modura, arau batzuk jarraitu 
beharko dira. 

§ Negozio aukera berriak begiratu 
Ikerketa honetan ikusi da diru iturri berriak bilatzen dabiltzala beste hedabideak ere. 
Aukera berriak sortzen dira, lehen atalean agertu den bezala. Ezinbestekoa da aukera 
berrietara adi egotea. Horretarako ere, talde ekonomiko bat sortzea egokia izan 
daiteke. Talde ekonomiko horren ardura izango litzateke diru-laguntzak negoziatzea, 
iragarki kanpainak lotzea baina baita ere diru iturri berriak bilatzea. Nahiz eta gero hori 
hedabidez hedabide deklinatu, estrategia orokorrak era bateratuan diseinatzea eta 
aurrera eramatea da halako talde bat sortzearen helburua. 
 
Halaber, erakundeen eta hedabideen arteko harreman-esparrua sendotu beharra dago, 
adibidez, urtez urteko diru-laguntzen eskematik kontratu-programen eskemara 
pasatzeko eta publizitate instituzionalaren gaiari ere buelta bat emateko. 
Negozio aukera berrien hainbat adibide agertu dira ikerketa honen lehen atalean; eta 
seigarren atalean ere hainbat kezka eta gogoeta islatu dira. Tokiko hedabideen 
indargunea hurbiltasuna da, eta horrek irakurleen laguntza lortzea erraztu dezake, 
nahiz eta ezin den ukatu beti izango dela dirurik eman nahi ez duen jendea. Baina dirua 
emateko prest dagoen jendea ere egon daiteke. 

§ Laburbilduz 
Tokikom elkartea zabaldu, egonkortu eta sendotu behar da euskarazko tokiko 
hedabideen mesedetan. Hedabide bakoitzak bere autonomia behar badu ere, Tokikom-
en funtzioak izan daitezke: 

- euskarazko tokiko prentsaren indargunearen erakusle izatea eta indargune 
horren arabera negoziatzea eragileekin 

- euskal tokiko albiste agentzia funtzioa betetzea 
- talde tekniko bat izango luke, Tokikom-eko hedabideen tresna digitalak 

sortzeko eta eguneratzeko 
- talde ekonomiko bat izango luke, diru-iturriak bilatzeko 
- estiloaren arduradun talde bat izango luke, informazioaren osagarritasuna eta 

koherentzia bermatzeko. 

8.3. Etorkizuneko ikerketa aukerak 
Egindako ikerketa hau gehiago sakondu daiteke, zenbakiak elkarren artean gehiago 
erkatu daitezke.  
 
Dena den, orain komeni da ikertzea eskualde mailako elkartzeek nola funtzionatu 
duten. Konkretuki, hurrengo hilabeteetan egin beharko litzateke Tolosaldeko hedabide 
berriaren jarraipena ikusteko: 

• Nola funtzionatzen duen egunerokoan 
• Nola bizi duten langileek eta nola moldatzen diren 
• Nola uztartzen den lokala eta eskualde mailakoa 
• Plataformaren jarraipena eta azterketa 

• Nola bermatzen den euskarrien arteko osagarritasuna eta nola saihesten den 
errepikamena 

• Zein den jendearen erantzuna 
 

Halaber, 2013-2014 ikasturtean zehar sortuko diren edo sortze bidean izango diren 
gisa bereko beste hedabideen jarraipena ere egitea komeni litzateke. 
 
Eztabaida taldetik eta kanpotik jasotako esperientzietatik abiatuta, interesgarria 
litzateke sakontzea komunitatea eta laguntzaile sarea gorpuzteari buruzko ikerketetan 
batetik, eta publiko zabalagoarengana heltzeko moduetan, bestetik. 
Bestalde, hedabide lokalen eta nazionalen arteko elkartrukea pentsatu behar litzateke. 
Antolaketa bat proposatu daiteke aztertzeko lan moldea, trukatuko diren edukiak eta 
baldintza ekonomikoak, are gehiago EiTB bere plan estrategikoa prestatzen hasi dela 
kontuan hartuta. Horretarako Tokikom-eko arduradunekin, Tokikom-eko 
hedabideetako arduradunekin eta hedabide nazionaletako arduradunekin elkarrizketa 
sakonak eta eztabaida taldeak antolatuko lirateke, tokikoen eskaintza aztertu ondoren. 
Azkenik, tokiko hedabideek euskarri berrietara egokitze bidean zein urrats gehiago 
egin dezaketen aztertuko litzateke, bereziki Gradu Bukaerako Lanetako proiektu 
batzuk horretara bideratuz. 

1.- SARRERA 

Euskarazko hedabideek eta bereziki toki hedabideek azken hamarkadan sarri adierazi 
izan dute dauzkaten negozio eredu desberdinei eustea geroz eta zailagoa zaiela. 
Jardunean jarraitzea eta urte kontableak ixtea urtetik urtera funanbulista lana bilakatu 
da hedabideentzat.  

Euskarazko hedabideen ahultasun ekonomikoaren arrazoietako bat komunikazioaren 
sektore globalak bizi duen negozio-ereduaren mutazio prozesuan aurki dezakegu, 
esponentzialki areagotzen dena gainera komunikazio hizkuntza gutxitu baten aldeko 
hautua egiten denean. Bi hizkuntza ofizial dauzkan gizarte bat da hego Euskal Herrikoa, 
eta gizarte horren gutxiengoa da elebiduna. Antzeko ezaugarriak dauzkan gizartean 
komunikazioaren negozioan lehiatzeko hizkuntza bat edo bestea aukeratzeak guztiz 
baldintzatzen du enpresen lehiakortasuna, gizartea bera izanik ere, hizkuntzaren 
araberako merkatu potentzialak ez direlako berdinak ez neurrian eta ezta 
konpetentzian ere. Hizkuntzaren faktoreak beraz, sektore berean berdintasunean 
lehiatzeko eskubidearen desoreka dakarrela esan dezakegu. Eta diru laguntza deialdi 
publikoak izan dira desoreka hori zuzentzeko asmoarekin, besteak beste Euskararen 
Legea bitarteko, euskal administrazio desberdinetatik bideratu diren neurriak. 

Azken urteetan  pairatzen dihardugun krisialdi ekonomikoak baina, aurrez aipatu 
ditugun arrazoiekin alderatuz izan du hedabideengan eragin zuzen eta zorrotzena segur 
asko. Oso era azkarrean gainera. Krisiak euskal ehun ekonomikoa bete betean jo du, 
sektore guztietan.  Eta zergatien arrazoietan sartu gabe, zuzenean publizitatearen 
gainbehera eta diru laguntza publikoen jaitsiera ekarri ditu, hedabideen diru sarreren 
ordu arteko oreka doitua zapuztuz.  

Arrazoiak arrazoi, esanguratsua da egoera hauek elkarrekin eman direnean soilik 
mugitu dela sektorea, aurrez pentsa ezinak ziren hausnarketa bateratuak eginez eta 
esparru komunak jorratzeko egiturak sortuaz, ala nola Tokikom eta Hekimen. Atal 
honen azterketa ildoa ez bada ere, aurrez antolaketa eta eraldaketa neurriak hartu ez 
izanak, krisi jarrai egoeran jardutera ohituak egotera baino, sektorean belar motzeko 
“auto konplazentzi” egoera bat eman ez ote den pentsatzera narama. 

Tokikomen sorrerarekin ordu arteko dikotomi eta amildegiak gainditu eta, toki 
hedabideen sektore barneko esparru komunak eraiki eta kudeatu, bestelako erakunde 
eta administrazioekin zubigintza lanean jardun eta toki hedabideen integrazio posible 
baterako nahia adierazi eta bidea ireki da.  

Egungo diru-laguntza sistemak eskaintzen duen babesaren onurak ukatu gabe, 
Euskarazko toki hedabideen eraldaketa/integrazio prozesu hau aurrera eraman eta 
horrelako ariketek derrigorrean eskatzen duten finantzazio ahalik egonkorrena 
bermatzeko, Euskal Autonomia Erkidegoko erdi eta goren mailako administrazioekin 
itunaren edo “kontzertazioaren”  bidea jorratzea Tokikomen lan ildo bilakatu da 
aldarrikapenetatik haratago. 

Itunaren bidea hitzarmenaren formulapean sarri entzuten dugu euskarazko hedabideen 
ordezkarien ahotan, alde batek besteari eman diezaiokeen zerbait bailitzan. Hurrengo 
puntuan ikusiko dugunaren arian ordea, hitzarmena helburu komuna duten eragileen 

elkarlanerako borondateetatik abiatzen da. Eta uka ezina da borondatearen eta 
harremanaren arteko erlazio zuzena; alegia zenbat eta harreman estuagoa izan, ordun 
eta elkarlanean jarduteko borondate gehiago.   

Eta ildo honetan doa lantzea egokitu zaidan txosten honen asmoa, alegia,  
administrazioarekiko harreman marko hitzartu berri bateranzko bidean bete beharko 
liratekeen baldintzak ahal den neurrian identifikatzea.  

Txosten hau ez da baina datu bilketa eta interpretazio metodologia eraman duen 
ikerketa ariketa. Interesgarriak iruditu zaizkidan “hitzarmengintzari” buruzko eduki eta 
esperientzi,  administrazio ezberdinetatik toki hedabideekiko dauzkaten ikuspegi eta 
iritzi, eta kudeaketa publikoan hitzarmenen gai konkretu honekin neronek izandako 
esperientzietatik abiatuta, euskal administrazio eta euskarazko toki hedabideen arteko 
harreman eredu berri bat eraikitzeko klabeak identifikatzea du helburu txosten honek. 

2.- DIRULAGUNTZAK vs HITZARMENGINTZA 

 
2.1.- Diru-laguntzekiko jarrera 

 Laguntza publikoak euskara elkarteek eta bereziki euskarazko toki-hedabideek euren 
jarduera aurrera eraman ahal izateko ezinbestean behar dituzten baliabideak dira, bai 
behintzat euren hizkuntza hautua, egungo antolaketa eta negozio ereduak mantendu 
nahi badira.  Sektorearen urteko diru-sarreren bataz besteko %39a suposatzen dute 
laguntza publiko desberdinok. 

Udalerri mailan tokiko administrazioekin kasuan kasu gauzatu diren laguntza zuzenak 
salbu, toki hedabideen sektorera bideratzen diren diru-laguntza publikoen erdia Eusko 
Jaurlaritza eta, Bizkaia eta Gipuzkoako Foru Aldundien deialdi publikoen bidez banatzen 
da. 

Toki hedabideentzako diru-sarreren heren bat inguru suposatzen duten arren, badirudi 
deialdi ireki bidezko laguntza publikoak ez direla sektorearen egungo beharretara 
sektoreak nahi lukeen beste egokitzen, besteak beste,  

• behar errealen arabera eskatutako eta lehia publikoan esleitutako kopuruak bat 
ez datozelako, 

• diru laguntza deialdi ezberdinen prozedura administratiboak astunak eta 
administrazio desberdinen artean irizpideen bateratasun falta nabari delako,  

• laguntzetara aurkeztutako proposamenak baloratzean irizpideak aplikatzeko 
moduan zer hobetu badagoela uste delako,  

• deialdien urterokotasunak sektoreak orain inoiz baino gehiago behar duen 
egonkortasun bermea desorekatu eta ezustekoak sortarazten dituelako. 

Azken puntu hau 2011an Gipuzkoa Berritzenen babesarekin euskarazko hedabideen 
ordezkaritza zabal batek burututako hausnarketa estrategikoak, euren egoera 
ekonomikoari buruz jasotzen zuenarekin lotzen da besteak beste. Bere txikitasun eta 
laguntza publikoekiko menpekotasunean baino, hazteko eta zabaltzeko duen 
zailtasunean kokatu zuen hausnarketa honek sektorearen ahultasun ekonomiko 
nagusia; eta ondorioz inbertsio plan estrategikoak gauzatzeko epe ertain eta luzean 
diru-sarrera emari egonkorrak egongo direnaren berme formulak garatzeko beharra. 

Diru laguntza deialdien inguruko kexu hau baina ez da sektore honetan ematen soilik. 
Ohikoa da diru-laguntzak jasotzen dituzten sektore guztietan antzekoak entzutea, batez 
ere euskara eta euskal kulturarekin erlazionatutakoetan. 

Eta aldi berean, “Hitzarmengintza” aipatu ohi da gaitz guztien, edo bai behintzat diru 
laguntza deialdi publikoen ezerosotasun eta ezegonkortasunak sortzen dituzten gaitzen 
sendagai. 

Ez da harritzekoa diru laguntza deialdi irekiekin alderatuz hitzarmenak eskaintzen duen 
onura erakargarriena laguntza eskuratzeko lehiatu beharrik ez dagoela denean. Baina 
ezagutzen al ditugu hitzarmenaren benetako izateko arrazoiak, hitzarmenen bat osatu 
ahal izateko aurre baldintzak eta ondorengo betebeharrak? Oro har ezetz esango nuke 

eta gehiegi orokortzea dela uste badaitekeen arren, kasu askotan eskatzaileak 
hitzarmenarekin lortu nahi duena hitzarmenaren benetako izaerarekin bat ez datorrela 
esango nuke. 

 
2.2.- Hitzarmenaren negozioa 

Administrazio eta pertsona edo erakunde pribatuen arteko harremanak arautzen 
dituen Zuzenbide publikoak, aldeen arteko negozio juridikoak aldebakarreko eta 
aldebikoetan banatzen ditu, aldeengan dagoen erantzukizunaren arabera. Negozio 
juridikoak helburu eta ondorio konkretuak sortzea xede duten borondateen 
adierazpenak dira, edo errazago ulertzearren, aldeek adostu dutena balio legalez 
“josteko” ekintzak.  

Administrazio eta erakunde pribatuen arteko negozio juridikoen adierazpen 
ezagunenak kontratu, hitzarmen eta diru laguntzak dira, azken hau aldebakarreko 
negozio gisa eta aurreko biak aldebiko negozio gisa.  

1. Kontratua: nahien adostasuna da eta nahi horretan parte hartzen duten aldeek 
batek besteari dirusari baten truke produktu bat edo zerbitzu bat derrigorrean 
eman edo eskaintzea eta alderantziz, beren borondatez onartzen dutenean 
ematen da. Aldebikotasuna agerikoa da bi aldeek euren egitekoa borondatez 
onartzen eta adierazten bai dute.  
 
Agerikoa da ere negozioan parte hartzen duten aldeek helburu edo interes 
kontrajarriak dauzkatela: batak ordainsaria jasotzea eta besteak produktu edo 
zerbitzu jakin bat lortzea izango dituzte helburu. 
 
Txosten honetan kontratuek bestelako interesik ez daukatenez, aipatu 
kontratuen publizitate, esleipen modalitate desberdin eta mugak azaroak 11ko 
3/2011 Errege Dekretu Legegilean onartutako Sektore Publikoaren Kontratu 
Lege eraberrituak arautzen dituela. 
 

2. Hitzarmena: kontratuan gertatzen den bezala, nahien edo borondateen  
adostasuna ematen da alde guztien partetik. Berezitasun nagusia ordea interes 
berbera partekatzean datza: alde bakoitzaren interesa bestearengandik jaso 
beharrekoa izan ordez (produktu/zerbitzua vs. dirusaria), bi aldeen ekarpenetik 
sortutako emaitza izango da interes partekatua. Beraz, hitzarmena alde guztien 
aldetiko kontraprestazioen erlazioa litzateke. Aldebikotasuna agerikoa da alde 
desberdinek euren egitekoa borondatez onartzen eta adierazten dutelako, eta 
aldi berean interesa edo helburua komuna da; aldeek partekatzen dituzten 
helburu amankomunei erantzun bat emateko elkarlana ezartzen da. 
 
Kontratua espezifikoki arhautua badago, ez da hitzarmenaren kasua. Negozio 
honek ez dauka araudi espezifikorik eta beroni buruzko aipamenak jasotzen 
dituzten aurrez aipatutako azaroak 11ko 3/2011 Errege Dekretu Legegilean 
onartutako Sektore Publikoaren Kontratu Lege eraberrituak eta azaroak 17ko 
28/2003 Diru-laguntzen Lege Orokorraren bidez arautzen da soilik.   

3. Diru laguntza: interes publikoa duen ekintza bat sustatzeko beronen 
eragileari egiten zaion bueltarik gabeko diru ekarpena da diru laguntza. 
Jurisprudentziak beste era batera, administrazioak administratuari egiten dion 
dohaintza gisa definitzen du diru laguntza ematearen ekintza hau. Diru laguntza 
aldebakarreko negozioen barruan kokatzearena, administrazioak bere 
borondatez txirotzeko hartzen duen aldebakarreko erabakiaren ondorioz da, 
ez bai dago ordain edo bueltako zerbitzurik emailearentzako; hau da, batek 
besteari ematen dio trukean ezer espero, eskatu eta jaso gabe. 
 
Diru laguntza deialdi publikoen esleipena konkurrentzi konpetitiboan edo 
aldibereko lehian burutu ohi da nagusiki, hau da, aurkeztutako proposamenen 
konparaketa prozedura bidez. Deialdiko oinarri arautzaileen arabera 
proposamenen arteko erlazio bat ezartzea du helburu, puntuaketaren eta 
kreditu mugaren arabera proposamenei diru kopuruak esleituz.  
 
Deialdi irekiaz gain bada bigarren diru laguntza modalitate bat ere, diru laguntza 
zuzena alegia. Konkurrentzi konpetitiborik gabe administrazio batek zuzenean 
esleitu ahal izango du laguntza bat administrazio horren goreneko erabakimen 
organoak soilik onartuta (Gobernu Batzorde eta Kontseiluak), beti ere 
salbuespen kasuetan eta pisuzko arrazoiak daudenean (interes publikoa, soziala, 
ekonomikoa edo eta humanitarioa). 
 
Diru-laguntzak azaroak 17ko 28/2003 Diru-laguntzen Lege Orokorrak arautzen 
ditu, Euskal Autonomia Erkidegoan Autonomia Estatutua eta euskal 
administrazioen eskumenak errespetatuz aplikatzen dena, dagozkien dekretu 
edo eta agindu bidez. 

Negozioaren ikuspegitik eta besteak beste dituzten aldebakarreko eta aldebiko 
ezaugarriengatik, ez dirudi hasiera batean diru laguntza eta hitzarmen bideak 
bateragarriak direnik. Baina hitzarmena da diru laguntzen indarreko legediak laguntza 
zuzena tramitatzeko ezinbestean eskatzen duen betebeharra.  

Diru laguntzaren eta hitzarmenaren arteko inkoherentzi honen etorria hitzarmen 
kontzeptuaren definizio eta berezko araudi juridiko espezifikoen gabezian dagoela 
pentsa dezakegu. Uste honek are eta pisu gehiago hartzen du Estatu espainiarreko 
Kontu Auzitegiak, dagozkion gastu publikoaren ikuskaritza lanetan, egiten den edo egin 
daitekeen hitzarmen figuraren zalantzazko erabileraren inguruan kezka azaldu duenean. 

Hitzarmenentzako legedi markoaren definizio egokia ezartzeko eskatu asmoz, Kontu 
Auzitegiak beharrezko jo zuen Espainiako Gorteetara mozioa zuzentzea, diru 
publikoen kudeaketa egoki baten kontrolerako neurrien proposamenarekin batera. 
Hala jaso zuen 2012ko abenduak 18ko erabakian Gobernuari honakoa eskatuz: 

“ Promueva la elaboración y aprobación de un marco jurídico sustantivo y de procedimiento que complete 
y sistematice el vigente marco legal de los convenios de colaboración, tanto los que se suscriben entre 
Administraciones o entidades públicas como los que se suscriben con administrados, que formule su 
concepto diferenciándolo de figuras afines, y que precise sus ámbitos subjetivo y objetivo, así como los 
extremos que se han de comprender en su contenido.” 

Baina hitzarmenaren figurak bizi duen definizio eta araudi hutsuneak iraun bitartean, 
orain arte egin denaren arian, burutu nahi den negozioari berez dagokion figura  erabili 



EUSKAL HEDABIDEEN ETXEA, tokikoen ikuspegitik  

TOKIKOMen Gogoeta taldea, 2013ko udazkena 202 

beharrean hitzarmenarena erabiltzea ohikoa izango da, bai Erakunde Publikoek ekintza 
administratiboa aurrera eramaterakoan eta baita (eskatzaileen) sektoreak daukan 
hitzarmenarekiko kontzepzioan. Lehenaren kasuan erraztu egiten duelako esleipen 
prozedura, eta bigarrenaren kasuan, sektoreak administrazioari egozten dion rola dela 
eta, lorpen ekonomikoa administrazioarekin lankidetzan jarduteko nahiari gailentzen 
zaiolako. Halako kasu hipotetikoak aurki ditzakegu: 

1. Izatez kontratua baina itxuraz hitzarmena da: demagun adibidez Foru 
Aldundietako batek Euskal Herriko Unibertsitateren batekin hitzarmen bat 
sinatu duela Euskal Kulturaren bilakaera aztertu eta diktamen bat egiteko 
ordain sari baten truke, egiteko hori eskumenez administrazioarena denean. 
 

2.  Izatez diru laguntza baina itxuraz hitzarmena da: demagun berriz ere Foru 
Aldundietako batek ikus-entzunezko proiektu bat gauzatzeko hitzarmen bat 
sinatu duela ekoiztetxe batekin, soilik bigarrenaren egitekoa dena burutzeko, 
eta administrazioaren egitekoa soilik diru ekarpena egitera mugatzen denean. 
Segur aski gehien erabiltzen den hitzarmenaren “okerreko” formulazioa da, 
erraza bai da bakoitzaren betebeharrak elkarlan hitzarmenaren ondorio bailiran 
mozorrotzea (ulertu bedi “okerra” eta “mozorrotzea”, legezkoa izanik ere ez 
dela erabilpen garbiena). 

Izatez eta itxuraz hitzarmena bada, partaide guztien baliabideetatik abiatuz guztiek 
partekatzen dituzten helburu amankomunak lortzeko elkarlan  egoera bat ematen da. 
Aurreko adibideotan ikusi dugunaren kontran, hitzarmen negozioaren egitekoa ez da 
ordainsari baten truke zerbitzu bat eskaintzea, eta beronen eragileen rolak ezta ere 
bezero eta hornitzaile edo zerbitzu emailearenak. Hitzarmeneko beste partaidearen 
aldetik lortu daitekeenaren ordez, bestearekin batera lortu dezakeguna da guztien 
helburu partekatua. 

Eta ez da hitzarmen negozioaren egitekoa ere administrazioak bueltako emaitzarik 
gabeko diru transferentziak egitea ekimen konkretuak finantzatzeko, diruaren 
onuraduna ekimen beraren eragile denean.     

Administrazioen arteko hitzarmenetan figura honen erabilera garbiena aurkitzea ohikoa 
bada, ezin esan gauza bera administrazio eta elkarte pribatuen artekoetan, non 
hitzarmenaren figura mozorroturen bat erabiltzea errazagoa suertatzen den. Arrazoia 
atal honen hasieran aipatu dugun Kontu Auzitegiaren mozioan aurkitu dezakegu 
hitzarmenei buruz zerbait dioen lege bakarrenetakoari erreferentzia eginez, Sektore 
Publikoaren Kontratu Legeari alegia: el convenio se caracteriza por la existencia de un 
acuerdo de voluntades productor de efectos jurídicos entre los sujetos que convienen, efectos 
que, por tanto, no proceden de uno solo de ellos sino de todos”. Edo sinplifikatuta, aldeen 
arteko elkarlanaren nahia jasotzea dela hitzarmenaren izatea. 

Elkarlana da hitzarmen figuraren erabilera zuzenena egin edo ez egitearen arteko 
gakoa. “Hitzarmegintza” hitzarekin batera, “elkarlana” ere gaitz guztien sendagai gisa 
ageri da esparru publiko pribatuan, eta tresna oso indartsua izatera iritsi daiteke beti 
ere helburu amankomunak finkatuta eta guztien baliabideetatik abiatuz,  hitzetatik 
ekintzetara pasa eta elkarrekin jardute hori zertan eta nola gauzatzen den 
zehazten eta garatzen bada.  

2.3.- Urte anitzeko diru laguntzak 

Orain artekoan gainetik pasa ditugu diru-laguntza deialdien ezaugarriak eta epe aldiei 
buruz ez dugu ezer aipatu. Izan ere deialdien urterokotasuna da euskal 
administraritzan, eta bereziki hizkuntza politiken eremuetan guztiz hedatua dagoen 
epealdia. Urte anitzeko edo hainbat urtetarako diru-laguntza formula, uztailak 21ko 
887/2006 Errege Dekretuz onartzen den azaroak 17ko 38/2003 Diru Laguntzen Lege 
Orokorraren Araudiak, berauen epealdiari buruz jasotzen duen aukeretako bat da, 
urterokoaz gain. Gehienez ere lau urterako laguntza esleitzeko aukera ematen du 
aipaturiko legeak. Euskal administraritzan ohiko urteroko deialdiekin alderatuz, sektore 
eta jarduera tipologi konkretuei bideratzen zaizkien laguntzetarako aukera interesgarria 
suposatzen du beraz.  

Ikus-entzunezkoen sektorea da berezitasun horren adibidea. Besteak beste Eusko 
Jaurlaritzaren Kultura Sailburuordetzak hainbat urteko heltze prozesua behar duten 
ikus-entzunezko proiektuetarako – fikziozko luzemetraiak, luzemetrai dokumentalak, 
animazio filmak… - urte anitzeko diru-laguntza deialdiak atera ohi ditu urtero. 
Proiektuaren aurrekontu orokorrean diru-laguntza batek diru sarreretan suposatzen 
duen arnasaz gain, hein batean, heltze prozesuak iraun bitartean beste finantzabide 
batzuk lortu eta proiektua garatzen jarraitzeko bermea suposatzen die onuradunei 
formula honek.       

Urte anitzeko diru-laguntza formulak ez dauka urteroko formularekin alderatuz araudi 
berezirik, dagokion erakundearen aurrekontu lege edo arauak ezartzen dituenez 
aparte: 

- Dagokion erakundearen aurrekontu lege edo arauak kontrakorik ez badio, 
gehienez ere lau urteko epealdia. 

- Deialdian zehaztuko dira kontrolerako eta laguntza zuritu eta ordainketak 
exekutatzeko osokoaren ehunekoak eta epeak. 

Bestalde, diru-laguntza publikoak, hitzarmen eta kontratuak bezala, 
administrazioarentzako betebehar ekonomikoak sortarazten dituzten negozioak izanik, 
eta, urte anitzeko konpromisoek onartu gabeko aurrekontu eszenarioak baldintzatzen 
dituztenez, administrazioen aurrekontu legeek ezinbestean jasotzen dituzte aurrez 
hartutako diru-laguntza konpromisoen aldaketarako klausulak, behar adina krediturik 
ez dagoen epealdi ekonomikoetan interes orokorra babesteko asmoz. Klausula hauek, 
kasurik  onenean konpromisoen berrazterketa eta diru-laguntza ekarpenak egiteko 
egutegiaren aldaketa ekarriko lukete; eta onuradunarentzako kasurik txarrenean, 
tokian tokiko administrazioaren gobernu batzordeak laguntzaren negozioa bertan 
behera uztea ebatzi eta kalte ordainak ezarriko lituzke, dagozkion arauen arabera hala 
badagokio. 

Arestian aipatu dugun Kontu Auzitegiak Espainiako Gorteetara zuzendutako mozioak 
ere antzeko zerbait nabarmentzen du bereziki hitzarmen figuraren egonkortasun 
ekonomikoari dagokionean: hitzarmenari eragin diezaioketen finantza legeak, 
aurrekontu lege orokorrak eta aurrekontu orokorren foru arauak dira, eta beraz, 

aurrekontuen erabilgarritasunaren eta urte anitzeko aurrekontu eszenarioen 
baldintzapean dago hitzarmenaren figura. 

2009tik honantz, krisi ekonomikoak aurrekontu publikoetan izan duen eragina dela eta,  
hitzarmen figurarekin administrazio desberdinek hainbat urteetarako hartuta zeuzkaten 
konpromisoak aldatu beharraren adibideak ezagutu ditugu tamalez.  

Beraz, euskarazko hedabideen eremuan uste hedatua bada ere, hitzarmengintza eta  
egonkortasun ekonomikoa ez dira egoera guztietan ezkontzen diren kontzeptuak, ez 
behintzat krisi ekonomiko garaietan. 

 
2.4.- Administrazioaren erakunde laguntzaileak 

Diru-laguntza eta hitzarmen figuren onuradun edo eta bitartekari elementu ez oso 
ezagun baina interesgarri bat, administrazioen erakunde laguntzailearena da.  

Erakunde laguntzaileak funtsean, administrazioaren egitekoak  diren betebeharrak 
burutzen dituzten izaera pribatuko elkarteak dira; hau da, administrazioaren egitekoak 
eskuordetuta dauzkaten elkarteak. 

Erakunde laguntzaileek administrazioaren eskumenek zehazten dituzten ikuskaritza, 
kontrol, lizentzien banaketa, kudeaketa eta beste hainbat egiteko desberdin bete 
ditzakete; adibide gisa ibilgailuena: indarreko legediak markatzen dituen ezaugarri eta 
betebehar teknikoak betetzen dituztela ziurtatzea Industria Sailaren eginkizuna den 
arren, ibilgailuen azterketa teknikoak egin eta ziurtatzera dedikatzen diren enpresek 
betetzen dute administrazioarena den egitekoa. Kirol Federazioek ere antzeko 
funtzioak betetzen dituzte, besteak beste, lizentzien eta diru-laguntzen banaketa 
kudeatuz, eta oro har kirol profesionalean araudien betearazpen, kontrol eta bestelako 
betekizunekin.   

Azaroak 17ko 38/2003 Diru laguntzen Lege Orokorrak, hain zuzen ere laguntzen 
kudeaketaren eremuarekin erlazionatutako funtzioak egozten dizkie erakunde 
laguntzaileoi. Alegia, erakunde laguntzailea izango da, administrazioaren laguntzen 
onuradun izanik ere, azken honen izenean laguntza publikoen banaketa eta kudeaketan 
jardungo duen erakundea, bai izaera publikoa izan zein pribatua. 

Egoera honen onuradun izatea laguntzaren oinarriek jasotzen dituzten baldintzen 
araberakoa da, bestelako berezitasunik gabe, eta beti ere kontrol publikoarekin. Alegia, 
baliabide publikoen kudeaketaz dihardugunez, administrazioak erabakitzen dituela 
legediaren arabera erakunde laguntzaileek bete beharko dituzten ezaugarri eta 
baldintzak. 

Erakunde hauen egitekoei dagozkienean, deialdi publikoak egitea, baloratzea, esleitzea, 
betearazpena kontrolatzea eta oro har, diru laguntza prozesuei atxikitako egiteko 
administratibo guztiak egitea dagozkie. Bestalde, laguntzen kudeaketaz gain aldeen 
arteko elkarlan hitzarmenean jasoko diren bestelako egitekoak eskuordetu ahal izango 
dira. Izan ere hitzarmenaren figura erabiliko da administrazioaren eta erakunde 
laguntzailearen arteko elkarlanaren baldintzak eta bete beharrak ezartzeko.  

Hitzarmenok gehienez lau urtekoak izango dira, aldeen artean luzapena adostuta sei 
urtera iristeko aukerarekin.   

3.- TOKIKOAK ERAKUNDEEN BEGITAN 
 
Txosten honen helburua euskal administrazio eta euskarazko toki hedabideen arteko 
harreman eredu berri bat eraikitzeko klabeak identifikatzea izanik, Eusko Jaurlaritza 
eta, Bizkaia eta Gipuzkoako Foru Aldundietako teknikari edo eta arduradunekin lehen 
puntuan ikusi ditugun hitzarmenaren eta erakunde laguntzaileen hipotesiaren aurrean 
ekintza administratiboak eskaintzen dituen aukera errealak kontrastatzeko aukera izan 
dut. Bestalde topaketok eman dute ere administraziotik toki hedabideak nola sumatzen 
diren ezagutzeko, eta harreman marko berria garatzeko administrazioarentzako 
garrantzitsuak diren gakoak identifikatzeko aukera. 
 
 
3.1.- Toki hedabideen argilunak  

Ugariak dira euskararen erabilpena normalizatzeko bidean hedabideek daukaten 
garrantziari buruzko aipamenak, bai gogoeta dokumentuetan zein komunikazioaren, 
hezkuntzaren, euskalgintzaren edo eta administrazio publiko sektoreetako profesional 
erreferenteen ahotan. 

Euskararen Aholku Batzordeak berak ere azken Euskara Sustatzeko Ekintza Planean 
besteak beste, euskarazko edukien elikadura katean kokatzen ditu hedabideak, eta 
Euskal hiztunen jarduna aberasteko eredutzat hartzen ditu eduki sortzaile diren beste 
euskal eragileekin batera. 

Puntu honen arestian aipatutako administrazio guztiek, hizkuntzaren erabilpena 
normalizatze bidean bitarteko estrategikotzat dauzkate euskarazko toki hedabideak, bai 
hizkuntza beraren erabilera indartzen laguntzen dutelako, eta baita, euskarari eta euskal 
tradizioari errotua dagoen errealitate soziokulturala proiektatzen dutelako. Euskal 
Telebistak euskarazko komunikazioan utzitako hutsuneak bete dituztela, eta 
tokikotasunetik herri gisa garena azaldu eta indartzeko elementu klabeak direla 
aitortzen da. Ondorioz, euskararen normalizazio politikentzako tresna baliagarria direla 
eta are eta baliagarriagoak izan daitezkeela ere adierazten da baldin eta hiztun 
komunitate osora iristeko ahalegina egiten bada. 

Euskararen hedapenean toki hedabideena sektore estrategikoa izanik ere, oinarri eta 
egiturazko arazoak ikusten dira. Eta Tokikomen sorrera 2012an, hein batean, arazo 
horiei erantzutera zetorren ariketa gisa ulertu bazitekeen ere, oraindik orain kosta 
egiten zaie administrazioei garbi bereiztea zein den Tokikomen pisu espezifikoa eta 
kudeaketa gaitasuna, bai toki hedabideen baitan eta baita euskarazko hedabide sarean 
ere. Honen arrazoia, Tokikomen egitekoak zehaztu bai, baina toki hedabideen 
federazioa eta berau osatzen duten kideen arteko eskumen eskuordetzerik gertatu ez 
izanean egon daitekeela uste da. Hala eta guzti ere, Tokikomek ireki dituen 
eraldaketarako ildoen eta honen kudeaketan diharduten pertsonen lana aitortu eta 
babesten dute.  
 
Administraritza eta hedabideen behintzat orain arteko harremana ez da erraza izan. 
Ikuspegi administratibo batetik begiratuta, hedabideek eurek administraritzari egotzi 
izan dioten rola diru emailearena izan da soilik. Sektoreak berak ere baieztatzen duen 
errealitate bat da gainera. Beraz, harremana hanka bakarreko oreka ahulean oinarritu 

da, eta kopuruekiko desadostasunek oreka apurtu eta, hedabide eta administraritzaren 
arteko tentsio egoera konplikatuak sortu izan dituzte iraganean.  
Euskarazko hedabideen sektorea oro har, toki hedabideak barne, 2012az geroztik 
Tokikom eta Hekimen bezalako egiturak sortu diren arte gutxienez, desegituratuta 
azaldu da administraritzarekiko harremanean, adibide gutxi batzuk salbu. Hedabideak 
ez dira gai izan elkarlanerako esparrurik sortu eta gogoeta partekatuak gauzatzeko. 
Bakoitzak berea lehenetsi du eta merkatuan horretarako aukerarik egon ez badago ere, 
hedabideen arteko lehia gailendu da, kasu batzuetan hedabide talde berberen barruan, 
osagarritasun eta kooperazio aukeren gainetik. Lehiarako jarreran lerrokatzeak eta 
beste toki hedabideen lana gutxietsi izanak  zehar-kalte nabariak ekarri dizkio herri 
ekimeneko hedabideen sareari nahiz eta enpresen ohiko helburuen gainetik 
euskalgintzarenak ezarri diren. Soilik administrazioari egurra emateko orduan ados jarri 
direla sentipen zabaldua da oso teknikari eta arduradunen artean; hemerotekak 
babesten duen sentipena. 
 
Toki hedabide gehientsuenak herri ekimeneko euskara elkarteen paregabeko lanaren 
emaitza dira. Administrazio guztiek txalotzen dute ezbairik gabe herri ekimeneko 
elkarteek komunikazioan espezializatutako egitura profesionalak antolatu eta aurrera 
ateratzeko izan duten gaitasuna, euskararen erabilera normalizatzeko prozesuan zutabe 
garrantzitsu bai dira.  
 
Denborarekin, kudeaketa eredu ezberdinen beharrak bultzatuta, hedabide eta 
elkarteak bide eta erritmo desberdinak hartzen joan dira helburu bera partekatu arren.  
Hala ere, elkartegintzako militantzia ez da desagertu toki hedabideetatik. Herri 
ekimeneko militantziak era batera edo bestera bizirik dirau hedabideon produktuetan, 
bai euskarari eta euskal nortasunari dagokionean eta, kasu batzuetan nabarmenago eta 
beste batzuetan barreiatuago baina, baita euskararen munduan gailendu den Ezker 
Abertzalearen karga ideologikoari dagokionean.  
 
Hedabideek bestalde euskaraz komunikatzeagatik eskaintzen duten zerbitzuaren 
publikotasunaren aitortza aldarrikatu izan dute. Irakurketa politikoak alde batera utzita, 
pribatua izanik ere izaera publikoa lukeen komunikazio zerbitzu batek hiztun 
komunitate osoari erantzun beharko lioke ezbairik gabe funtzio publikoa onartua izan 
dakion. Eta ez da halakorik kasu gutxi batzuk salbu egungo euskarazko toki hedabideen 
argazkian, nahiz eta hedabide talde batzuk edukiaren aniztasunean eta oreka 
ideologikoan oinarritu duten publiko potentzial berrietara iristeko estrategia. Era 
batera edo bestera, karga ideologikoak duen produktu eta publikotasun izaera batek 
eskatzen duen produktuaren arteko dikotomia edo talka egoera hau, hedabideek eurek 
gainditu beharreko kontua da baldin eta merkatuko beste publikoetara iritsi nahi 
badute.  
 
 
3.2.- Planteamenduarekiko jarrera 
 
Hitzarmen eskaeraren atzetik soilik egoera ekonomiko ahul bati irtenbidea aurkitzeko 
asmoa bestelako nahirik ez ote dagoenaren pertzepzioa dago administrazioko 
ordezkarien buruetan. Izan ere gehiegi entzuten da “diruaren” faktorea hedabideen 
ordezkarien ahotan, bai administrazioetako bulegoetan eta baita berrietan ere. 

Gai ekonomikoan zentratzen da gehienbat sektoreak administrazioarekiko mantentzen 
duen solaskidetza, eta egun bereziki, kontu delikatu eta lehentasunezkoa dela ulertzen 
bada ere, bestelako pisuzko berba-gairik ez egoteak, aurreko pertzepzioa indartzen du. 
 
Bestetik, eta diru laguntzei dagokienean bereziki, Tokikom bezalako sektorearen 
ordezkaritza batek hipotetikoki diru-laguntza publikoen irizpide ezarpenean, 
kudeaketan eta erabakietan parte hartzeak, hedabideen arteko liskarrak ekarriko ez 
ote lituzken ere hausnartzen da. Toki hedabideen sektoreak bere kabuz hasi duen 
eraldaketa prozesuak, gaur egun ez dauzkan antolaketa eredu, egitura, eta eredu 
horretara iristeko heldutasun eta jarrera espezifikoak behar ditu enpresen ekonomian 
eragin zuzena izango lituzketen erabakiak hartu nahi baditu.  
 
Eta azken honi lotuta, baliabide ekonomikoen eztabaidan sartu baino, aurrez 
egiturazkoa eztabaida eman beharko litzatekeela adierazten dute era batera edo 
bestera administrazio gehienek. 
 
Diru kontuak alde batera utzita baina, toki hedabide eta administraritzaren arteko 
harreman eredu berri bati buruz jardunean, zalantzak ageri dira ondorio gisa itun 
egoera bat ekarriko luketen pisuzko arrazoien inguruan. Zalantza eta galderak, egun 
sektorearen aldetik erantzunik ez daukatenak, adibidez elkarlanaren ingurukoak. 
Elkarlana izanik hitzarmen baten ezaugarri nagusia, zein litzateke administrazio eta 
hedabideek partekatu dezaketen helburu hori? Zertarako? Zer litzateke bakoitzaren 
egitekoa? Zeintzuk lirateke hitzarmenaren aldeak? Erantzunak direnak direla eta aukera 
desberdinak aztertzeko prestutasuna badago ere garbi dago jardueraren berezitasuna 
produktuan edo zerbitzuan bilatu beharko litzatekeela eta hizkuntzaren hhhautuan.  
  
Proposamenak sektore bertatik etorri behar dira, eztabaidatzeko, jarrerak 
gerturatzeko eta posible den heinean beharrezko neurri eta estrategiak adosteko.  
 
 
3.3.- Eraginkortasuna, etorkizunerako gakoa 
 
Eztabaida eta autokritika, bai sektore barrukoa zein administrazio eta hedabideen 
artekoa, norbanakoaren arazoetatik haratago eramatea ezinbestekoa ikusten da 
hedabideen biziraupen egoki eta hedapena lortu nahi bada. 
Azken hamarkadatan produkturen ekoizpenean zentratu dira sortzaile, ekoizle, 
banatzaile, komunikatzaile eta sustapen politiken esfortzuak guztiak, erdarek 
konkistatutako euskal hiztun komunitatearen merkatuari euskarazko eskaintza 
areagotzeko. Bolumena sustatu da, kasu batzuetan kalitatezko produktuaren eztabaida 
ere piztu da, baina arrakasta da landu eta bere kasuan aztertu ez dena.     

Produktuaren eraginkortasunean kokatzen dute erakunde publikoek eduki sortzaileen 
eta beraz hedabideen aurrerantzeko erronka, eraginkortasuna ulertuta euskarazko 
produktua kontsumitzen ez duten baina kontsumitu dezaketen horiek erakartzeko 
gaitasun gisa. Hiztun komunitatea osatzen duten sentsibilitate guztiek komunikazio 
produktu bat erraz kontsumitzen duten heinean joango da azken hau 
eraginkortasunean sakontzen. 

4.- ESPERIENTZIAK 

Txosten honen hasieran aipatzen genuen hitzarmen figuraren onura ezagunena: lehiatu 
beharrik ez edukitzea alegia. Eta aipamenik egin ez diogun arren, onura preziatuena 
segur aski, helburuak lortzeko hitzarmenak bideratu ditzakeen diru kopuruak dira, 
diru-laguntza deialdien gehienezko esleipen kopuruekin alderatuz zer ikusirik ez 
daukatenak.  

Euskaltzaindia da ezbairik gabe euskararen elkartegintzan finantziazio hitzarmen eta 
baliabide publiko gehientsuen mugitzen dituzten erakundetako bat. Eusko Jaurlaritza 
eta lurralde historikoetako Foru Aldundiekin sinatuta daukan urteko jarduerak eta 
egiturazko gastuak finantzatzeko Kontratu Programaz gain, beste hainbat erakunde 
publiko eta pribatuekin ere finantzazio eta lankidetza hitzarmenak dauzka. Erakunde 
bera berezia eta bakarra da, bai jatorrian eta baita egitekoan ere; eta euskararen 
normalizazio, garapen eta zabalkundean duen betekizun berezi horrek,  justifikatuko 
luke hainbatean Euskaltzaindiaren negozio juridikoak hitzarmen bidez bideratzea. Izan 
ere, Euskal Autonomia Estatutuaren 3/1979 Lege Organikoak Euskaltzaindiari aitortzen 
baitizkio euskarari dagozkion gaietan erakunde aholku emaile eginkizunak, eta 
ondorioz, interes publiko eta sozial osoa. 

Euskaltzaindiaz gain, administrazioarekiko euren harremana hitzarmen bidez arautzen 
dituzten hainbat erakunde publiko eta pribatu aurkitu ditzakegu euskal elkartegintzaren 
ekosisteman, eta lehen puntuan aipatzen genuenaren ildotik, itunok, izatez eta itxuraz 
hitzarmenak diren aztertzea ariketa interesgarria izan daitekeen arren, kudeaketa 
publikoan izan dudan esperientzian ezagutu eta Tokikomen ibilbiderako ezaugarri 
interesgarriak dauzkaten lau errealitate gainetik azaltzea interesgarria dela deritzot, 
guztiak hitzarmenari lotuak egon ez arren. 

 
4.1.- eusko ikaskuntza 

1918an Araba, Bizkaia, Gipuzkoa eta Nafarroako Foru Aldundiek sorturiko 
elkartea bada ere, gaur egun Eusko Ikaskuntza izaera guztiz pribatuko Erakunde 
zientifiko kulturala da: “Euskal Herriaren eta/edo bertatik jakintza aztertu, ikertu eta zabaltzen du, 
haren aurrerapena bultzatzeko eta gizarte kohesioa eta partekaturiko nortasunak sustatzeko.” 

Elkarteak batetik hamahiru ikerketa sail dauzka elkarte beraren barruan, beste 
hainbeste jakintzagairi dagozkienak eztabaidak sortu, ikerketak sustatu eta 
prestakuntza eta dibulgazioari begirako ekimenak garatzeko; eta bestetik, esparru 
konkretuetara bideratutako egitura profesionaleko hiru fundazio.  

Azken hamabost urteotan Eusko Ikaskuntzak hego Euskal Herriko lau Foru 
Aldundi eta Eusko Jaurlaritzarekin batera adostuta, elkarte beraren ohiko jardunari 
eusteko eta ikerketa sailen eta fundazioen egitarau ezberdinak eta proiektu 
konkretuak finantzatzeko hitzarmen marko bateratua izan du.  

Hitzarmenaren helburua lankide ziren erakundeen betebeharrak eta xedeak 
zehazteaz gain, Eusko Ikaskuntza eta bere egitura osoak, fundazioak barne, dirutan 

zein baliabideetan administrazioetatik jaso zitzakeen laguntzak modu koordinatu 
batean bideratzeko nondik norakoak arautzea zen. Erakunde arteko hitzarmen 
bateratuak Eusko Ikaskuntzaren ohiko jardunari edo egitura gastuari eusteko 
konpromisoak jasotzen zituen administrazioen aldetik, bai dirutan zein 
baliabideetan. Bestalde markoa izanik, Eusko Ikaskuntzak, jarduera espezifikoak 
burutzeko, erakunde arteko mahaian parte hartzen zuten administrazioetako 
departamentuekin hitzarmen gehigarriak egiteko ahalmena zeukan.  

Hitzarmen markoak erakunde lankideen hiru urterako ekarpenaren gehienezko 
kopuru bat ziurtatzen zuen urteroko plangintza eta zuriketarekin eta KPIren 
(kontsumorako prezioen indizearen) igoerarik gabekoa, zeina hitzarmen 
berriarekin batera eguneratzen zen. Bestalde argi eta garbi jasotzen zuen 
aurrekontu-erabilgarritasunak  baldintzatzen zuela erakundeen urte anitzeko 
konpromisoa, egoera ekonomiko eta interes orokorrak aurrekontu legean 
daukaten eraginaren arabera.  

Eusko Ikaskuntza erakundearen egiteko eta izaeraren singulartasuna baloratzen 
hasi gabe, adibide honen punturik interesgarriena, jardueraren eta lagunduko 
denaren ikuspegi bateratu eta globala eskaintzen dela da. Hitzarmen markoak 
oinarrizko egitura gastuak estaltzeko gehienezko konpromiso ekonomikoak 
zehazten zituen arren, proiektu zehatzetan administrazio desberdinetako 
departamentuekin burutuko zituzten lankidetzen berri ere ematen zen, antzeko 
proiektuengatiko finantziazio bikoizketak kontrolatuz eta saihestuz. 

Bestetik, elkartearen finantziazioan parte hartzen zuten erakunde guztien mahai 
bateratuak administrazioen arteko solaskidetza eta eztabaida gune bakarra 
bermatzen zuen, aproposa ikuspegi bakarrarekin elkartearen eta elkarteak lantzen 
zituen esparruetan estrategia eta ekintza plan bateratuak lantzeko   

Eta azkenik, interesgarria da ere hitzarmenaren urte aniztasuna. Hiru urteko 
epealdietan finantziazio konpromisoa bermatuta egonik, epe ertain eta luzerako 
kudeaketa plan estrategikoak landu eta inbertsioei aurre egiteko gaitasuna ematen 
da. 

 
4.2.- kirol federazioak 

Kulturarenean bezalaxe, kirolaren eremuan ere euskal herri-administraritza sareak 
dauka (Euskal Autonomia Erkidegoa eta Nafarroako Foru Komunitatea) erabateko 
eskumena. 

Bestalde, kultura-biziak eta euskarak ez bezala, kirolaren eremuak marko arautu 
bat bizi du. 

Kirola interes publikoko gizarte-jarduera dela, kirola askatasunez eta norbere 
borondatez egitea pertsona guztien funtsezko eskubidea dela, eta aginte publikoek 
eskubide hori behar bezala gauzatzea bermatuko dutenaren oinarrizko hiru 
printzipioetatik abiatuta, kirola arau-mailarik gorenarekin babestutako eta 
ondorioz, araututako eta egituratutako eremua da gaur egun. 

Esparru asko jorratzen baditu ere, kirolaren lege markoak euskal kirolaren 
elkartze-egitura antolaketa-arlo guztietan ordenatzen duela da aipagarriena, aurrez 
zegoen atomizazioa eta honek zekarren baliabide publikoen xahuketa eta 
erreferentzialtasun eza zuzenduz, bakoitzari dagokion rola eta egitekoa zehaztuz, 
sektoreko beste eragileekiko harreman markoa ezarriz eta administrazio 
publikoarekiko lankidetza adostuz. 

Federazioaren inguruan eraiki da kirolaren egungo markoa; federazioari onartu 
zaio herri-administrazioaren ordezkari laguntzaile figura eta funtzio publikoaren 
betebeharrak diren egiteko administratiboak eskuordetu zaizkio, besteak beste 
diru-laguntzen eta bestelako baliabide laguntzen kudeaketari dagozkionak. Eusko 
Jaurlaritza eta Foru Aldundien lankidetzarekin burutzen dituzte federazioek beren 
egitekoak, eskuordetzan emandako egiteko publikoekin zuzenean lotutako 
helburuak, kirol-programak, aurrekontuak eta gainontzekoak zehazten diren izaera 
juridiko-administratiboko lankidetza-hitzarmenak izenpetuz. 

Aldi berean, funtzio publikoaren egiteko administratiboak kudeatzeak kontrol 
publikoa eskatzen duenez zuhurtziazko neurriak hartzeari buruzko erregimena 
landu da, funtzio publikoak egoki betetzen direla bermatzearren.  

Eta sektorearen bideragarritasun ekonomikoari dagokionean, kirolaren sektoreak 
administrazioarekin batera baliabide pribatuak landu eta garatu behar dituela 
nabarmentzen du kirolaren legeak “bereziki, herri-aginteek kirol-praktika bermatu beharra 
dutela laguntza pribatua sustatuz. Kirolerako ekonomi baliabideak eskuratzeko, sektore pribatutik lortu 
behar da finantzazioa, ekintza publikoaren osagarri izan dadin.” 

Kirolaren praktikarako arau, kontrol, eta diziplina betearazteko bideak ezarri 
arren, Euskal Autonomia Erkidegoko kirol politikari eragiten dioten federazioen 
jardun zein sektorearen gaineko estrategi kontuetarako, Kirolaren Euskal 
Kontseilua da legez ezarritako organo nagusia. Erakunde publiko-pribatua da, 
kirolaren esparruan erantzukizuna duten administrazio, sektoreko ordezkari eta 
jakintsuez osatua, eta sektoreari buruzko gaietarako aholkularitza, kontsulta, 
jarraipen nahiz sektorearen eztabaidarako plataforma. 

 
4.3.- gipuzkoako abesbatzen federazioa 

Euskal Herriko abesbatzen eremuan ez dago egitura profesionalik. Hala ere, 
badago abesbatzek dituzten ezaugarrien araberako bereizketa nabarmen bat: 
batetik tokiko abesbatzak eta bestetik nazio/nazioarte mailako proiekzioa daukaten 
abesbatzak. 

Batzuk zein besteek mugitzen dituzten partaide bolumenek eragin zuzena daukate 
euren proiekzioan, ondorioz baliabide ekonomikoetan, eta abesbatzentzako 
oinarrizkoak eta egiturazkoak diren baliabide eta prozeduretan: partaideen 
formazioa, zuzendari eta musikari profesionalen kontratazioa, materialen erosketa, 
kolaboratzaile eta sare komertziala… 

Gipuzkoaren kasuan, hiru abesbatza handiak salbu (Donostiako Orfeoia, 
Errenteriako Andra Mari abesbatza eta Easo Abesbatza), gainontzeko 60 abesbatza 

inguruk federatzeko erabakia hartu zuten, musika koralaren gainbehera eta 
beharrei erantzuteko zeuzkaten zailtasunen aurrean.  

Federazioak, abesbatzen erreferentziazko egitura zentralizatu gisa dihardu gaur 
egun,  abeslari amateurren eta zuzendarien formazio programa,  eta abesbatza 
musika egituren sustapen eta hedapen programak bultzatuz. Bestetik, lurralde 
mailako egitura izateak ikuspena hobetu eta harremanen sarea zabaltzeko bidea 
eman die, musika koralaren zirkuitu, jaialdi eta publiko berrietara iristeko aukera 
emanaz federazio-kide diren abesbatzei.  

Aldi berean, federazioak ordezkatuta udal mailatik gorako erakunde publikoekin 
solaskidetza mantentzeko zeukaten zailtasuna gainditzea lortu dute toki 
abesbatzek, federatu aurretik tokiko elkarte izatean lortu ezin zituzten lurralde 
mailako sustapen eta hedapenerako diru-laguntzetara bidea irekiz. 

Federazioak ez dauka egitura eta jardueraren finantziaziorako hitzarmenik euskal 
administrazioekin; egituraren eta jardueraren singulartasuna frogatua dagoen arren, 
gizartean daukan eragina medio, diru-laguntza deialdien formulaz baliatzen da 
oraindik orain. Proiektu xume eta amateurra izanik ere,  interesgarria iruditu zait 
honen aipamena, garai bateko abesbatzen arteko ika-mikak gainditu, dauzkaten 
beharrei erantzuteko egitura bat sortu, eta musika koralaren gainbehera 
gainditzetik berpizkunde garai baten bidean jartzeko gai izan direlako. 

 
4.4.- Ahotsak proiektua (Badihardugu Elkartea) 
Ahotsaken helburu nagusia, Euskal Herriko ahozko ondarea jaso, katalogatu eta 
hedatzea zen eta da gaur egun ere. Eibarko Badihardugu Euskara Elkarteak 
sustatzen duen proiektu honek gure herrietako adineko jendea bideoz 
elkarrizketatu eta euren bizipenak, hizkera eta memoria historikoa jaso, zabaldu 
eta ezagutaraztea du helburu.  
 
2004tik 2009ra bitartean 1500 bat grabazio zeuzkaten bilduta Euskal Herriko 
geografia osoan zehar, erdiak baino gehiago Gipuzkoan. Gerra zibila Euskal 
Herriko historiaren mugarri garrantzitsua izanik, eta ondorengo urteetan Euskal 
Herriko izaera tradizionalean izan zuen eraginarengatik (bizimoduan, ekonomian, 
industrian, soziolinguistikan…), Euskal Herri tradizional hura ezagutu zuten 
herritarren bizipenak jasotzea zuten helburu. Denbora baina faktore klabea zen 
proiektuaren arrakastarako, ezagutza hori zeukaten herritarren adina zela eta. 
Proiektuak babes instituzional zabala bazeukan ere, diru-laguntza bidez finantzatua 
egoteak mugatu egiten zuen guztiz kontakizunak jasotzeko prozedura, bai 
abiadurari eta baita bolumenari zegokienean.   
  
Arazo hau ekidin nahiean, Kutxa eta Gipuzkoako Foru Aldundia Ahotsak 
proiektuan inplikatu eta 2009-2011 hiru urterako hitzarmen batekin, Gipuzkoarako 
aurreikusten ziren grabaketa guztiak burutu ziren 500.000€ inguruko osoko 
aurrekontuarekin.  
 
Hitzarmenaren diru kopuruaz gain begi bistan beste ezaugarri berezirik ageri ez 
den arren, eta itxuraz hitzarmena baina izatez diru-laguntza zela bazirudien ere, 

finantziazioan parte hartu zuten erakundeak inplikatzeko gaitasun eta hauen 
ondorengo zereginean dago adibide honen punturik interesgarriena.  
 
Bere ibilbidearen garai konkretu batean Ahotsak-ek euskal ondarearentzako 
proiektu estrategiko gisa posizionatzeko nahia eta gaitasuna izan zuen, eta 
beharrezko zuen finantzazioa lortzeaz gain, bidelagunak inplikatzeko gaitasuna izan 
zuen. Kutxak eta Gipuzkoako Foru Aldundiak euren babes eredu publiko-pribatua 
maila berean beste lurraldeetara hedatzeko ahalegina egin zuten, alde batetik 
gainontzeko Foru Aldundi eta kutxekin, eta bestetik Eusko Jaurlaritzarekin. 
 
Hitzarmenaren hedapen ahalegina hauteskundeak bitarteko bertan behera geratu 
bazen ere, babesleek finantzazioan laguntzeaz gain, elkartegintzatik egozten zaien 
kutxazainaren rola gainditu eta, hitzarmenaren baitan elkarlanerako esparruak 
landu ditzaketela da esperientzia honetatik jaso dezakeguna.  

5.- KOMUNIKAZIOAREN LEGE ESPARRUA 
 
Euskararen erabilera normalizatzeko oinarrizko 10/1982 Legeak hedabideei 
dagokienean: 
 

5. artikulua 

Euskal Herriko herritarrei aldizkariak eta irrati-telebista eta beste hedabideetako emanaldiak euskaraz 
jasotzeko eskubidea aitortze zaie. 

22. artikulua 

Herritar guztiei aitortzen zaie gizarte-hedabideen aldetik euskaraz zein  gaztelaniaz informatuak 
izateko eskubidea. Horretarako, hedabideetan euskararen presentzia areagotzera bideratutako neurriak 
hartuko ditu Jaurlaritzak, hizkuntza ofizial bien erabilera arian-arian berdintzeraino. 

23. artikulua 

Jaurlaritzak, aurreko artikuluan agindutako bi hizkuntzen arteko berdintasuna ziurtatze aldera, 
Autonomia Erkidegoko hedabideetan euskara lehentasunez erabili dadin bultzatuko du. 

25. artikulua 

Jaurlaritzak, 22. artikuluan aitortutako eskubidea arian-arian bermatzeko, euskararen erabilera bultzatu 
eta babesteko neurriak hartuko ditu eta, nolanahi  ere, honako hauetan hedatu eta benetan erabiltzea 
ahalbidetuz: irratian,egunkari eta aldizkarietan,zineman,antzerki eta ikuskizunetan, irudiaren eta 
soinuaren grabaziotan. 

Horretarako, gaiok ukitu eta arautu ditzaten legeetan titulu apropos bana garatuko da. 

Hego Euskal Herrian hedabide eta komunikazio esparrua arautzen duten legedi eta 
araudi-betearazpen baliabideak oso urriak dira bertoko komunikazio eredu berbera 
duten beste herrialdeekin alderatuz.  

Euskal Autonomi Erkideagoan maiatzaren 20ko 5/1982 legearen eskutik, “euskararen 
biziraupen eta normalizaziorako funtsezko tresna” 8 gisa sortu zen Euskal Irrati 
Telebista Publikoa  azken hogeita hamar urteotako euskal erakunde publikoen 
apusturik handiena izan da9 komunikazioaren esparruan. 1982ko legeak 1998an 
erabakimen eta zuzendaritza organoei zegozkien aldaketak jaso bazituen ere, EiTBren 
legeak ez du bestelako funtsezko aldaketa bizi izan nahiz eta komunikazioaren, 
kontsumo ohituren, euskarazko eta gaztelaniazko irrati eta telebisten, eta hizkuntzaren 
paradigma errotik aldatu diren arren. Informazioaren globalizazioarekin EiTBren 
tokikotasuna eta glokalidadea nabarmendu denean, ez da egungo legedian eta 
erakundearen jardueran osagarri izan daitezkeen euskal toki hedabideekiko harreman 
markorik zehaztu.   

Ikus-entzunezko komunikazioaren martxoak 31ko 7/2010 lege orokorrean 
oinarritutako ikus-entzunezko komunikazioari buruzko azaroaren 8ko 231/2011 
dekretua besterik ez daukagu Euskal Autonomia Erkidegoan, tamalez euskarazko 
lizentzia eskakizunak ukatu eta sortu gabeak ziren lizentzi eskatzaileak lehenesteagatik 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
8     http://es.wikipedia.org/wiki/Euskal_Telebista 

9 “EITBri emandako dirulaguntzak Eusko Jaurlaritzaren Kulturako aurrekontuaren % 58,6 hartzen du; 
dirulaguntza hori Jaurlaritzaren eta EITBren arteko programa kontratuz ematen da. Eusko Jaurlaritzaren eta aldundien 
kultur aurrekontu guztiaren ia % 40 hartzen du (% 38). Ahalegin kolektibo handia da hori, eta EITBri erantzukizun 
handia dakarkio euskal kultura osoarekiko.” 2004KEP	

ezaguna egin zena. Dekretu honek ozta ozta arautzen du lizentzien banaketa, 
gainontzeko araudi guztia Estatuko legediaren aplikazioan utziaz. 

Nafarroan ordea, ikus-entzunezko jarduerak arautzeko eta Nafarroako Ikus-
Entzunezko Kontseilua sortzeko uztailak 5ko 18/2001 Foru Legea indarrean izan zuten 
2011ko azaroak 1an indargabetu zuten arte, ustez Europar Batasuneko Parlamentu eta 
Kontseiluaren 2007/65/CE Directiba10k zioenarekin bat ez zetozelako Ikus-Entzunezko 
Kontseiluari zegozkion organo arautzaile eta betearazle funtzioak.  

Catalunyako Ikus-entzunezkoen Kontseiluarekin batera Estatuan aitzindaria izan zen 
nafar erakundeak, bereziki gazte eta haurren artean balio eta oinarri 
konstituzionalekiko errespetua bermatu eta sustatzeaz gain, komunikazio sozialaren 
erabiltzaileen eskubideak bermatzeko, ikus-entzunezko hedabideen gardentasuna 
zaintzeko, eta ikus-entzunezko industria eta interes soziokulturalen arteko 
bitartekaritzarako erakunde arduraduna zen. Bestetik, ikus-entzunezko sektorearen 
ekoizpen, programazio eta publizitatearen legedi eta bestelako araudien 
betearazpenaren erakunde arduraduna zen.  

Ikus-entzunezko kontseiluen garrantziaz ohartzeko, honako hiru ardatzen inguruan 
dihardute: 

1. edukiak (operadore publiko zein pribatuek programazio legedia betetzen dutela 
kontrolatzea). 

2. irrati eta telebista operadoreei lizentziak esleitzea  
3. eta zigortzeko gaitasuna     

Baina batez ere, Ikus-entzunezko Kontseiluen egiteko nagusia adierazpen askatasuna, 
benetako informazio eta aniztasun informatiboaren eskubidea, giza duintasunari 
errespetua, eta berdintasunaren oinarri konstituzionala bermatzea da. 2000 urtean 
Europako Kontseiluak ikus-entzunezko gaientzako erakunde erregulatzaile 
independenteak premiaz sortzeko eskaera11 egin zien Batasuneko estatu 
kideei. Egun, Espainiar Estatuan ez da antzeko erakunde estatalik; ezta Euskal 
Autonomia Erkidego eta Nafarroako Foru Komunitatean ere. 

Bitartean, irrati uhinak ez diren komunikazio euskarrietan diharduten gainontzeko 
hedabideek, papera eta internet, merkatu lehia askerako eskubide eta legedien arabera 
jokatzen dute, edo suposatzen da behintzat. 

Hizkuntza hegemonikodun edo elebakarrak diren estatuen komunikazio eredua da 
ordea orain artean deskribatutakoa; gurean daukagun eredua da; eta beste toki askotan 
baino gutxiago garatuko eredua gainera (adib. Catalunyan edo Nafarroan 2011 arte).  

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
10 http://europa.eu/legislation_summaries/audiovisual_and_media/l24101a_es.htm	
  

11	
  2000ko abenduak 20ko Europako Kontseilua, Ministro Batzordea, Recommendation Rec(2000)23 of the Committee of Ministers 
to member states on the independence and functions of regulatory authorities for the broadcasting sector. 

	
  



EUSKAL HEDABIDEEN ETXEA, tokikoen ikuspegitik  

TOKIKOMen Gogoeta taldea, 2013ko udazkena 216 

Merkatu irizpideen arabera lehiarako berdintasuna bermatu dela uste bada ere, bada 
egungo legediak jasotzen ez duen ageriko lehiakortasun desabantaila bat hedabideen 
artean: hizkuntzaren hhautuak sortzen duena. Geografi eremu berean euskaraz 
hedatzen duen aldizkariak, eduki, formatu eta tematikari dagokionean bere lehiakide 
zuzena izan daitekeen gaztelerazko aldizkariaren merkatu kuota galtzen du, soilik 
euskaraz komunikatzeagatik. Aldiz gaztelerazkoak badauka euskarazko aldizkariaren 
merkatu kuotan bezeroak harrapatzerik.  

Herritarren eskubideak babesteko asmotan irrati uhin bidezko komunikazioa arautzeaz 
gain, euskal hedabideen eta komunikazioaren eremuak hizkuntza hautua 
egin izanagatik sortutako lehiakortasun desabantaila orekatuko duen 
eremu legala beharrezkoa du, ez soilik merkatuan lehiakortasun askean aritzeko 
enpresek duten eskubidea bermatzeko, baizik eta euskal hiztunen komunikaziorako 
eskubideak bermatzeko eta hizkuntzaren erabilpen normalizazio politiken 
eraginkortasunean aurrera egiteko.  

Alegia, besteak beste hedabide publikoetan euskararen erabilera arautuko duena, 
pribatuak izanagatik ere baliabide publikoez baliatzen direnen egitekoak arautuko 
dituena, euskarazko komunikazio/hedabide etxearen solairuak antolatuko dituena, 
publizitatean hizkuntza kuotak ezarriko dituena, lizentziak arautuko dituena eta lege 
esparruaren kudeaketarako eta bete arazpenerako organoak ezarriko duena: Hedabide 
eta Komunikazioaren Euskal Legea. 

6.- GAKOAK AUKERA BILAKATUZ 

Txostenaren aurreko ataletatik, Euskal administraritza eta euskarazko toki hedabideen 
arteko harreman eredu berri bat eraikitzeko klabe desberdinak identifikatu ditzakegu, 
batez ere hiru kontzeptu nagusiren bueltan: produktuaren eraginkortasun eta 
arrakasta, toki hedabide sarearen antolaketa eta kudeaketa eredua, eta erakunde 
publiko eta sektorearen arteko interesen dibertsifikazioa.  

Produktuari dagokionean klabea izango da… 

-­‐ euskarazko komunikazio esparruko produktu tipologien arrakasta 
eta porrotak ikuspegi kritikotik (autokritikatik) aztertzea, euskarazko 
produktuarekin, eta bereziki toki hedabideenarekin, eroso sentitzen ez den 
hiztun komunitateko publiko potentzialaren arreta nondik harrapatu jakiteko.    

-­‐ produktuaren eraginkortasunean sakontzea, toki hedabideek egun 
betetzen duten funtzio soziala funtzio publikorantz gerturatzeko. 
Eraginkortasuna, Euskal hiztun merkatuaren baitan toki hedabideen produktua 
kontsumitzen ez duten baina kontsumitu dezaketen horiek erakartzeko gaitasun 
gisa definitu dezakegun arren, termino hau berau neurtzeko eta baloratzeko 
balizko aldagaiak  sektore eta administrazioaren artean adostutakoak izan 
beharko dute. Definizioa dena delakoa bada ere, hiztun komunitatea osatzen 
duten sentsibilitate desberdinek toki hedabideen komunikazio ereduarekiko 
izango duten pertzepzioaren araberakoa izango da produktuaren 
eraginkortasuna. 

-­‐ produktuaren singulartasunaren edo berezitasunaren ezaugarri 
komunak indartzea, euskarazko toki komunikazio ereduaren marka bezala, 
ez soilik euskaraz diharduelako baizik eta herri bezala garena tokikotasunetik 
lantzen duen eredua delako.  

Antolaketa eta kudeaketari dagozkionean klabea izango da… 

-­‐ toki hedabide sarearen antolaketa gaitasuna sektorearen garapenean eta 
ereduaren zabalkundean.  

-­‐ sakabanaketa gainditu eta tokiko hedabide guztiak integratuz sektorearen 
erreferentziazko erakunde federatu bat antolatzea. Bakoitzaren izaera 
galdu gabe, federazioak eskaintzen duen eskala ekonomiaz baliatzea klabea da 
ere toki komunikazioari prestigioa emango dion egitura garatu eta ereduaren 
hedapena eta hazkundea sustatzeko.  

-­‐ egitura federatuaren eskumenak zehaztea eta egun adibidez Tokikomek 
dauzkanetatik haratago garatzea, gainontzeko euskarazko hedabide sarearen eta 
administraritzaren aurrean erreferentzialtasuna, ordezkaritza eta erabakimena 
izan dezan. Dagozkion esparruak koordinatzeaz gain, gaitasun exekutiboa izan 
beharko du erabakimenaz baliatzeko. Eskumen exekutiboa eta honen baitan 
eman dakiokeen bestelako eskumenak, elkarteko kideen borondatezko 
eskumen eskuordetzetik etorriko da.  

-­‐ kudeaketaren efizientzia areagotzea, harreman marko berria gauzatu edo 
ez. Azken urteetan sektorearen diru sarrerek izan duten bilakaera ikusita eta 
euskal hiztun komunitateko bezero potentzialetara iristea helburu nagusia 
izanik, baliabide berdinekin produktu arrakastatsuagoa ekoiztu beharko da.    

-­‐ Efizientziari lotuta, elkarteak sektorera bideratzen diren baliabide 
ekonomikoen lehentasunak eta irizpideak finkatzeko eskumena 
edukitzea, bai federazioko kideengandik zein administraritzatik datozenak. 
Enpresen ekonomian eragin zuzena izango dituzten erabakiak hartzeko 
eskumenak etorkizuneko ikuspegiz eta heldutasunez eskuordetzea eskatuko du. 

Administraritzarekiko harremanean klabea izango da, 

-­‐ erakunde publikoekiko pertzepzioa. Gaur egun, erakunde publikoei 
sektoreak egozten dien rola diru banatzaile eskasarena da, pertzepzio ezkorra 
beraz diru laguntzak jaso arren. Diru laguntzaz haratago administraritza aukera 
bezala baikortasunez ikusteak, lankidetzarako abaguneak irekitzen ditu. 

-­‐ elkarrekiko harremana esparru ekonomikotik haratago eramatea. 
Administraritza eta sektorearen arteko harremana arlo ekonomikoaz gain beste 
oinarri batzuen gainean eraiki behar da desadostasuna sortzen den momentuan 
iragan hurbileko egoera konplikatuak ekidin asmoz. Elkarrekiko interesen 
dibertsifikazioa lantzea beharrezkoa da eta posible beharko luke, sektore zein 
administraritzak euren ahaleginak euskararen normalizaziora bideratzen 
dituztenean.     

Bestalde, txostenaren abiapuntu izan den finantzazio publikoaren gaiak ere eman du  
hitzarmenari eta egonkortasunari buruzko mitoak argitu, eta komunikazioaren eremura 
aplikatuta sektorearentzako ezagunak ez diren finantzazio modalitate interesgarri eta 
komunikazioaren legediari dagozkion kontuak ezagutzeko aukera. Laburbilduz: 

-­‐ Hitzarmenaren ekintza administratiboa, helburu partekatu bat lortzeko 
elkarlanerako borondateak adieraztearen ondorioa da; harremanen eta asmo 
konpartituen ondorioa, eta ez aldarrikapen eta ezta helburu ere.  

-­‐ Hitzarmen negozioaren egitekoa ez da ordainsari baten truke zerbitzu bat 
eskaintzea, eta beronen eragileen rolak ezta ere bezero eta hornitzaile edo 
zerbitzu emailearenak. 

-­‐ Eta ildo beretik ez da hitzarmen negozioaren egitekoa ere administrazioak 
bueltako emaitzarik gabeko diru transferentziak egitea ekimen konkretuak 
finantzatzeko, diruaren onuraduna ekimen beraren eragile denean. 

-­‐ Borondatezko elkarlanean oinarrituta, aldeen arteko onarpena eta errespetua 
eskatzen du, eta ondorioz, egun egozten diren rolen berrirakurketa sakona, 
izan ere hitzarmeneko beste partaidearen aldetik lortu daitekeenaren ordez, 
bestearekin batera lortu dezakeguna da guztien helburu partekatua.  

-­‐ Egoerak aldeen helburu komunak identifikatzeko harreman eredu berri baten 
sakontzea eskatzen du, gizarte intereserako estrategikoak izango diren 
hizkuntza politika eta komunikazio ekimen koordinatuak garatzea bilatuko 
duena. 

-­‐ Elkarlana eta honen ezaugarriak klabeak dira negozioa hitzarmena den edo ez 
den argitzeko: zer lortzeko, nortzuen parte-hartzea, zereginak, baliabideak…  

-­‐ Urte anitzeko diru-laguntzak, urtetik urtera errepikatzen diren egiturazko 
gastuak eta epe ertaineko proiektuak diruz laguntzeko deialdi egokiak dira, 
gehienez ere lau urteko epealdirako. Are gehiago, euskarazko hedabideen 
sektoreak aipatu izan duen urteroko ezjakintasun ekonomikoari 
egonkortasunarekin erantzungo liokeelako, beti ere aurrekontu publikoen 
kredituen erabilgarritasunak baldintzatuta. 

-­‐ Kreditu publikoen erabilgarritasunak diru-laguntzak bezalaxe hitzarmenen 
konpromisoak ere baldintzatzen ditu, egonkortasuna ekonomikoa erlatibizatuz. 

-­‐ Administrazioaren erakunde laguntzailearen formulazioak sektorearen 
eraginkortasun ekonomikoan sakontzeko aukera ekarriko luke, 
administraritzaren egitekoak diren laguntzen banaketarako irizpide, laguntzen 
kudeaketa eta lizentzien esleipenak sektorearen momentuko lehentasunen 
arabera kudeatuz. 

-­‐ Euskal hedabideen eta komunikazioaren eremuak hizkuntza hautua egin 
izanagatik sortutako lehiakortasun desabantaila orekatzen duen babes eremurik 
ez dago diru-laguntzetatik haratago. 

-­‐ Ikus-entzunezko Kontseiluen egiteko nagusia, adierazpen askatasuna, benetako 
informazio eta aniztasun informatiboaren eskubidea, giza duintasunari 
errespetua, eta berdintasunaren oinarri konstituzionala bermatzea bada ere, 
gurean ez daukagu horrelako egiturarik, nahiz eta ikus-entzunezko sektorea 
kontrolatzeaz gain, gurean baliabide publikoez baliatzen diren hedabide 
pribatuen jarduna neurtzeko ere balioko lukeen.  

7.- IBILBIDE ORRIA  
 

Hipotesia: aurrez identifikatutako klabe eta aukerak aplikatzeko ariketa. 
 

• 2014-2015 HITZARMEN MARKOA TOKIKOM, EUSKO 
JAURLARITZA ETA LURRALDE HISTORIKOETAKO FORU 
ADMINISTRAZIOEN ARTEKOA 
Toki hedabideen eredua euskararen arnasgune sakabanatuetatik euskararen 
lurralde guztietara hedatzeko (gutxienean Araba, Bizkaia eta Gipuzkoara), 
Eusko Jaurlaritza, Lurralde historikoetako Foru Administrazio eta 
Tokikomen arteko lankidetza hitzarmen markoa. Komunikazio esparrutik 
euskararen normalizazioan zutabe izango diren egiturak eta estrategiak 
diseinatu eta abian jartzeko helburua izango duena, besteak beste:  

§ Toki hedabideen Federazioaren kudeaketa plan estrategikoa 
diseinatzea: helburuak eta egitekoak, ikuspegia, baloreak, 
kudeaketa integratuaren eredua garatzea, aldagaiak,  eboluzioa….  

§ Euskarazko Toki komunikazio ereduaren hedapen plan 
estrategikoa: maparen diseinua, lehentasunak finkatzea lurraldeka 
eta eskualdeka, tokian tokirako komunikazio egituren diseinua, 
eta koordinazio tresnak euskara kontutan hartzen duten 
administrazioaren sustapen politika desberdinekin (Hizkuntza 
Politika departamentuak, kultura departamentuak, ongizate 
departamentuak, EJ-GV Hezkuntza Saila…) 

§ Proiektu pilotuak abiaraztea. 
§ Inbertsio teknologikoak bultzatzea: toki hedabideen efizientzian 

eragina izango dituzten inbertsio teknologiko deslokalizatuak 
bultzatzea, hala nola, digitalizazioa, agregazio plataforma… 

§ 2016tik aurrerako diru-laguntza deialdientzako irizpideak eta 
aldagaiak landu eta adostea. 
 

• 2014-2015 Diru laguntza publikoen urte anitzeko deialdiak. 
Deialdien oinarriak, irizpideak eta epealdia, erakunde arteko Hakoba 
organoak erregulatuta eta koordinatuta. 
 

• 2015 Toki Hedabideen Federazioa administraritzaren erakunde 
laguntzailea.  
Toki Hedabideen Federazioak Tokikomen tokia hartu eta bere egitekoak 
zehaztuta eta garatuta, sektorearen erreferentziazko eta ordezkaritza 
egitura gisa jardutea euskal administraritzarekin elkarlanean. Ondorioz, eta 
baliabide ekonomikoak sektorearen ezagutza eta errealitatetik zorrotzago 
kudeatzeko, Federazioa administraritzaren erakunde laguntzaile izendatu. 

• 2016-2017 Diru laguntza deialdiak eta irrati uhin bidezko 
lizentzien kudeaketa Toki Hedabideen Federazioarengan 
eskuordetuta. 

 

8.- BIBLIOGRAFIA 
-­‐ “Euskara Hedabideetan – Euskarazko Hedabideak eta Euskararen presentzia 

hedabideetan”, Eusko Jaurlaritzaren Kultura Saila, 2008. 

-­‐  “Irigoienazpikoa.Hizkuntza ez hegemoniko edo maila ertainekoak hedabideetan eta 
IKTetan”, Andoaingo Udala, 2011. 

-­‐  “Los Consejos Audiovisuales como entidades reguladoras: situación actual en España 
y actuaciones estratégicas para el futuro de las televisiones autonómicas”, María del 
Mar Ramírez Alvarado, Sevillako Unibertsitateko Komunikazio Irakaslea. 

-­‐ “Marco legal para el empleo del Convenio de Colaboración por las Administraciones 
Públicas” Resolución de la Comisión Mixta para las Relaciones con el Tribunal de 
Cuentas, de 18 de diciembre de 2012 (BOE, 15 de marzo 2013) 

-­‐ “Los convenios. Distinción entre las tres figuras, jurídicas: subvención, contrato, 
convenio”,  Teresa Moreo Marroig, Auditoría Pública nº 50 (2010) 

-­‐ Eusko Ikaskuntza, Eusko Jaurlaritza, Arabako Foru Aldundia eta Gipuzkoako Foru 
Aldundiaren arteko 1996ko abenduak 13ko Hitzarmen Markoa.  

-­‐ “Las Federaciones Deportivas como agentes colaboradores de la Administración. 
Régimen aplicable”, Antonio Aguiar Díaz, IURISPORT 

-­‐ Euskal Irrati Telebista herri erakundea sortzeko maiatzaren 20ko 5/1982 Legea, eta 
martxoaren 27ko 8/1998 legea, Euskal Irrati Telebista herri–erakundea sortzeko 
legea aldatzen duena.  

-­‐ Eusko Jaurlaritza eta Euskal Irrati-Telebista herri erakundearekin (EiTB) kontratu-
programa 2007-2010 aldirako. 

-­‐ Ekainaren 22ko 7/2007 Euskadiko Elkarteei buruzko Legea.  

-­‐ Euskararen erabilera normalizatzeko oinarrizko10/1982 Legea Azaroaren 24koa 

-­‐ Ley 7/2010, de 31 de marzo, General de la Comunicación Audiovisual 

-­‐ Ley Foral 18/2001, de 5 de julio, por la que se regula la actividad audiovisual en 
Navarra y se crea el Consejo Audiovisual de Navarra. (Vigente hasta el 1 de 
noviembre de 2011) 

-­‐ Ley 38/2003, de 17 de noviembre, General de Subvenciones 

-­‐ Real Decreto 887/2006, de 21 de julio, por el que se aprueba el Reglamento de la 
Ley 38/2003, de 17 de noviembre, General de Subvenciones. 

-­‐ 231/2011 dekretua, azaroaren 8koa, ikus-entzunezko komunikazioari buruzkoa. 

-­‐ 7/1997 Legea, ekainaren 19koa, dirulaguntzen eta laguntzen erregimena arautu eta 
Euskal Herriko herriogasuntza nagusiaren antolarauei buruzko legea aldatzen duena 
(indargabetua) 

-­‐ 7/2007 Legea, ekainaren 22koa, Euskadiko elkarteei buruzkoa 

-­‐ 14/1998 Legea, ekainaren 11koa, Euskadiko kirolarena 

-­‐ 16/2006 Dekretua, urtarrilaren 31koa, Euskadiko Kirol Federazioena 

-­‐ 220/2000 Dekretua, 2000ko azaroaren 7koa, Kirolaren Euskal Kontseilua arautzen 
duena 

-­‐ Azaroaren 11ko 1/1997 legegintza dekretua, Euskadiko ogasun nagusiaren 
antolarauei buruzko legearen testu bategina onartzen duena. 

 Euskal hedabideen Behatokia/Behategia  
Alberto Barandiaran, HEKIMEN 

 
 
Prospektiba ariketa 

Etorkizunari begira, hiru dira, gainerako sektoreetan bezala, Herri Ekimeneko Euskal 
Hedabideen etorkizunean eragin zuzena izango duten ardatzak: Globalizazioa, 
teknologia berriak, eta bertako enpresek garatu beharreko espezializazioa. Dena 
den, aztertzen dihardugun sektore honetan, beste aldagai batzuk ere azpimarratzekoak 
dira, esaterako: Informazioaren eta kazetaritzaren eraldaketa; informazioaren kalitatea 
eta hedabideen independentzia; kazetaritzaren funtzio soziala gauzatzeko ezinbesteko 
tresnak; hizkuntzaren garapena eta normalizazioa. 

 

1) Teknologia berriak – globalizazioa – espezializazioa. 

Teknologia berriak etengabe eraldatzen ari dira komunikazioaren zeregina, eta, guri 
dagokigunez, Internet dago egungo aldaketa erraldoien oinarrian. Internet sortu 
aurreko garaietan ere eman ziren, eman zirenez, globalizazio maila desberdinak, batez 
ere irratia eta telebistaren bidez, baina Internetek globalizazio erabatekoa ekarri du 
eta, ondorioz, komunikazio eta kazetaritza ereduen eraldaketa eragin du 
informazioaren igorlearen zein hartzailearen ikuspegitik. Ordenagailua eta telefono 
haria duen munduko edozein bazterretatik zabaldu edota jaso daiteke informazioa, eta 
kontsumorako euskarri berriak sortu dira. Horrek, besteak beste, tresneria 
berrietara eta etengabe ematen ari diren aldaketa teknologikoetara egokitu beharra 
ekarri du. Horretan ari dira enpresak, kazetariak eta kontsumitzaileak. Internetez gain, 
azken urteetan sakelako telefonoen eta tableten iraultza garatzen ari da, apurka. 

Eta nola egokitu dira euskal hedabideak iraultza horretara? 1997an hainbat hedabidek 
edukiak sarean jarri zituztenetik, hamaika ahalegin egin dira teknologia berri-berrienen 
aukerak euskaraz baliatzeko. Era askotako balorazioak egin daitezke euskal hedabideek 
Interneteko olatuari egokitzeko izan duten gaitasunaz, eta eremu horretan gaur egun 
duten osasunaz, baina ondorio bati buruz ez da inongo zalantzarik: Internetek 
kontsumitzaile berri asko ekarri die euskal hedabideei. 

Informazioaren eta komunikazioaren aro global honetan teknologia berriek eta 
Internetek eragin handia izan dute, eta etorkizuna ildo horretatik joango dela 
aurreikusten da. Honek, berebiziko eragina izan(go) du sektorean, batez ere barne 
antolaketan eta bereziki inbertsio eta prestakuntza aurrekontuetan. Horregatik, beste 
edozein sektoretan egiten den bezala, sektorearen balio katea eta definizioaren 
inguruko gogoeta bat egitera behartzen gaitu. 

• Enpresen digitalizazioan sakondu eta Internetera egokitu beharra 
• Inbertsio teknologikoak egin behar dira: softwarea eta hardwarea. 
• Merkatu digital/birtualaren estrategiak, funtzionatzeko moduak, bezeroarekiko 

harremanak aldatu. 
• Ekoizpen multimedian urratsak eman behar dira: sortzen diren edukiak 

hainbat euskarritarako egokitu beharra, horrek dakartzan behar estrategiko, 
tekniko eta ‘pedagogiko’ guztiekin. 

• Ekoizpen dezentralizatua landu behar da: teknologia berrien inplantazioa 
kazetariei autonomia emateko: ekoizpenaren zati handiena notizia gertatzen 
den lekutik bertatik egingo da. 

• Produktuaren artxibo ‘aktiboa’, eduki batzuk besteekin erlazionatuz, balio 
erantsiko produktu deribatu berriak sortu ahal izateko (artxibo semantikoa...). 
 

2) Informazioaren eta kazetaritzaren eraldaketa. 

Komunikazio alorreko iraultza honek hedabide mota guztiei eragiten die, baina orain 
arte nagusiki prentsak antzeman du eragina. Azken urteetan, hala ere, zabalkunde 
digitala ikus-entzunezkoetara ere iritsi da, eta aldaketa handiak gertatzen ari dira. 
Nagusietakoa, edukiak nahi eran kontsumitzeko aukera. 

Informazioa zabaltzeko eta kontsumitzeko moldeak aldatuta, kazetaritza eta 
komunikazioaren negozio eredua ere aldatu direla esan daiteke. Prentsa, irratia eta 
telebistaren eredu klasikoak hor daude oraindik, baina Internetek kazetaritza 
multimedia sortu du, eta kazetariak ere eduki multimedien sorkuntzara egokitzera 
behartu du. Horrek ez du esan nahi kazetari guztiek multimedia izan behar dutenik, 
baina ez dago zalantzarik: idatziz ez ezik, ikus-entzunezkoetan ere ondo moldatzea 
balio erantsi garrantzitsua da etorkizuneko kazetariarentzat. 

Internetek informazioaren jarioa modu itzelean handitu du. Internet bera da inoiz 
ezagutu den informazio –beraz, iturri– gunerik handiena, informazioaren jarioa eta jario 
horren abiada asko handitu duelako: historian inoiz ez da hainbeste informazio sortu, 
eta inoiz ez da hain azkar garraiatu toki batetik bestera. Horrek pertsonen arteko 
harreman molde berriak ekarri ditu, eta sare sozialak dira aldaketa horren adibide 
esanguratsuena. 

Posta elektronikoa, posta zerrendak, eduki atariak, blogak, Facebook, Twitter, 
sakelakoak, tabletak... aldaketak eta berrikuntzak azkar eta etengabe sortu dira, eta 
enpresek eta kazetariek horietara egokitu beste erremediorik ez dute. 

Esan beharra dago, bestalde, informazio kopuru handiak zarata informatiboa ikaragarri 
areagotu duela. Horrek desinformazioa ekar dezake. Informazioa sarean txertatzea, 
orain, erraza da eta maila guztietan informazio askoz gehiago sortzen denez, askotan 
arinagoa da jarioa, eta kontsumoa ere azkarragoa. Horrek informazioaren kalitatea 
baldintzatzen du. 

Ezaugarri hauen ondorioz, egia da edonork zabal dezakeela informazioa Internet bidez, 
eta informazio hori ona eta eragingarria izan daitekeela, blogek horrela erakutsi dute. 
Baina edozein pertsona kazetari izan daitekeela esaten denean, eta honek kazetaritza 
aldatu duela esaten denean, mitoa ere sortzen ari da. Batetik, egia da edonor izan 
daitekeela kazetari, zeregin horri behar adina denbora modu iraunkorrean eskaintzen 
baldin badio; baina hori bezain egia da, gaur egun, batez ere kazetaritzan diharduten 
profesionalek egiten dutela hori modu masiboan. 

Alde horretatik, baldin eta euskaraz kalitatezko edukiak sortzen jarraitu nahi badugu, 
etorkizunean ere kalitatezko informazioa, kazetari profesional onak, eta komunikazio 
enpresa eraginkorrak beharko ditugu. Erronka hauetara guztietara egokitzeko, gure 
enpresak eta gure kazetariak ahalegin sendo eta iraunkorra egiten ari dira eta, batez 
ere, egiten jarraitu beharko dute etorkizunean. Esan liteke orain arte erronkari eusten 
aritu garela, eta aurrera begira txanpa galdu gabe jarraitu behar dugula. Egokitzapen 
hori guztia eraginkortasunez egiteko, ezinbestekoa da erakunde publikoen sostengu 
sendoa. Orain arte, euskarri batean edo bestean jarduteak, hasierako inbertsioek, 
antolaketa era ezberdinak eskatzen zituen, eta horren guztiaren arabera desberdintzen 
ziren sektore barruko blokeak. Internetekin, berriz, aldaketak gertatu dira: 

o Sektorean aritzeko oztopoak desagertu egin dira: gaur egun, aski da 
ordenagailu bat eta Interneterako konexioa edukitzea informazioa era 
masiboan zabaldu ahal izateko. 

o Kazetaritza moldea aldatu egin da: datu bilketa, informazioaren 
kudeaketa eta informazioaren banaketa egiteko beste bide batzuk urratu 
dira. Negozio eredua bera ere aldatu egin da, eta egoera berri honetara 
egokitu behar da sektorea. 

 

3)  Informazioaren kalitatea eta hedabideen independentzia, kazetaritzaren 
funtzio soziala gauzatzeko ezinbesteko tresnak dira.  

Gezurra badirudi ere, mundu osoan gertatzen ari diren aldaketa guztiekin, ezin esan 
liteke informazioa, gaur egun, kalitatezkoagoa eta hobea denik. Baina hori da gure 
iparra, informazioa kalitatezkoa izatea, plurala, eta herritarra informatuago egoteko 
baliagarria.  Hedabideei “Laugarren boterea” esan ohi zaie, baina funtzio hori gero eta 
ahulagoa da, are ahulagoa komunikazio enpresak botere ekonomiko handien esku 
erortzen ari direlarik. Alde horretatik, euskarazko kazetaritza ez publikoa, oro har, 
ongi kokatua dagoela esan liteke, eta horrek sinesgarritasun handia ematen dio; eta 
atzo bezala gaur, sinesgarritasuna da kazetaritzaren baliorik preziatuena, eta hala 
izango da bihar ere. Zenbat eta hedabide on eta independenteagoak, orduan eta 
informazioaren kalitate eta sinesgarritasun handiagoa; gero eta herritar kritiko eta 
informatuagoak, orduan eta demokrazia maila handiagoa. Euskarazko hedabide ez 
publikoei, instituzioei eta, oro har, euskal gizarteari dagokie hori guztia zaintzea eta 
elikatzea.  

 

4)  Hizkuntzaren garapena eta normalizazioa   

Osasun demokratikoa eta kalitatezko hedabide independenteen arteko harremana begi 
bistakoa den moduan, begi bistakoa da hedabide sare indartsuek nola eragiten duten 
hizkuntzaren garapenean, eta gure kasuan euskararen normalizazioan. Alde horretatik, 
edozein gizarte modernotan bezala, euskarazko hedabideak giltzarri izango dira 
hizkuntzaren corpusa zein estatusari dagokionez.  Asko dugu egiteko eremu horietan, 
idatzizkoan zein ahozkoan. Seguruenik, garrantzitsua litzateke aztertzea zergatik 
euskalduntzean izan den hazkundea ez den bilakatu, proportzio berean, 
hedabideetarako kontsumo hazkunde, batez ere prentsa idatziaren kasuan. Baina 
faktore horietan arakatzea —hiztunen hizkuntz gaitasuna (hezkuntza), hedabideon 
eskaintza (hizkuntza maila, edukiak)...— funtsezkoa izango da etorkizunean hedabideen 
bestelako kontsumo kopuruak lortu nahi baditugu.  

Zertarako Behatokia? 

Etengabeko berrikuntzaren aroan, ikerketa eta hausnarketa ere ezin ditugu ahaztu: zer 
eta nolakoak garen; nora goazen; nolako harremana dugun elkarrekin; audientziek zer 
eragiten duten; zer egiten den atzerrian... Eta horretarako hedabideen behatoki bat 
behar dugu:  

• Audientziak neurtuko lituzkeen tresna edo modu guretzako baliagarri bat 
diseinatzeko 

• Kontsumo joerak, kanpoko tendentziak eta hizkuntza gutxituetako 
esperientziak ezagutzeko 

• Unibertsitateekin lotura estua izango lukeena bertan egiten diren 
ikerketetan eragiteko eta haietaz aprobetxatzeko 

• Aurrekoan oinarrituta, hedabideen egoera aztertu eta estrategia posibleak 
planteatzeko  
 

Behatokiaren beste helburuetako bat izango litzateke sektoreak eta administrazio 
publikoek euskararen normalizaziorako adostu ditzaketen urratsak bideratzea eta 
euren jarraipena egitea. Beraz, eginkizun izango du: 

• Irismenaren neurketa zehatzak bultzatzea. Hedabideek jakin behar dute 
zein den diru laguntza publikoen errentagarritasuna eta eraginkortasuna. 
Kudeaketa egokiak datuetan oinarri beharra daude, eta egokiena neurketa 
sistema propioa edukitzea bada ere, ez da baztertu behar beste enpresen 
galdetegia osatzeko aukera, euskal hedabideen beharren araberako neurketak 
lortzeko. 

• Hartutako neurrien betetze-maila neurtzea. Publizitate instituzionalarena, 
adibidez. Euskara hizkuntza koofiziala dela ahaztu gabe, eta euskal hedabideen 
funtzio sozialak euskararen normalizazio prozesuan daukan estrategikotasuna 
kontuan izanda, erakunde publikoek egiten duten publizitatearen %50 euskal 
hedabideen bitartez egiteko konpromisoa. Konpromiso hori betetzen dela 
ziurtatzeaz, behatokia arduratuko litzateke. 

• Sektorearen egoera islatzen duten adierazleak definitu eta hauen jarraipena 
egitea. 

• Beste hizkuntza gutxitu batzuen esperientzietatik ikastea.  
• Jasotako eta egindako azterketa guztiak liseritu eta etorkizunerako 

prospektibak edo estrategiak aztertu eta mahai gainean jartzea, berrikuntza 
eta estrategia komunak proposatuz esaterako. 

• Hedabide publiko (EITB) eta ez-publikoen artean ikuspegia eta baliabideak 
partekatzeko gunea ere izan liteke.  

 

Behatokiak, beraz, euskal hedabideen zerbitzura antolatutako lan tresna izan beharko 
luke. Hedabideek gidatu behar dute: norabidea markatu, ikerketaguneak detektatu, 
lan arloak proposatu. Bigarren hanka unibertsitatea behar luke Behatokiak: ikerketak 
zorrotzak ziurtatzeko, beste esperientzia batzuen berri emateko, mundu zabalean eta, 
zehazki, gure testuinguru antzeko lurralde eta komunikazio esparruetan egiten ari diren 
ikerketen berri emateko. Eta hirugarren hanka, Administrazioa, finantzazioa 

bermatzeko eta hedabideen sektorearen eta administrazioaren arteko zubiak 
sendotzeko. 

Nolako Behatokia? 

Hedabideak (norabidea markatzeko), Unibertsitatea (azterketak eta ikerketak 
bultzatzeko) eta administrazioa (bideragarritasuna ziurtatzeko) izango dira 
Behatokiaren oinarriak. Abiatzeko orduan, ez dugu derrigorrezko ere ikusten egitura 
finko bat edukitzea, izan daiteke topagun edo mahai bat ere, non gauzak eztabaidatuko 
diren, norabideak zehaztuko, eta ondorioak aterako. Baina, edonola ere, eredu 
moduan Kataluniako Fundac fundazioa dugu buruan. 

Oso garrantzitsua izango da unibertsitateek beraiek bultza ditzaketen azterketak, 
esaterako karrera amaierako proiektuen bidez. EHU eta HUHEZIko fakultatea prest 
agertu dira proiektu horietako batzuk hedabideen beharren arabera bideratzeko. 
Ikerketa harrobi txiki baina garrantzitsua eta eraginkorra izan daitekeela iruditzen 
zaigu. 

 

Noizko Behatokia? 

Aurten bertan (2013) Behatokiaren proiektua diseinatuta egotea da asmoa. Behin 
Behatokiaren beraren zirriborroa onartuta eta operatiboa izanda, hurrengo 
urteetarako lan diseinua egin beharko litzateke, finantzazioa bilatu, eta arduradunak 
izendatu. 

 

 

 


